
Tasekla d asenfali n wumdan ,d awal alqayan i d-yezzin i tmetti d wayen 

yetteḥulfu umdan d taẓuri s ways i d-yesnfalay umdan timusniwin-is tebna ɣef tifulka 

n wawal , tettawi-d ɣef tmetti d wansayen d lɛwayed icudden ɣer tejaddit , tettawi-d 

diɣen ɣef   wassaɣen yettilin ger yimedanen, s umata tasekla tettbeyyin-d udem 

anmetti, ad naf Muḥend Akli Salḥi yefka-d tabadut i tsekla yenna-d : « d asenulfu d 

inaw ireṣṣan ɣef tfulka n wawal akken yezmer ad yili yinaw-agi d tira i yura yezmer ad 

yili d timena i yettwannan , yeqqen mliḥ ɣer umezruy n temtti s timad-is»
1
 

         Tasekla d tigejdit, d nettat i d lemri n tmetti amaru yettaɛraḍ ad d-yefk ayen 

yettḥusu deg tmetti s udem acbeḥan ama s timawit neɣ tirawit Mdame de Staél tenna-

d: «Tasekla d asenfali n tmetti».
2
  

Yal agdud yesɛa tasekla-is, agdud Amaziɣ ula d netta s tsekla-is i d-yeddan deg 

timawit ɣer tira. 

Timetti taqbaylit , tasekla d tamesbaɣurt deg wayen tesɛa, deg unerni-is 

adelsan, ɣas akken yedda-d umecwar-is s timawit,  tesseḥbiber γef tγerma-is,  Ɛmar 

Ameẓyan   deg udlis Asmeḍren ɣef tsekla n yimaziɣen, yenna-d: «Deg tmetti taqbaylit 

tamensayt, timawit teṭṭef akk amkan deg taɣulin n tudert, d ṣṣenf n tɣerma yemgaraden 

deg umaḍal, imi teḥrez aṭas n yeḥricen yerzan timiḍranin-a tiqburin: awal, leɛwayed, 

tamusni, cfawat…» maca seg lqern wis 19 ar da tekcem annar n tira. 

Tasekla timawit d allal n uḥraz d usiweḍ n umezruy n wansayen, asemres-ines 

treṣṣa ɣef wawal,yettili-d seg yimi γer umeẓẓuɣ,  Musa Imarazen yenna-d:  

«Tasekla taqbaylit taqburt, sumata tesɛa acḥal d asentel, 

yal yiwen icud ɣer wiyiḍ xerṣum ula di timawit acku tasekla-agi 

akken ma tella tettruḥu deg yimi ɣer tmeẓẓuɣt, d aya-agi i tt-

yeǧǧan tezger idurar d isaffen, ussan d iseggasen akken ad 

taweḍ si lǧil ɣer wayeḍ… ».
3
   

                                                
1
Muḥand Akli Salḥi, Etude de littèrature kabyle,ENAG,Alger,2006. 

2
 Madame de Staël, De la littérature considérée dans ses rapports avec les institutions sociales, Paris, 1800, 

p.20. «La littérature est l'expression de la société ». 
3
 Imarazen Musa, Timɛayin n leqbayel, Alogie, HCA, 2006-2007, p.06. 

 Tasekla taqbaylit tamensayt tettwassen s timawit, tiwsatin-is am (taneqqist, 

inzan, tamacahut…) qqiment-d si tsuta ɣer tayeḍ ar tizi n wass-a.  

Tamacahut d tẓuri seg tsekla n tesrit tbedd γef wallus,deg-s yettili-d wawal γef 

kra n tmiḍranin d tedyanin ama n tilawt neγ ayen yeffeγen i tilawt , tanilawt tettawi-d 

γef kra n yiwudam yellan deg kra n tegnit n umennuγ d cwal , iswi n temacahut d 

asiweḍ n tikti wa ad ternu tizeḍt n yiḥulfan ad tekfu s yiwen n yinzi, tettwassen deg 

umaḍal , ulac idles ur tt-nesԑi ara, s yis i ilemmed umdan amezruy, tesseḥbibir ɣef 

tutlayt 

Tamacahut taqbaylit d tawsit ger tewsatin timensayin, d tawsit taqburt i d-

yesnulfa usugen n umdan d wayen i d-yellan seg tirmit-is, tettuneḥsab d allal n usiweḍ 

n yisallen, tesnernay allaɣ n umdan, tettrebi, tettwellih ɣer wayen yelhan, tesdukul 

iɛeggalen n twacult ɣer yiwen n wadeg (ɣer yiri n lkanun) akken ad slen i temɣart mi 

ara ad tt-id-tessiwel, tzeddi tagmat, tesseǧhad assaɣen ger wat uxxam, yes-s i 

tekkessen lxiq ladɣa mi ara ɛyun. 

Ḥamid Bilek yenna-d ɣef wazal-is: «Tamacahut tesɛa lfayda deg wannar n 

usnerni n tutlayt n wallaɣ n umdan, abeɛda ameẓyan ama deg uḥareb ɣef yidles neɣ 

tutlayt».
4
  

  Ger yiferdisen igejdanen n tmacahut, d Asaḍ yeṭṭef amkan d agejadan di lebni n 

tmacahut ( teḥkayt).  

Asaḍ d awadem agejdan i yesselḥuyen tigawin n teḥkayt, ɣur-s iqqnent tigawin, 

d yineḍruyen, fell-as i ddawaren yineḍruyen, d netta ara yenadin ɣef tɣawsa ixuṣṣen, 

ad iɛeddi ɣef waṭas n wuguren iwakken ad yawweḍ ɣer yiswi neɣ lebɣi-s, ɣas akken 

ad tili tɣawsa-nni i ɣef yettnadi d awezɣi maca di taggara yettaweḍ ɣur-s, yerna 

yettawi-d tarennawt fell-as neγ araz ara as-yessalin di ccan-is. 

 Deg unadi-agi, anekmar asnazmuli yettɛawan i tesleḍt n wayen yekseb wasaḍ 

am uzmul, izamulen d yinumak i yeqqnen ɣer wasaḍ, tettak-d talelt iwakken ad negzu  

                                                
4
 Bilek Hamid, Tamaziɣt tura, azal n tmacahut di tmetti, Un2, HCA, Alger, 2009, p.47. 

Llan innagemayen izrewen ɣef tmacahut taqbaylit ad naf Camille Lacoste-

Dujardin deg udlis-is le conte kabyle, étude ethnologique ,1991, Pierre H.Savignac deg 

udlis Conte Berbéres De Kabyle ,maca drus tezrawin i  yellan ɣef temacahut taqbaylit 

aladɣa ayen  icudden ɣer usentel n wasaḍ deg tmacahut gar-asent: 

- Tazrawt n Magister i texdem Furali Yasmina deg useggas 2009,deg tsedawit n 

Mulud Mɛemmri n Tizi-wezzu , الوضيفة التربوية المسندة للحكاية في المجتمع القبائلي التقليدي

 منطقة تيزي غنيف دراسة السياقات 

- Tazrawt n Magister i texdem Meǧǧadi Jeǧǧiga deg useggas 2012, deg tsedawit 

n Tizi-wezzu,Le renouvellement du conte kabyle : le cas d’imetti n bab idurar 

d’Akli Kebaili. 

- Tazrawt n Master ixedmen-t Meddi Saɛida d Mukrani Ǧuher deg useggas 

2020/2021, deg tsedawit Mulud Mɛemmri n Tizi-wezzu, “Analyse des héros 

dans les contes, oraux (textes collectes de Larbɛa Nat Yiraten). 

Afran d yiswi n usentel 

 Nefren asentel « tasleḍt tasnazmulit n wasaḍ deg tmucuha n leqbayel, lɛrec n At 

Mlikec, acku:Yella-d lexsaṣ  ɣef tmucuha at mlikec imi ur zrwen ara fell-asent s tuget , 

si tama nniḍen yella-d daɣen  lexsaṣ ɣef wasaḍ deg tmucuha leqbayel. 

Iswi n tezrawt-agi, ad nessiweḍ ad nsemgired gar wasaḍ d yiwudan nniḍen deg 

tmacahut, ad d-nsebyen inumak i yesԑa wasaḍ deg tmacahut taqbaylit, daγen ad nwali 

acu tezmer ad t-id-ternu tesleḍt tasnazmulit iwakken ad d-yili gezzu lqayen ɣef wasaḍ 

deg tmucuha i d-negmer. 

Tamukrist  

Azal n wasaḍ di tmacahut taqbaylit, iɛedda tilas n  uwadem asiwlan   imi yuɣal  

d azamul  i yessawaḍen azalen nniḍen icudden ama ɣer yidles, ɣer tmetti d tesnakta, 

yal axeddim ussnan yewwi-d ad ibedd γef tmukrist, γef waya ad nennadi : 

- Amek i yennerna wasaḍ deg uḍris? 

- Amek i d-tesbgan tesnazmulit merra inumak n wudem n wasaḍ deg wammud n 

tmucuha i d- negmer seg wannar ? 

- D acu-ten yizamalen d yizamulen i yeqqnen γer wasaḍ n wammud-nneɣ ? 

Turdiwin  

Seg yisteqsiyen-a i d-nefka di tmukrist, ad n-asasummer turdiwin-a:  

✔ Ahat,Asaḍ n tmacahut taqbaylit yedda d unagraw id-yeskanen azalen n yedles, n 

tmetti; 

✔ Ahat,Tulmisin n wasaḍ di tmacahut jemɛent ger tid n tfekka d ṭbiɛa i t-yettawin ad 

iɛeddi yiwudam nniden deg teḥkayt . 

✔ Ahat,Asaḍ deg tmucuha n leqbayel yettili d uffir, war tulmisin. 

Tarrayt n unadi  

Tarrayt n unadi d aḥric agejdan deg yal  anadi ussnan, acku yis-s ara nissin 

ttawilat  ilaqen i yal tazrawt,deg unadi-nteγ di tazwara neḍfer tarrayt tuffeγa γer 

wannar i wakken ad d-ngmer timucuha ara yillin d ammud n tzerawt-nnteγ syen 

iwakken ad nesnerni axeddim-nnteγ  γef wasaḍ di tmucuha-agi i d-ngmer seg temnaḍt 

n At Mlikec nfren tarrayt tasnazmulit n Philippe Hamon , iwakken ad nessiweḍ γer 

usenfali  n wasaḍ ilmend n tesleḍt n yiwudam n Philippe Hamon, anda i izerrew ɣef 

wanawen d yizmulen, izamulen d wudmawen i as-yettunefken i wasaḍ   ad nessexdem 

ula d kra n tmiḍranin n Ferdinand de Saussure d Roland Barthes  d André Julien 

Greimas iwakkebn ad nessiweḍ ar  taggara. 

Tuddsa n umahil 

    Amahil n tezrawt-a yebḍa ɣef ukuz n yixefawen:  

Deg yixef amezwaru, Tasnarrayt, ad d-nawi awal ɣef tuffɣa ɣer wannar, anda 

ad d-nmeslay ɣef ugmer n semmus n tmucuha i aɣ-d-fkan yimsulɣa, syin akin ad d-

nmeslay ɣef isallen yerzan tamnaḍt Nat Mlikec. Ad d-nini amek i as-nessaweḍ i 

temnaḍt-a d yemsulɣa i d-yefkan afus n tallelt imi i aɣ-d-mmeslayen ɣef umezruy-

nsen d tmucuha n tjaddit-nsen, syin ad nuɣal ɣer kra n wuguren i d-nemmuger. 

Deg yixef wis sin, Tasnazmult, ad d-yili wawal ɣef tasnazmult, anida ara nebdu 

s tbadut n tesnazmult d kra n tmuɣliwin n yinagmayen akked umezruy-is d 

yinekmaren isnazmulen; ad d-nefk tasnazmult ɣer Philippe Hamon d uzenziɣ n 

yiwudam ilmend-is.  

Ixef wis kraḍ, Tamacahut d waṣaḍ, ad neɛreḍ ad d-nmeslay ɣef tmacahut d 

usbadu-is d wayen i d-nnan fell-as inagmayen ama d iqbayliyen ama d iberraniyen 

akked d tulmisin-is d tigawin i d-iḍerrun deg-s d tegnatin n tmenna n tmacahut, war 

ma nettu tiwuriwin d leṣnaf akked d isental-is. Syin akin ad d-nmslay ɣef wasaḍ ama 

tabadut-is d wazal i yesɛa d temlilt-is deg tmucuha n leqbayel ladɣa ayen d-nnan fell-

as yemyura, ad d-negzu diɣen tulmisin i t-yeǧǧan ad yili d asaḍ war awadem nniḍen 

imi nessemgared-it ɣef uwadem agejdan. 

Deg yixef wis ukkuẓ, Tasleḍt tasnazmulit n waṣaḍ, ad nesleḍ asaḍ yellan deg 

semmus n tmucuha i d-negmer seg temnaḍt Nat Mlikec. Tasleḍt-a ad tili ilmend n 

tarrayt n Philippe Hamon, anda ad d-nmeslay γef wasaḍ s tmuɣliwin yemgaraden, ama 

ayen yerzan tafekka-s, tigawin ixeddem di tmacahut, tameddurt-is d tesnimant-is.  

Deg uḥric-a ad neεreḍ ad d-nemmeslay ɣef temnaḍt n At Mlikec s umata, d 

wayen icudden ɣur-s am umezruy-is, tarakalt-is, imezdaɣ-is d yemsulɣa i d-aɣ-d-

yefkan isallen ɣef usentel-nnteɣ, d kra n wallalen i useqdec deg lebni n tezrewt-a, d 

wuguren i d-nemmuger deg-s. 

1. Asissen n temnaḍt At Mlikec 

     Taddart n At Mlikec tezga-d deg waɣir n Bgayet di tɣiwant n tezmalt, 

tettwassen s lεerc n 1000 yimeɣrasen. Tamnadt At Mlikec tajumma-s tesεa azal 

42,38km2.  

Awal Mlikec, d awal uddis yebḍa ɣef sin yeḥricen: mmel-i kečč, anamek: ini i 

yiman-ik neɣ werri i yiman-ik. Awal-agi Mlikec: yefruri-d seg yiwet n teqsiḍt ufellaḥ i 

yellan de teẓgi, izeddem isɣaren, yebda agzam n tqejmurt deg wakud-nni yeẓra-t-id  

umsebrid amek yeṭṭef tagelzimt yenna-as i ufellaḥ-nni: «mačči akken i teṭṭfen 

tagelzimt qelb-itt s tehri.» yerra-as: «mmel i kečč». Dɣa yeqqim wawal-a i lebda, 

tasuta tettak-itt i tayeḍ.  

Dda Ḥabṭic Mulud , 85 n yiseggasen yenna-d ɣef laṣel n wawal-a Mlikec: 

«Mlek=ayla, kečč=inek».
5
 

S yin akin ad d-naf lεerc At Mlikec yebḍa ɣef waṭas n tudrin seg-sent: At 

weεmer, Agentur, Iɣil Ucekrid, Taɣalaḍt, Tala Tiɣilt, Lemǧas, Bedraɛ, At Ureqqas, 

Ibejjiwen, Nezla, Tiḥerqatin, Amerɛi, Tiɣebirt, Tewilla, At fḍila… 

At Mlikec d tamnaḍt tamsedrart, azewu-s d asemmaḍ ladɣa deg tegrest, d tin 

yettḥaz udfel imi teqreb ɣer yidurar n ǧerǧer, yekka-t azal n 800m. D tin yellan d 

tamesbaɣurt s wakal n tfellaḥt, imi tettwassen s yimezdaɣ-is ixedmen tibḥirin, d wid 

yettrebbin izgaren d lmal, tettwassen s yiguma am: ḥeb lmluk, lexrif, iniɣman, tizwal, 

abelluḍ…atg,  tcebḥen aṭas ladɣa deg wussan n tefsut. 

        Tamnaḍt At Mlikec ɣur-s imrabḍen s tuget mazal-iten ar tizi n wass-a ṭṭfen deg 

leɛwayed-nsen ladɣa imezdaɣ n Lemǧaz d Tḥemmamt. 

                                                
5
 Dda Ḥabṭic Mulud, 85 n yiseggasen, 07 yebrir 2026. 

Lɛerc-a ɣur-s sin n lemqamat d imeqqranen mazal ar ass-a imezdaɣ-is   ttamnen 

yis-sen, ttidiren ddaw n leɛnaya-nsen,lemqam n Si Lhaǧ ɛmer crif i d-yezgan deg 

taddart At Weɛmer, wayeḍ d Sidi Lmufaq i d-yusan ddaw taddart iɛeggacen, imi d 

lwali d sellaḥ i yeḥurben fell-asen , yal aseggas tettili-d tfaska akk d tbiyita deg 

wannar n lemqamat-a, ttaken yimezdeɣ-nni lewɛadi d ddeɛwat n lxir. 

MD: amuḍin ad yeḥlu, iɛiqer ad as-d-yerzeq Rebbi dderya, yal wa ad yaweḍ lebɣi n 

wul-is.  

     Na Saliḥa tenna-aɣ-d: « Ula d tislatin n temnaḍt-a uqbel ara kecment ixxamen n 

yergazen-nsent yewwi-d fell-asent ad swent aman deg tala n lbir n lemqamat-agi, acku 

akka i d-aɣ-tt-id-ǧǧan lejdud n temnaḍt-a At Mlikec.»
6
 

1.1. Amezruy-is 

      Amezruy n At Mlikec seg tallit n teglest n zman aqdim, d akal yettuzedɣen. 

Imezdeɣ-is ttwasnen d igrawliwen, ttenaɣen mgal acengu.  

Wid yuran amezruy am Iben xeldun deg udlis « Histoire des berbères » bedren-

d: «At mlikec, aẓar-nsen yekka-d seg Mtiǧa di 1470, usan-d lejdud amzun d iserdasen 

kkan-d si traḍ uɣalen-d ɣer waẓar-nsen ḍelben afus n lemɛawna imi ttwaḥqren deg 

Mtiǧa ,Bufarik, Blida, At Merrin, Lezzayer, Clef…».
7
 

Deg yiwet n tbidyut
8
 i d-yemmeslayen ɣef umezruy n At Mlikec nesla:  

    « Taggara n lqern wis 15, bdan ttasn-d seg Lispan (Indalus), imdanen-a d 

wid iwumi qqaren saddat d imrabḍen dɣa ferqen ɣef temnaḍin n leqbayel, yal wa anda 

icax. Amenzu i d-yersen deg wakal n At Mlikec , sidi lmufaq yebna leǧmaɛ fell-as tura 

sin n leqrun aya, ɣef wakken i d-talsen llant tuddar i negren s temntilt n twaɣiwin». 

  Di 1847 Marcal Biju, yewwi-d azal n 7000 n iserdasen, deg ubrid-is ɣer Bgayet 

akken ad yeṭṭef tamnaḍt-a,At Mlikec i tiqublen deg i ysedda Mula Ibrahim. Di 1851 

tkemmel tegrawla mgal acengu Afransis ddaw n leɛnaya n  Crif Bubeɣla yuɣ lḥal teɣli 

                                                
6
 Adiwenni, Saliḥa Abbas, 71 n yiseggasen. 08 yebrir 2026. 

7
 Ibn Xaldunn, Histoire des berbères, Édition Berti, Paris, 2003, p.135. «on rencontre les pays des sanhaǧa, 

qui renforcent Alger, Metiǧa, Médéa et les régions voisins jusqu'à   Bougie». 
8
 Tamuɣli, 10/04/2021, Amezruy n At Mlikec, Vidéo youtube, https:youtube/vehS.Ldo 94, (consulté le 

12/04/2026 à 11h55).    

tegrawla n Amir Ɛebd Lqader aṭas n igrawliwen fkan aẓar deg Wat Mlikec s tuget deg 

taddart n tḥerqatin, At Mlikec ɣas akka deg traḍ ɣer wayeḍ  werǧin i ten-yeɛfis wayeḍ, 

d tamurt i d-yefkan igrawliwen d wid yeɣran d yimusnawen. 

MD: Muḥemmed Lemlikci, Muḥend Saɛid Amlikec. 

 At Mlikec gar temnaḍin n leqbayel ilmend n tudsa n tmetti, lɛerc At Mlikec 

yefka-d aṭas n imeɣrasen am “Mira Abed Reḥman, Azwaw ɛemran d wiyaḍ” s wazal-

nsen. 

1.2. Tarkalt 

Tamnaḍt Nat Mlikec, tezga-d deg waɣir n Bgayet, ad d-naf zzint-as-d temnaḍin 

nniḍen:          

     Seg tama n ugafa d aɣir n Tizi wezzu d Yiferḥunen;  

     Seg tama n unẓul d lɛerc n At Ʃebbas d waɣir n Lburǧ d Tezmalt ; 

     Seg tama n umalu d Aɣbalu, Ccerfa d waɣir n Tubirt ; 

     Seg tama n usamar Aqbu d waɣir n Bgayet. 

 

2. Asissen n yimsulɣa 

Agmar-nnteɣ i tmucuha i d-newwi nerza ɣer temnaḍt At Mlikec d kra n tudrin i 

d as-d-yezzin, nenuda, nesteqsa, nufa-d deg yal taddart amsalɣu i d aɣ-d-yefkan afus n 

tallelt akken ad d-nawi ayen nettnadi imi mugren aɣ-d s wudem yennecraḥen gar-asen 

11 imgaraden deg tewsatin, ulsen-aɣ-d ugar n ṭezza n tmucuha, nferen-d gar-asent 

semmus i tezrawt-a, deɣen zuzren-aɣ-d kra n isallen yerzan lɛerc At Mlikec d tudrin i 

as-d-yezzin. 

Uṭṭun Isem Awettay Taddart Tawuri Aswir       

aɣurbiz 

01 Ǧuher 

ɛemmra 

77 n 

yiseggasen 

At weɛmar D tamɣert n 

uxxam 

Ur teɣri ara 

02 Ferruǧa 

Seɛdi 

66 n 

yiseggasen 

At weɛmar D tafellaḥt Ur teɣri ara 

03 Nadia 

Ḥemmam 

67 n 

yiseggasen 

Agentur D tameṭṭut n 

uxxam 

Aɣerbaz 

amenzu 

04 Ḥebtic 

Mulud 

85 n 

yiseggasen 

At weɛmar D amestaɣ Aɣerbaz 

alemmas 

05 Ɛebbas 

Ṣaliḥa 

71 n 

yiseggasen 

Agentur D tamejjayt 

tegemawit 

Aɣerbaz 

amenzu 

06 Gallu 

xemisti 

55 n 

yiseggasen 

Iɣil ucekrid D amesteɣ 

di tḥanut n 

isufar n 

wučči 

Aɣerbaz 

alemmas 

07 Rezig 

Racida 

45 n 

yiseggasen 

Lemṣella D taselmadt 

n tmaziɣt 

Aswir ɛlayen 

08 Si Buḥu 

Ɛbderzaq 

88 n 

yiseggasen 

Lemṣṣela D amɣar 

amusnaw 

Yeɣra deg 

temɛemart 

09 Baǧi Zubir 69 n 

yiseggasen 

Iɛeggacen Aslaw n 

tidukla sidi 

lmufaq 

Aɣerbaz 

amenzu 

10 Smati 

Mhenna 

70 n 

yiseggasen 

At Weɛmar Ṭṭamen n 

taddart 

Aɣerbaz 

amenzu 

11 Buǧemɛa 

ɛemran 

73 n 

yiseggasen 

Tabuda D afellaḥ Ur yeɣri ara 

3. Asissen n wammud 

Tasastant-nnteɣ deg wannar tebda ass n 16 furar 2026 armi d 08 yebrir deg 

temnaḍt n At Mlikec d tudrin i d as-d-yezzin. Amud-nteɣ deg-s semmus n tmucuha 

iwumi ara nexdem tasleḍt, yal yiwet s uzwel-is, nesuked iḍaren-nteɣ ɣef ṣṣa n tudrin, 

nessuter i yimezdeɣ-nsen ad aɣ-d-alsen timucuha n temnaḍt-nsen, yal yiwen iɛawn-aɣ 

deg wayen yezmer daɣen nufa mazal-iten ḥerzen timucuha deg tkatut-nsen, aya 

yesferḥ-aɣ aṭas imi tamacahut teṭṭef amkan deg ulawen-nsen, tuget n tmucuha i d-aɣ-

d-ssawlen  d tiqburin, d tiɣezfanin,  yal tamacahut taggara-s tessawaḍ ɣer yizen yefren 

s wazal-is tettunḥsab d tterbegga i tmetti imi tamacahut s timad-is d tamsirt n 

tudert…atg. 

4. Allalen d tawilat i nesseqdec 

 Deg tufɣa-nnteɣ nessemres aṭas n wallalen acku yal anadi usnan yeḥwaǧ allalen 

s way-s ara tawḍed ɣer yeswi n umahil seg-sen: 

✔ Tawilat n usiweḍ. 

✔ Asawal (purtabl). 

✔ Imdanen n temnaḍt imi d nutni i d aɣ-iwlhen ɣer yemsulɣa i d aɣ-d-yefkan tirirt i 

leqdic-a. 

5. Tarrayt n unadi 

 Deg tuffɣa-nnteɣ ɣer temnaḍt At Mlikec s lmendad n wallalen i aɣ-iɛawnen 

akken ad naweḍ ɣer yiswi-nteɣ, imsulɣa i aɣ-d-yefkan timusniwin nessaweḍ ad d-

nerbeḥ akud i tsastant-nnteɣ. Ihi deg ugmar n tmucuha nexdem kraḍ n tarrayin 

tigejdanin: 

 Tarrayt tadiwennit: tella-d s usteqsi d tririt. 

 Tarrayt n usekles: nessekles s wallal n tilifu (asawal), maca kra n tlawin ur bɣint 

ara ad d-yeddu ṣṣut-nsent, ahat tella tin isedḥan neɣ tin yugaden. Daya i d -aɣ-yeǧǧan 

ad neḍfer tis kraḍ. 

 Tarrayt n tira: tettili-d s yemru d tifert, ɣas akken asekles d tarrayt fessusen deg 

wannar maca tira tettawi lwaqt aṭas, ɣef waya ur ttnesseqdec ara s tuget. 

6. Uguren i d-nemlal 

Ur d-nmugger ara aṭaṣ n wuguren, maca yella wayen i aγ-d-yusan d aεewwiq 

seg-sen: 

 LLan kra n yemsulɣa ur cfin ara i tmucuha, arnu ɣer waya adeg i yezdeɣ yiwen n 

umsulɣu (G, X) yebɛed, yezga-d deg lexla. 

 Tagnawt ur teṣfi ara, d ageffur di kra n wussan n tsastant. 

 Tella yiwet n tmusnawt ur d aɣ-tefki ara tagnit ad tt-nwali acku ur d as-teqbil ara 

twacult-is. 

Taggrayt 

 Γer taggara n yixef nessaweḍ negmer-d semmus n tmucuha seg temnaḍt Nat 

Mlikec sɣur kra n yimsulɣa, daɣen nessaweḍ nessen tamnaḍt-agi d umezruy-is aqbur, 

akken i nessaweḍ ad negzu tiddin n tsastant n wannar. 

Deg yixef-agi n teẓri, ad d-nmeslay ɣef wayen yerzan tasnazmult anda ara ad d-

nefk tabadut-is d wamek i d-yemmeslay  Ferdinand de Saussure, ad d-nbeyyen d acu i 

d tasnazmult taseklant d kra n tmuɣliwin n yinagmayen gar-asen Umberto Eco,  

Greimas, ad d-nefk amek i d-yelḥa umezruy-is d yinekmaren isnazmulen, ad tekfu s 

uzeniɣ n tesnazmult ilmend n Philippe Hamon. 

1. Tabadut n tesnazmult  

 Awal «tasnazmult», d awal uddis n sin wawalen: Tussna + Azmul,  anamek-is   

d tussna n uzmul,  nezmer ad d-nini d tussna yettnadin ad d-sebgen inumak n yizmulen 

deg uḍris iwakken ad yaweḍ imeγri neγ umezγan γer yinumak yemgaraden n uḍris. 

Aṭas n yinagmayen i d-yemmeslayen γef tussna-agi. 

 Gar imezwura i d-yemmeslayen γef teznazmult d Ferdinand de Saussure mi d-

yenna: « Nezmer ad nmeslay γef tussna I izerwen tudert n yizmulen deg tudert 

tinmettit; ad as-nsemmi tasnazmult»
9
. D tabadut I d-yessebganen d akken Ferdinand 

Saussure yettwali tasnazmult d tussna tinmettit n yizmulen. 

 Γer Algirdas Julien Greimas tasnazmult: « d tiẓri  tamatut n usnulfu n 

unamek»
10

. Γer Greimas deg tbadut-agi, tasnazmult yettwali-tt d tiẓri tafelsafit n 

uzmul, imi s azmul yeḥwaǧ timuγliwin yemgaraden i wakken ad naweḍ s inumak-is 

yemgaraden, dayen i d-yessebganen daγen belli azmul d agetnamek akken daγen d 

agetwuri. 

 Roland Barthes ula d netta yexdem aṭas n tezrawin d waṭas n tbadutin γef 

tesnazmult, gar-asent: « Tasnazmult tzerrew akk inagrawen n yizmulen ama ….. d 

tlisa»
11

. D tabadut I d-yessebganen belli Roland Barthes yettwali-tt d tasleḍt tadelsant 

n inumak. 

                                                
9
 Ferdinand de Saussure, Cours de linguistique générale, éd. Charles Bally et Albert Sechehaye, rééd.Payot), 

Paris, 1972, p.33. « On peut concevoir une science qui étudie la vie des signes au sein de la vie sociale ; nous la 

nommerons sémiologie ». 
10

 Algirdas Julien Greimas, Sémantique structurale, Larousse, Paris, 1966, p.13-15. « La sémiotique est la 

théorie générale de la production du sens ». 
11

 Roland Barthes, « Eléments de sémiologie », Communications, n°04, Seuils, Paris, 1965, p.91. « La 

sémiologie a pour objet tous les systèmes de signes, quels qu’en soient la substance et les limites ». 

 Γer Umberto Eco, tasnazmult: «d tazrawt n yal wayen i izemren ad t-nwali d 

azmul»
12

. D tabadut i d-yessebganen kullec yezmer ad yuγal d azmul: tiγawsiwin, 

tugniwin, tuγac, idles…atg. 

Seg tbadutin-agi nezmer ad d-nini tasnazmult, d tazrawt tussnant n yizmulen d 

yinumak-nsen deg tmetti, nettaf-iten deg aṭas n yimahilen deg tudert n umdan, 

yessegzay-d amek i d-ttawint tmitar (tugniwin, tuγac, tiγawsiwin, awalen) anamek. 

Yal azmul yesԑa anamek deffir-s. Nezmer ad d-nini tasnazmult d tussna i izerwen: 

- Amek i d-ttlalen d wamek d-ttwabnan yizmulen; 

- Ameki d-snulfuyen inumak; 

- Amek i  ten-ttwalin deg yal idles. 

2. Amezruy n tesnazmult 

 Tasnazmult tewwi-d amecwar γezzifen deg teγzi n umezruy, ama d asmeḍren 

γef yizmulen, aselḥu-nsen d temlilt-nsen deg ufaris n unamek. Tebna-d tiktiwin-is seg 

aṭas n taγulin, am tesnilest, tafelsaft d uzγan aseklan. 

 Tadra n tesnazmult tettuγal γer tallit n teglest, send ad d-yili wawal 

“tasnazmult”, Aristote yettwali tameslayt d anagraw aneskin. 

 Di tallit talemmast, asmeḍren γef tesnazmult yettkemmil, aladγa γer Saint-

Augustin i d-isumren tiẓri n wuzmul deg udlis-is De doctrina christiana anida 

yessemgired gar izmulen igamanen d yizmulen inmettiyen. Timuγliwin-a ur ssawḍent 

ara ad d-snulfunt tussna timant i wuzmul. 

 Deg tazwara n tasut tis 20 i tuγal tesnazmult d tussna timant, s yixeddimen n 

Ferdinand de Saussure, amusniles n tmurt n la Suisse deg udlis-is Cours de 

liunguistique générale deg 1916. Deg udlis-agi Saussure yenna-d belli yal taγawsa 

tebḍa γef sin wannawen: Asnamuk d usnamak, d tikti i d-yeldin abrid i tussna tamatut 

n yinagrawen n yizmulen. Anida i d-yenna daγen tasnilest d tafurkect seg tussna 

tameqqrant i wumi isemma tasnazmult. 

                                                
12

 Umberto Eco, La structure absente : introduction à la recherche sémiotique, Mercure de France, Paris, 1972, 

p.28. 

 Deg yiseggasen n 30 anagmay amarikani Charles Sanders Peirce yessnerna 

yiwen n unekmar iman iwumi isemma taẓrizmult, ixulfen tamuγli n Saussure. Peirce 

yettwali azmul yebḍa γef kraḍ: 

- Talγa n uzmul ; 

- Iswi ; 

- Tudba n wallaγ. 

Di tlemmast n tasut tis 20, tasnazmult tuγal d allal agejdan n uγerbaz amesγas. 

Deg tmurt n Fransa, tamlilt n Roland Barthes d tagejdant acku deg 1957 yessuffeγ-d 

adlis i wumi isemma Mythologies, anida yesleḍ tiγawsiwin tidelsanin (adlel, taγamsa, 

tagella, addal…) am inagrawen n yizmulen.Yessebgen-d amek idles yeslalay-d 

tumyisin neγ, inagrawen n inumak isnaktiyen. Ihi, di tallit-a n Barthes tasnazmult 

teffeγ akin i wannar n tmeslayt, tuγal  ula γer iselsa, tugniwin neγ tiwlafin, iγmisen, 

tiγawsiwin i nessemras yal ass. 

Deg iseggasen n 70, Umberto Eco yessewseԑ tussna-agi mi d-isumer tasnazmult 

tamatut ara d-igerwen akk inagrawen n teywalt. Eco, ireṣṣa inadiyen-is γef snat 

tektiwin tigejdanin: 

- Azmul i lebda yessegzay-d 

- idles ileḥḥu am ugraw n wangalen. 

Ass-a tasnazmult tekcem akk taγulin ama deg tesleḍt n yinaw, deg sinima, deg 

udlel, deg tesnalest tadelsant. 

Amezruy n tesnazmult yesebgen-d ikalan n unerni: seg usmeḍren afelsafi γef 

uzmul γer tussna tamatut n yinagrawen n unamek. S Saussure akked Peirce tuγal d 

tussna tamsuddest; s Roland Barthes d Umberto Eco tuγal tekcem akk γer yidles. 

Assa-agi, tasnazmult d allal agejdan i wakken ad negzu amek timettiyin la d-slalent 

anamek s usemres n tmeslayt, tugniwin d yisemras inmettiyen. 

Γas akken yal tamurt amek tettwali tasleḍt tasnazmult, ama deg marikan neγ 

deg tmura n Lurup, akken yal tamurt tefka-as isem maca, yesddukkel-itent yiwen n 

wassaγ d isγal deg tudert n yal ass, anect-a ibeggen-t-id Pierre Guiraud mi d-yenna: « 

sin yeḥricen-a wa yeqqen γer wayeḍ, tasnazmult d teẓrizmult ṭṭafarent yiwen n uswir, 

ifransisen semrasen tasnazmult ma d imarikaniyen semrasen taẓrizmult»
13

 

 

3. Tasnazmult taseklant 

 Akken d-nmeslay yakan γef tbadutin d tmuγliwin I d-fkan yinagmayen, nwala  

tasnazmult tettnadi γef yinumak n yizmulen di yal taγult; aya yewwi inagmayen wiyaḍ 

akken ad skecmen tasnazmult deg wannar n tsekla, ladγa ayen yerzan tasleḍt n 

yiḍrisen ama d angal, tullist, tamacahut d tewsatin nniḍen i wakken ad nessuffeγ 

inumak yuddsen agbur n yiḍrisen-a. 

 Tasnazmult taseklant d tafurkect seg tussniwin n tmeslayt i izerrwen inagrawen 

n yizmulen deg yiḍrisen n tsekla. Teffeγ-d seg tesnazmult tamatut i d-isumer 

Ferdinand de Saussure, syin akin tessimɣer annar-is s yixeddimen n Charles Sanders 

Peirce, d taγult yettnadin ad d-tsegzi amek I d-ibennu unamek deg uḍris ama seg tama 

n tγessa neγ angalen. Tennerna s waṭas deg tasut tis mraw, ladγa s yixeddimen n 

tmesγast (structuralisme) am Roland Barthes, Algirdas Greimas d Umberto Eco. 

 Tasnazmult taseklant terra lwelha-s γer yiḍrisen n tsekla i wakken ad d-tsegzi 

amek nezmer ad naweḍ γer yinumak n yal aferdis deg uḍris, γef waya Roland Barthes 

yenna-d: « tasnazmult taseklant d tazrawt n yizmulen deg uḍris aseklan, I d-yettbanen 

am ugraw yuddsen s yinumak urd-yettbanen arai yimeγri s tγuri taḥerfit. Tzerrew 

amek i d-ifures unamek seg tama n yidelsan d tesnilest»
14

. Seg tbadut-a n Barthes 

iban-d belli aḍris aseklan ama d ungal, asefru neγ tamacahut mačči kan d tulsa n 

taḥkayt, maca d anagraw amsuddes n yizmulen (awalen, tugniwin n uγanib, izamulen, 

iγbula idelsanen…); ayai yessebkan-d tasnazmult taseklant ur tettnadi ara kan 

ineḍruyen n taḥkayt maca amek aḍris ibennu-d anamek.  Tasnazmult tzerrew tudert n 

                                                
13

 Pierre Guiraud, La sémiologie, Que sais-je, 3
éme 

Ed, Presses universitaires, France, 1977, p.06. « Mais les deux 

aspects sont en corrélation et les mots sémiologie et sémiotique recourent aujourd’hui une même discipline, les 

européens utilisent la sémiologie et les anglo-saxons utilisent la sémiotique ». 
14

 Roland Barthes, Op.Cit, p.98. « La sémiologie littéraire est l'étude des systèmes de signes dans le texte 

littéraire, envisagé comme un ensemble structuré de significations au-delà du simple contenu narratif. Elle 

analyse comment le sens est produit par des codes culturels et linguistiques ». 

yizmulen deg tmetti
15

; ihi, aḍris aseklan ad yuγal d anagraw n yizmulen anida 

asnamuk d usnamak d nutni ara d-yesnulfun anamek. 

 Γer Greimas tasnazmult taseklant: « d tazrawt n tγessiwin n wullis, am izenziγen 

isiwlanen igraγlanen (imesgan, tinmegiwin) i yessuddusen anamek deg uḍris»
16

. Mi 

ara d-nini tselleḍ tiγessiwin n wullis, aya yessebgan-d d akken ullis ur yelli ara kan d 

taḥkayt tubrizt (iwudam, ineḍruyen), maca tettnadi ayen yellan d uffir: iferdisen 

uffiren i yuddsen ullis. Aya yeqqar-d d akken anamek n uḍris ur d-yettili ara seg 

awalen-nni imanen, maca deg temlilt i ṭṭfen deg uḍris. 

 Γer Umberto Eco: «tasnazmult taseklant tzerrew aḍris am ……i yuḥwaǧen 

taγuri n yimeγri i wakken ad d-yessuffeγ inumak s usemres n tzemmar yesԑa»
17

. d 

tabadut i d-yessebganen belli aḍris aseklan ur d-yeqqar ara kullec s wudem ubriz, 

maca yettaǧǧa-d ayen ur d-yettbanen ara, aya d imeγri ara t-id-yesbegnen s usemres n 

kra n teẓriyin am tesnazmult. 

 Nezmer ad d-nini tasnazmult taseklant treṣṣa γef ixeddimen n tesnilest 

tamesγast, ladγa wid n Ferdinand de Saussure i yessemgirden gar unamak (talγa n 

wawal neγ n uḍris) d unamek; d tikti i d-yesbegnen aḍris aseklan s sin wudmawen: 

agbur ara negzu d tγessa n yizmulen i d-yettaken anamek. 

4. Timuγliwin n inagmayen 

Aṭas n yinagmayen i d-yemmeslayen γef tesnazmulit, yal yiwen acu d-yenna 

fell-as, acku d tussna wessiԑen nezzeh, tezdi aṭas n taγulin, ama d idles, adellel, 

tumgist…atg. Ad neԑreḍ ad d-nefk timuγliwin n sin inagmayen ixedmen ddeqs n 

tezrawin γef tesnazmult. 

4.1. Tamuγli n Roland Barthes 

                                                
15

 De Saussure Ferdinand, Op.Cit, p.212. 
16

 Anderian Julien Greimas, Op.Cit, p.13. « La sémiologie littéraire est une analyse des structures profondes du 

récit, mettant en évidence les schémas narratifs universels (actants, oppositions) qui organisent la signification 

dans les textes ». 
17

 Umberto Eco, Lector in fabula: le rôle du lecteur, traduit de l’italien par Myriem Bouzaher, Grasset/ Le Livre 

de Poche, Paris, 1979, p.185. « La sémiologie littéraire étudie le texte comme une « machine paresseuse » qui 

nécessite la coopération du lecteur pour actualiser ses significations, en mobilisant des codes et des 

compétences interprétatives ». 

Tasnazmult γer Roland Barthes d asurif agejdan deg unerni n tiẓri n yizmulen 

deg tasut tis 20. Roland Barthes yeddem-d tasnilest n Ferdinand de Saussure, maca 

ibeddel-itt iwakken ad as-yexdem asnas γef yidles, γef tγamsa d yisemras inmettiyen. 

Tasnazmult d tussna n yizmulen, γer Roland Barthes, tasnazmult d tussna i izerrwen 

inagrawen n yizmulen deg tudert tinmettit. Yessewseԑ tikti n Saussure i d-yeqqaren 

belli azmul yesԑa asnamak d usnamuk yerna-d aseggiw d agejdan: anamek mačči d 

aḥerfi (azmul yezmer ad yesԑu aṭas n inumak). 

- Denotation et connotation: Dagi Roland Barthes yessemgared gar sin yiswiren n 

unamek: 

 Denotation: d anamek amezwaru. Md: tagerfa: d aγersiw amesrifeg 

 Connotation: d inumak idelsanen, isnaktiyen…Md: tagerfa d anamek n wayen n 

diri, mi tettsuγu tessawal i ugeffur, atg. 

- Anamek d tasnakta: deg udlis Mythologies, Roland Barthes yessebgen-d idles n 

ungraw yettarra izmulen d tumgisin, acku γer Barthes tumgist mačči d taḥkayt, maca d 

anagraw n teywalt i d-yessebganen azalen n tmetti. 

- Aḍris d agetnamek: Roland Barthes yettwali aḍris neγ «  yal tugna d 

tagetnamkan »
18

: 

 Ur yesԑi ara yiwen n unamek ; 

 D afaris n waṭas n yinumak ; 

 Imeγri ittekki deg lebni d usnulfu n unamek. 

D tamuγli i d-yessebganen belli yella uḍris aḥerfi, yella uḍris ara d-yebnu 

imeγri seg tγuri-ines. Γer Barthes izmulen ur d-ttaken ara udem n tilawt, maca bennun-

d tilawt. 

4.2. Tamuγli n Philippe Hamon  

4.2.1. Tasnazmulit n yiwudam γer philippe Hamon 

 Γer Philippe Hamon, tasnazmult n uwadem tettnadi ad teskiddeb  awadem n 

uḍris aseklan d amdan s timmad-is: awadem yesnulfa-t-id uḍris. Send Pillippe Hamon 

                                                
18

 Roland Barthes, Op.Cit, p.44. « toute image est polysémique ». 

awadem yettunaḥsab am umdan n tilawt, maca anagamay-a ibeddel tamuγli-agi anida 

d-yessebgen belli awadem mačči d amdan n tilawt, maca d asnulfu asnilsan. 

 Deg unekmar-ines asnazmulan n yiwudam, Philippe Hamon yessemgared gar 

tkraḍ n wannawen n yiwudam, ilmend n twuri-nsen deg ullis d unamek: 

a-Awadem aγbulan: d awadem yettwellihen γer tilawt tamezrayt, tadelsant neγ 

tinmettit yellan berra n uḍris (agellid, lawliyya, annaw inmetti, udem umgis, awadem 

amezray…), annaw-agi ad yessekcem aḍris deg yiwen umaḍal yessen-it yakan imeγri, 

wa ad as-d-yefk udem n tilawt. 

b-Awadem  adgizen : d awadem i yessuddusen awal neγ tikti deg ullis; yezmer ad yili 

d bab n yinaw, ad iwennet, ad yesteqsi neγ ad yefk awal i wiyaḍ.tl 

c-Awadem alsawal: d awadem i ibedden γef  wullis akken ad yelḥu akken iwata, d 

awadem i icuddun iḥricen n wullis iwakken ad d-iban d aḍris yeddukklen. 

  Awadem γer unagmay Philippe Hamon d tagruma n yizmulen iḍrisanen, yal 

awadem yesԑa acu ara t-yessemgirden d wiyaḍ, gar izmulen-agi i d-yefka unagmay-ag 

ad d-naf: 

a-Isem amaẓlay: γer Phillipe Hamon d tagi i d limara tamezwarut i yezmer ad tt-

yesԑu uwadem. Maca isemur ur yezmir ara weḥd-s ad d-yesnulfu awadem. Isem d 

limara ara: 

- T-id-yesbegnen; 

- Ad t-yessemgirden d wiyaḍ; 

- Aγ-yeǧǧen ad negmer isallen fell-as. 

b-Aglam: d tamsalt tagejdant γer Phillip Hamon, acku d netta ara aγ-d-yefken tugna n 

uwadem. Aglam d netta ara yerren imeγri ad yissin ugar awadem, d aglam ara d-

yefken udem n tilawt i yimeγri, aladγa: 

-Tafekka; D aferdis ara yeǧǧen amseflid ad yeḥṣu tawegga tanirit n wasṣaḍ: udem-is, 

acebbub-is, allen-is. 

-Iselsa; Dayen yettlusu uwadem, zemren ad d-beggnen adeg-is deg tmetti, azaɣar-is 

ma d azawali neɣ d amerkanti, akken zemren ad d-beggnen idles-ines. 

Ɣer Gueṭṭaf Muḥemmed:« Iselsa seg izamulen i izemren ad aɣ-d-fken isalen ɣef 

uwadem di tmetti ».
19

 

-Tasnimant ; D ayen i d-yessebganen ṭbiɛa n uwadem s wudem yelhan neɣ n diri. 

-Tameddurt; liḥala yettidir uwadem deg tudert-is n yal ass, aẓar-is, tawacult-is d 

wayen i d-yesɛedda deg tudert-is 

Akken i  d-yenna Muḥemmed Gueṭṭaf:« Tameddurt n uwadem tcud ɣer tudert-is, izri-

is d twacult-is ».
20

 

c-Tiggawin: ayen ixeddem uwadem yezmer ad aγ-d-yefk ttbut γef tbadut γef: 

- Tamlilt-ines tasiwlant; 

- Azalen-is; 

- Adeg yeṭṭef deg ullis. 

d-Amawal: inaw n uwadem neγ ayen d-qqaren fell-as: 

- Amawal; 

- Tiktiwin. 

e-Awadem d lebni n yimeγri: γer Phillipe Hamon ,  awadem ur d-yettunefk ara γef 

yiwet n tikkelt, maca nettissin-it deg tuγzi n tγuri, d ayen i d-yessebganen belli 

awadem yettili ula deg urmud n yimeγri s: 

- Agmar n limarat; 

- Ad necfu fell-asent; 

- Ad tent-ncudd; 

- Ad tent-nsismel. 

f-Tamllilt n yinagrawen inemgalen: Phillipe Hamon iwehha ula γer tγessa n wullis, 

anida iwudam nettissin-iten seg wassaγaen yellan gar-asen, aladγa assaγen inemgalen: 

- Asaḍ / asaḍ n lekdeb; 

- Amerkanti / aẓawali; 

- Ilemẓi / amγar; 

- Aγerman / aweḥci. 

                                                
19

 Muḥemmed Gueṭṭaf, les procédés kabyle cas de tafrara et Iɣil de Salem Zenia, thèse de doctorat en littérature 

amazighe, université de Bouira, 2018/2019, p133. 
20

 Ibid, pp, 33-34. 

5. Azmul 

 D tugna i d-yettakken anamek, yeskan-d assaγen ilqayanen yemgaraden gar 

tγawsiwin d tektiwin, d asaka gar tilawt d unamek itteqqen ayen nettwali γer wayen 

nefhem, yerna ileddi tiwwura i usenfali d usegzi, yenna-d fell-as Jean Claude 

Domenjoz: « azmul yettili d allal iǧehden i usegzi n tγawsiwin, awalen, tugniwin, 

afrayen»
21

. 

Azmul d asddukkel gar usnamak (d tugna i d-yellan deg allaγ-nneγ mi nsell i 

tγawsa-nni) d usnamuk (d isekkilen-nni  i d-yefkan taγawsa-nni). Joseph Courtes 

yettwali: « ma ur yelli ara usnamuk werǧin ad yili usnamak»
22

. 

Asnamuk d usnamak d sin wawalen igejdanen deg tesnilest d tesnazmult i 

yettuγalen γer umusniles Ferdinand de Saussure i d-yennan fell-asen: « nsumer-d ad d-

nefk awal azmul i wakken ad d-nsegzi anamek amatu, ma d awal d tugna n wallaγ 

nsemma-asen asnamak d usnamuk»
23

.  

Asnamak d usnamuk ulac acu ten-yezdin, γef aya Ferdinand Saussure yenna-d: 

« assaγ ara yesddukklen asnamak d usnamuk ur d-yettili ara»
24

, d ayen i d-

yessebganen d akken ulac assaγ agaman gar talγa tamsislit d tekti i d-tsebgan. 

6. Inekmaren isnazmulen 

Inekmaren isnazmulen sebganen-d tiγariwin yemgaraden i uzraw n uzmul 

(tameslayt, tugniwin, tiγawsiwin, taγamsa…) d ufaris n unamek deg tmetti. Llan ukuẓ 

n inekmaren: 

 

 

                                                
21

 Jean Claude Domenjoz, L’approche sémiologique, Ecole des arts décoratifs, Paris, 1998, p.09. « Le signe 

indique l’existence d’une chose où représente autre chose ». 
22

 Joseph Courtés, La sémiotique du langage, Armond Colin, Paris, 2013, p.38. « S’agit d’un code et l’on rejoint 

le sens (ou le signifié) comme sans médiation aucune ( le signifiant ne construisant pas ». 
23

 Ferdinand de Saussure, Op.Cit, p.98-101. « Nous proposons de conserver le mot signe pour désigner le total, 

et de remplacer concept et image acoustique respectivement par signifié et signifiant ». 
24

 Ibid, p.101. 

6.1. Tasnazmult tasnilest 

  Isumer-tt-id Ferdinand de Saussure, anida i d-yenna belli azmul yebḍa γef 

usnamuk d usnamak. Anekmar-agi yettwali anamek yettili-d seg umgired yellan gar 

izmulen (mačči seg wassaγ yellan gar tγawsiwin) 

6.2. Taẓrizmult  

 Isumer-tt-id Peirce anida yettwali azmul nezmer ad naweḍ s anamek-is s kraḍ n 

wassaγen yellan gar talγa n uzmul, iswi d unamek i d-yellan deg wallaγ. 

6.3. Tamesγast tasnazmult  

  Tella-d sγur Roland Barthes; d anekmar i izerrwen inagrawen n uzmul deg 

yidles d usebgen amek I d-ttlalen inumak inaddayen deg tmetti neγ deg tesnakta. 

Tettnadi amek idles yettarra izmulen d iznan uffiren. 

6.4. Tasnazmult tasiwlant d tdiwennit 

Tella-d sγur Greimas, d anekmar i ixeddmen tasleḍt i tγessiwin n wullisen d 

yidewenniyen (timlilin n yimesgan, izenziγen isiwlanen) i wakken ad negzu amek i d-

yettili unamek deg yiḍrisen. 

7. Azenziγ n tesnazmult n Philippe Hamon 

 

Tawegga                                   Tigawin                                          Aẓayar 

- Isem amaẓlay                          -Tamlilt tasiwlant                               - Agejdan 

- Agisem                                   -Tamlilt tamsagant                              -Anadday 

- Tafekka                                                                                               - Azal deg ullis 

- Iselsa 

- Tasnimant 

 
 Iwudam 

   

 



Ixef  wis sin                                                                                               Tasnazmulit 

31 

 

- Tameddurt  



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Ixef wis kraḍ : Tamacahut d wasaḍ 

Deg yixef-agi Tamacahut d waṣaḍ, ad d-nawi awal s umata ɣef tmacahut 

ilmend n kra n yimusnawen, tulmisin i tt-id-yessebganen d tigawin i yesselḥayen 

timucuha, daɣen tignatin n tmenna i tt-yeǧǧan ad tili, mebla ma nettu tiwuriwin-is d 

leṣnaf-is d kra n yisutal i tezrawt-a, syin akin ad d-nemmeslay ɣef tɣessa-is amek 

tettwabna ad d-nkemmel ixef-a s wawal ɣef wassaḍ, ad d-nefk tabadut-is, ad d-negzu 

amek id -yefruri wassaḍ seg yiwudam igejdanen d umgired yellan gar-asen, d tmuɣli n 

yinagmayen iberraniyen gar-asen Vladimir Propp daɣen ad d-nini tamellilt n wasaḍ 

deg tmucuha d wazal-is d kra seg tulmisin-is i t-yeǧǧan yufrar deg yal tamacahut. 

1. Tamacahut 

1.1. Tabadut n tmacahut  

 Yal agdud deg umaḍal yesɛa tamacahut-is, d tawsit tamensayt n tsekla i d-

yellan si zman aqbur, i d-yettasen s timawit seg yimi ɣer tmeẓẓuɣt, telḥa-d si tsuta ɣer 

tayeḍ armi tekcem deg wannar n tira. Tamacahut d aɣerbaz n tudert imi teqqen ɣer 

umdan, tettas-d s wudem asiwlan. 

Aṭas n yimsegmayen yerran lwelha-nsen ɣer wanect-a imi xedmen tizrawin 

tilqayanin ɣef ṣṣenf-aki n tmacahut, yal wa amek i d tt-id-yessegza.Muḥend Akli Salḥi 

yessegza-d tamacahut : 

« D tawsit n tsekla tamensyat, d tawsit n tsiwelt. 

Tamacahut d ṣṣenf n tsekla id-ttawin s timawit ɣas akken 

iseggasen-a ineggura nnulfant-d kra n tmucuha s tira am 

tmacahut i d-yura Hamane Abdelhaq, tamacahut n Ɛmer n wewriz 

1995, d tmucuha yura Wakli Kebaili “ imeṭṭi n bab idurar 

1998”».
25

 

Tamacahut ɣur-s azal meqqren, d agerruj n tmusniwin imi  trebba aṭas n 

yiɣerfan mebla lkaɣeḍ d yimru, tessawaḍ amdan yettwali ɣer deffir n udris, tettak 

timsirin i umdan akken ad yelmed ilugan n tudert. Tamacahut ssawalen-tt-id  wid 

meqqren di leâmer ladγa  timɣarin  i   yigerdan imecṭaḥ, deg yiwen wakud, mi ara ad 

                                                
25

 Muḥend Akli Salḥi, Asegzawal ameẓẓyan n tsekla, l'Odyssée, Tizi Wezzu, 2017, p.52. 

ddukklen ɣer yiri n lkanun deg yiḍ, wid iwumi d-ḥekkun ad d-smuzguten, yis-s i 

ttekkesen lxiq d yiɣeblan d ɛekku, tesrusuy-d nadam, iɛeggalen n uxxam ttfarasen 

tagnit-nni n tddukkli anda tettemlili tasa d wayen turew.  

 Ger yinagmayen iqbayliyen i d- iwlhen ɣer waya s tikti n Savignac: « Timucuha 

di tmetti taqbaylit d tamsalt yerzan tamṭṭut, ɣas ma yella nufa seg yirgazen wid i d-aɣ-

d-yefkan kra n tmucuha maca timucuha-agi wwint-ten-id s ɣur tyemmatin-nsen mi llan 

é&tteḥessisen-asent am yal agrud».
26

 

 Deg tallit taqburt, timetti taqbaylit tekker-d s tmucuha maca deg twula-agi 

tineggura nnulfan-t-d tawilat n tetknulujit i yessnernan  asiweḍ n tewsit-agi,  deg tallit 

tatrart iban-d ubrid n  tira ,  ara ad  tt-yeǧǧen ad tt-ttwaḥrez ur tettruḥu ara deg  tatut,  

acku ma treṣṣa di tira  ad teqqim i lebda, ur  tettbeddil ara. 

 Muḥend Akli Salḥi yenna-d:« Tamacahut, d tawsit n tsekla tamensayt, d tawist 

n tsiwelt, d ṣṣenf n tsekla id-ttawin s timawit ɣas akken iseggasen-a ineggura nnulfan-

d kra tmucuha s tira»
27

. Tamacahut s tuget d asugen i yesɛan anamek, d yizen i umdan 

anda tettfeɣ d inzi. 

 Salem Zenia yenna-d: «Timucuha ɣas mxalafen yismawen-is tettawi-d ɣef 

takumi, tadyanit neɣ tajrirt neɣ tamneḍrut, tezga-d ger umezruy d uferriɣ ger wayen 

yellan d wayen yernan tamɛayt neɣ taqulhat tettawi-d ɣef tedyanin timezyanin yesɛan 

anamek yerna tettuɣal d inzi (lemtel)».
28

 

Timucuha mgaradent, yal yiwet dacu n yiswi uɣur tessaweḍ, awadem deg-s 

yezmer ad yili d amdan, Md: Mqidec, Lunǧa, amɣar azemni, sselṭan neɣ d aɣersiw, 

Md: “Tteryel, Waɣzen, Izem, Uccen”, daɣen tettals-d ɣef isental am: Tegmat, tiḥerci d 

nniya, Tismin, Tigujelt. 

                                                
26

 Muḥammed djellaoui, Tiwsatin timensayin n tesrit taqbaylit, HCA, 2007, p.20. 
27

 Muḥend Akli Salḥi, Op.Cit, p.55. 
28

 Salem Zenia, Yella zik-nni, Ed, l'odyssée, Tizi Wezzu, 2002, p.07.  

1.2. Tamacahut ɣer yinagmayen iberraniyen 

 Valdimir Propp yettwali taḥkayt: « D ullis ubeddun s tegnit timerwit (lixṣaṣ), 

tettnerni s umseḍfer n twuriwin (31 n twuriwin), tkeffu s useggem n tegnit-nni yerwin 

(zwaǧ n wasaḍ) ».
29

 

Claude Bremond yessenfali-d tamacahut: « Tebna ɣef umseḍfar n tgezmin, yal 

yiwet seg-sent tuddes s kraḍ n yiberdan: tazwert (talalin n lixṣaṣ), taneflit (tikfin n 

lixṣaṣ), tagrayt (aɣellet)».
30

 

1.3. Tulmisin n tmacahut 

 Tulmisin n tmucuha n leqbayel ur mxalafent ara ɣef tmucuha n tsekliwin n 

umaḍal. Tamacahut tebna ɣef yiwudam i yesseddayen ineḍruyen, akud-is yeddawar 

ɣef zik-nni  tedda s timawit. Ihi, gar tulmisin-is tigejdanin ad d-naf: 

 Tanfalit n tezwara d taggara 

Yal tamacahut uqbel ad -tt-id-yales bab-is yewwi-d fell-as ad d-yini tifyar 

timezwura iwakken imsefliden ad as-d-fken tameẓẓuɣt, ttḥaren i wayen ara d-yales. 

- Ad d-yini: “Amacahu” 

- Ad as-d-rren: “Ahuuu” 

- Netta ad asen-yerr: “win d-yennan ahu, ad d-yemlil lhu, ad yettiɣzif, ad yettdbaɛ 

anect usaru. 

Ma d tanfalit n taggara tamsiwelt ad terr tajmilt i wid i d as-d-yesmuzgten ad 

tessaram yewweḍ yizen-is akken iwata. 

-Ad asen-d-ini: “tamacahut-iw lwad lwad ḥkiɣ-tt-id i warraw n lejwad, ccwaṭṭen ad 

ten-yexzu Rebbi, ma d nekkni ad aɣ-yeɛfu Rebbi” 

 Tutlayt  

                                                
29

 Vladimir Propp, Morphologie du conte, Ed, du seuil, collection, point essais traduction de Marguerite Derrida, 

Claude Ligny et Tzvetan Todorov, 1970, p.112. « Le conte est un récit structuré qui commence par une situation 

de déséquilibre (un manque ressenti par le héros ou sa famille). Il se développe ensuite selon une succession fixe 

de fonctions (les 31 fonctions qu’il identifie). Il aboutit à un rééquilibrage (réparation du manque, une 

récompense) ». 
30

 Claude Bremond, Logique de récit, Seuil, collection “poétique”, 1973, Paris, p.30. « Le conte structuré de 

succession des séquences, chacune forme trois moments clés: ouverture des actions (la manque), développement 

(épreuve, quête) et aboutissement (résolution positive ou négative) ».      

 Deg tuget n tmucuha n leqbayel tutlayt tettas-d s wudem usrid d tufhimt, d 

tushilt. Imsefliden ur d-ttafen ara iɛewwiqen, awalen-is ttwaxtaren imi d wid 

yessemras umdan yal ass deg taywalt. 

 C.L.Dujardin tenna-d:« Tamacahut fehmen-tt meddden, imi tutlayt iɣef tebna d 

tushilt, awalen deg-s ttewxtaren iman-nsen, d usriden».
31

 

Awal Laṣel-is 

Sselṭan n tutlayt taɛrabt 

Lunǧa n tutlayt tamaziγt 

Jami n tutlayt tafransist 

Lfirma n tutlayt tafransist 

Sbaḥ n tutlayt taɛrabt 

 Akud 

 D tizi-nni iɣef wacu i ttɛeddin ineḍruyen n tmacahut-nni, d aferdis agejdan deg 

lebni n tsiwelt d unerni-is, akud di tmucuha  ur yesɛi ara tilas, semrasen awalen-a “zik-

nni, yiwen wass” akken ad ten-nawin ɣer usugen. 

 Muḥend Akli Salḥi yessenfali-d akud d akken: « D aferdis di tesleḍt n tsiwelt, 

yettban-d wazal-is deg ubeddel swayes i d-gellun yineḍruyen n teḥkayt. Llan sin n 

leṣnaf n wakud di tesleḍt n tsiwelt “akud agensay d wakud aniri”».
32

 

 Adeg 

                                                
31

 Camille Lacoste-Dujardin, Le conte kabyle, Étude éthnologique, Paris, François Maspero, 1970. 
32

 Muḥend Akli Salḥi, Op.Cit, p.21.  

 Adeg yemmal-d anda teḍra tigawt di tmacahut, yezmer ad d-yas d asugnan neɣ 

d ilaw. 

MD: Asugnan→axxam di sebɛa igenwan, leqṣer aberkan. 

MD: D ilaw→ṣṣeḥra, tamdint. 

Tuget n tenfaliyin n wadeg meḥsub ttuɣalent-d deg yal tikkelt (axxam, tala, 

lexla, ssuq). Adeg yemmal-d daɣen azal n uwadem deg tmetti-is, md: setut, amɣar 

azemni, ṭṭamen, yelli-s n ugelid, aɛeṭṭar. 

  Γer Muḥend Akli Salḥi adeg: « D aferdis di tesleḍt n tsiwelt, d adeg i d-

yemmalen anda tḍerru tigawt, d netta daɣen i d-skanen deg waṭas n tegnatin amek iga 

uwadem, yettili-d waya s uglam n wadeg (ismawen d lewṣayef n yimukan anda tḍerru 

teḥkayt)».
33

 

 Iwudam 

Iwudam deg tmacahut yettuneḥsab d aferdis agejdan, seg-sen ileḥḥun ineḍruyen 

neɣ tigawin, yezmer ad d-asen d iwudam neɣ d iɣersiwen, mmalen-d ccer neɣ lxir. 

nettaf-d deg tmucuha: 

- Iwudam igejdanen: fell-asen i tebna teḥkayt, d wid yettilin seg beddu alama d 

taggara n tmacahut. 

- Iwudam inaddayen: d wid i tekkin seg tama neɣ si tayeḍ deg usnerni n ineḍruyen, 

mačči d win i d-yettuɣalen s waṭas. 

Deg tsiwelt, amsawal yettak azal i yiḥulfan n uwademn yetteglam-d tudert-is d tfekka-

s ladɣa asaḍ. 

 Tiggawin 

                                                
33

  Muḥend Akli Salḥi, Op.Cit, p.11. 

 Tigawin zemrent ad ilint wezzil-it neɣ ɣezzif-it, d nutenti i d lsas n tmacahut, 

beddun-t s wuguren, s temsal n umennuɣ tettfaka s tifrat yessefraḥen neɣ yesseḥzanen, 

maca tikwal ttuɣalen ɣer tazwara. 

- Tagnit n tazwara: d ixef amenzu i d aɣ-yettwellihen ɣer wayen i d-iteddun di 

tmacahut, tessawaḍeɣ-d isallen iwatan, d tagnit anda d-yettili wakud (zik-nni), adeg 

(taddart n iferḥunen) d yiwudam (sselṭan d 07 warraw-is). Tettili terked. 

- Tagnit tis snat: ttbanen-d iwudam imaynuten, din i d-yettlal wugur syin akin ad 

snernayen tigawin yemxallafen, dɣa ad d-iban uferdis anejbar i d-yettasen mgal aferdis 

amerway. Aferdis anejbar yettak-d tallelt, ineǧǧer abrid ɣer tifrat, iɛerreḍ ɣer ferru n 

wugur. 

- Tagnit n taggara: Yal tamacahut taqbaylit tuget deg-sent ttefakan-t s tegnit n lferḥ, 

aṣad yettawi araz. 

  Ayen i ɣef tteḥaren yemsefliden deg teḥkayt d taggara-agi, aladɣa imectaḥ, imi 

taggara-s tettili-d s lferḥ am (zwaǧ n wasaḍ). ttrajun-tt s ccuq d usirem. 

 Aglam 

 Mi ara yuget uglam deg tmacahut, ijebbed-d lwelha n yemsefliden, yettawi-ten 

ɣer usugen berra n tilawt ladɣa arrac imectaḥ, ttxayalen-d tugna n yiwudam d wamek i 

ttidiren deg ullis. Anallas iglem-d ula d akud d wadeg d tɣawsiwin i ɣef teddawar 

teḥkayt-nni. D tamiḍrant tagejdant di taɣult n tsekla acku gar iferdisen igejdanen n 

uḍris, yettili-d iwakken ad d-nesken akud, adeg neɣ awadem s tikci n waṭas n yisallen 

fell-asen.  

Muḥend Akli Salḥi yenna-d: « D aḍris neɣ d aḥric deg uḍris i d-yettaken 

isallen ɣef uwadem (ɣef umdan), ɣef tɣawsa, ɣef wadeg, ɣef wakud neɣ ɣef tigawt»
34

. 

Ihi, aglam yettarra imeɣri ad d-isugen ayen id-yettwaḥkan, d anaw n uḍris neɣ d tukist 

yesɛan tamelilt ad d-yessegzi neɣ ad d-issebgen taɣawsa neɣ aferdis-nni. 

 Aɣanib 

                                                
34

 Muḥend Akli Salḥi, Op.Cit, p.18. 

 D awalen, d tefyar ara yebnun taseddart. D asenfali i yessemras umaru deg 

tikta-s, yal amaru yesɛa aɣanib, tikwal yesseqdac amqim nekk neɣ netta. 

Aɣanib d taɣara timant anda amyaru ad d-yessenfali ayen yebɣa ama d afran n 

wawalen, teɣzi n tɣessa n tefyar s wanya aḥerfi neɣ udyiz. Aɣanib yessebgan-d 

tifaksutin yessemras umyaru i wakken ad d-yaru aḍris, am tugniwin uɣanib (aserwes, 

tanɣumnayt, tumnayt, allus), anya n tefyar akked uglam. 

 Kamal Buɛmara yenna-d: « Awal awsiw yesddukkulen tunuɣin d yizalagen, 

dayen i wumi neqqar tajeǧǧigt n tesnukyest. Aseryes= ornement akken yura Suhamy 

ɣef wawal-a tunuɣt».
35

 

1.4. Tiwuriwin n tmacahut 

Tamacahut taqbaylit d tawsit i d-tefka tsekla timawit, syes i d-tekker tmetti 

taqbaylit, trebba-d argaz, tameṭṭut, meẓẓi, meqqar imi ugtent twuriwin-is, aneggaru-

agu iḥuza agdud s umata aqbayli gar-asent: 

-Tawuri n uselmed: Tamacahut d aɣerbaz amensay, d aɣerbaz n tmusniwin i 

yessenernayen allaɣ n ugrud, yal taswelt iswi-is d tamsirt i wid i d as-isellen, am 

wakken tesselmad tutlayt i uqcic amecṭuḥ. 

-Tawuri n usugen: Tamacahut tesseɣras zzerb n tilawt imi tessufuɣ amseflid ɣer 

wannar n usugen. 

-Tawuri n unecraḥ d tuksa ɣef wul: Timucuha n tedṣa d taswiɛt n zhu, semsayen 

ɛeggu, tettun iɣeblan n tudert rzagen. 

-Tagnit n usegunfu: Akken nezṛa, argaz seg wasmi ara yeffeɣ ɣer uxeddim-is imi 

tamɛict taqburt ur teshil ara, teɛteb aṭas aladɣa tefellaḥt acku ulac ttawilat d ungawi, 

ula d tameṭṭut seg wasmi ara d-tekker alma qqnent wallen-is d nettat d tikli, teṭṭef 

axxam d berra am: (azdam, azeṭṭa, tallaɣt, tamegra, d tebḥirt…),  aya-gi i ten-iɛetteben 

aṭas, seg wanect-a irran tamacahut d allal n usteɛfu, tsettu-asen llaẓ, tettekkes-asen 

faccal d ɛeggu. 

                                                
35

 Kamel Buɛmara, Amawal n tunuɣin n tsukyist, lexique de rhétorique, HCA, 2007, p.31. 

Muḥammed Djellawi yenna-d: «Ass yesseɛyaw yettereẓẓiq, iḍ yesnefsusay 

yettecewwiq».
36

 

-Tawuri n temsetla: Timucuha ssawalent i tddukkli imi zeddint tiwaculin, 

sseqwayent assaɣen gar yemdanen. 

-Tawuri n trebga: Tamacahut d tallelt i tyemmatin deg urebbi d tegmi n dderya-

nsent, tettwelih-iten ɣer ubrid n tafat, temmal-asen amgired ger lxir d ccer, ger nniya d 

lexdeɛ, ger wufhim d webhim, ger lḥaq d lbaṭel. 

1.5. Tignatin n tmenna 

 Zik tagrest qsiḥet ataṣ, asemmiḍ-is yessergagayen taɣma n yilef, adfel yessa am 

uclim amellal ɣef tudrin n leqbayel amzun d abernus acebḥan, tiyita-s deg yidurar, 

ssem-is deg tɣaltin,  imi ara d-yawweḍ yiḍ ttḥaren ad d-yeɣli ṭṭlam, iɛeggalen n 

wuxxam saɣayen timest deg lkanun ttɛawazen ad slen timucuha. 

Akken i d-yenna Lounis Aït Menguellet:« Aḥku-y-id taqsiḍt ɣas ma yedur 

umkan, ɣas ma tesseḥzan, ad d-tfak akken yelha. Aḥku-y-id taqsiḍt yiggas deg ussan, 

nutni akked wuḍan sɛedlen nnuba. Aḥku-y-id ɣef yetran amek i d-tt-ɛassan ɣef widak 

yelhan yesɛan nniya. Siwel-iy-id tamacahut. Aḥku-y-id taqsiḍt n wid-ak akken, ilemẓi d 

tlemẓit asmi myeḥmalen».
37

 

Seg waya i yettuneḥsab lkanun d aɣerbaz n tmetti taqbaylit imi yesselmad 

timsirin s wazal-nsent, yettwellih ɣer ubrid yelhan. 

Yidir yenna-d:« Aqejmur n tasaft, i deggar akkin i yinyen, mlalen akk at 

wexxam i tmacahut ad slen».
38

 

Tamacahut ttalsen-tt-id deg yiḍ acku deg wansayen-nneɣ imenza ǧǧan-d ilugan 

ɣef tsiwelt-is ur d-ttili ara sbaḥ acku rewwlen ɣef twuɣa gar-asen: 

 Ad d-sɛun iɛeggunen neɣ iɛeẓẓugen. 

 Ad iɛeddi fell-as uzaylal. 

 Amsawal ad yefferḍes neɣ ad yedderɣel. 

                                                
36

 Muḥammed Djellawi, Op.Cit, p.24. 
37

 Lounis Aït Menguellet, tizlit “siwel-t-iyi-d tamacahut”. 
38

 Idir, tizlit “A baba inuba”.  

 Amsawal ad yemmet d amengur. 

Aya-gi d tiflas kan i waken ur d-ḥekkun ara deg wass, ahat yal yiwen ur 

yettkemmil ara cɣel-is acku igerdan imecṭaḥ yettawi-ten zhu, limer ttafen yal lawan ad 

sellen i tmucuha, maca tayemmatt ur tezmir ara ɣas akken tferraḥ s tarwa-is. Tikwal 

tettɣlab-itt tasa-s, tḥekku-as-tt-id deg uzal. 

 Am wakken i d aɣ-denna yiwet n temsaɣult: « Win ara d-yalsen tamacahut 

sbaḥ yewwi-d fell-as ad yeqleb iceṭṭiḍen-is neɣ ad iger asɣar deg yimi-s neɣ ad iqelleb 

tasḥabt-is neɣ ad temtem sebɛa tikal ɣer yiri-s ayfus. Yella wanda daɣen tettdeggir 

aman ɣer berra n wumnar, wa ttuɣal lebla akin».
39

 

Ihi, kra n yemdanen mazal-iten ttamnen s teflas-agi, ṭṭfen di leɛwayed d 

wansayenn daya i ten-yeǧǧan ḥekkun-d timucuha deg yiḍ. 

1.6. Leṣnaf n tmacahut  

Muḥend Akli Ḥaddadu yemmeslay-d deg yiwen udlis ɣef temsalt-agi, yebḍa-tt 

ɣef ukuẓ n wanawen igejdanen:  

 Timucuha n waɣzen ; 

 Timucuha n warrac ; 

 Timucuha n teḍsa ; 

 Timucuha n tesreḍt. 

1.7. Isental n tmacahut 

Yal tamacahut ɣef wacu asentel i d-ttawi, ad d-nebder: 

- Tagmatt: Terza ayen yeɛnan tadukli n watmaten sumata d wassaɣen yellan gar-asen 

ama telha ama dirit. Si Muḥ Umḥend yenna-d: «Yir tagmat am kalitus mebɛid i terra 

tili». Ger tmucuha i d-yufraren, tamacahut n Ɛli d weɛli. 

                                                
39

 Tamsaɣult Ḥemmam.N., 67 n yiseggasen, awal ɣef win i d-iḥekkun. 

- Tagujilt: Tettawi-d s tuget ɣef tmeṭṭut d ubaba-t ikerhen, iḥeqqren irbiben-is neɣ 

igujilen iwumi mmuten imawlan-is, yettemenṭaren deg ubrid ɣer wayeḍ, deg taddart 

ɣer tayeḍ. Md: (tafunast igujilen). 

- Tikerkas: Tettawi-d ɣer tḥila, d stayet ama gar tǧiratin, aer tnuḍin, uccen d yinisi. 

Md: (tamacahut n taǧǧalt n teryel). 

- Tigellilt d tmesbaɣurt: D timsal i yḍerrun gar ugellid d wakli-s, gar uẓawali d 

umerkanti, imi ay-agi ur yeɛdil ara gar yemdanen ttawḍen ɣer teɛdawt d imenɣi. Md: 

(Tamacahut n ugellil). 

- Tayri: Ulac tamacahut deg tmucuha n leqbayel, timucuha n tsekliwin nniḍen ur d-

telli ara tayri deg-s, d afragen i d-yettlalen gar tyemmat d mmi-s neɣ gar ilmeẓyen. 

Deg tmacahut taqbaylit ad d-naf aṣaḍ d netta i yettnadin i yettaken tudert-is akken kan 

ad yawweḍ ɣer lebɣi-s neɣ ɣer tin iḥemmel. Md: (yelli-s n ugellid). 

- Takdit: Tettmeslay-d neɣ tḥekku-d ɣef laman ilaqen ad yili gar yemdanen, wa ur 

yettak afus deg wayeḍ alma d lmut, ur yettruẓu ara lwaɛd -nni akken tebɣu tili tegnit, s 

ṣbar d tebɣest. Md: (Tamacahut tassa n uqelmun). 

1.8. Taɣessa n tmacahut  

Iswi-is agejdan d asiwel neɣ d allus n teḥkayt i yimeɣri, ad d-naf deg iwudam, 

yettili-d s uzenziɣ asiwlan neɣ (intrigue, taddist), akk yettilin s tuget d izri n tigawin 

ttemseḍfarent, llan idiwenniyen d uglam. Aḍris asiwlan yemgarad ɣef yeḍrisen nniḍen 

s tulmisin n tulsa n teḥkayt tilawt neɣ tasugnant yuddsen s uzrar n ineḍruyen, ttidiren 

iwudam yettnernin deg umaḍal asiwlan. 

 Grimas yenna-d ɣef tuddsa n tmacahut: « Llant tlata n tegnatin di tenqqist: 

tagnit n tazwara, tagnit n tlemmast d tegnit n taggara. Tagnit n tlemmast d tagnit n 

usnerni n teḥkayt, deg-s i yettili ubeddel seg tigawt ɣer tayeḍ, tigawin yellan deg 

uḥric-agi (wis sin) n teqqist bḍant ɣef tlata n leṣnaf, yal ṣṣenf yeṭṭef takkayt (étape)». 

1.8.1. Azenziɣ awuran 

 Iwakken ad d-nesnulfu ullis ilaq ad neḍfer semmus n tarrayin s yis-sent imeɣri 

ad yegzu akken iwata taḥkayt: 

✔    Tagnit n tazwara: D askan n wadeg, akud d yiwudam. Tagnit-a d timekedt. 

✔    Aferdis amerway: D win ad tagnit n tazwara, d aferdis deg ad tendu taḥkayt. 

✔    Ineḍruyen: D tagruma n tigawin yeḍran d wid i d-yellan lmendad-nsent, s umata 

d tigawin xeddmen iwudam akken ad awḍen ɣer tifrat n wugur. 

✔    Aferdis anejbar: Win ara ijebren ayen yerwin, d aferdis ara d-isbegnen keffu n 

wullis. 

✔     Tagnit n taggara: D taggara n wuliis, d tagnit terked. 

 

 

 

 

 

 

 

 

 

   Tagnit n tazwara 

  Azwel n  tmacahut 

acu   aniwa   anida   melmi 

Ineḍruyen 

  

   Dacu n 

tegnit? 

dacu-ten? 

Aferdis 

amerway  

  

 Uguren    dacu i 

yeḍran? 

Tagnit n taggara  

1.8.2. Azenziɣ amsagan 

Yerza tawuri d tigawin i yxeddem uwadem deg tmacahut, yettili-d akk deg 

uḍris  amullis (ungal, taneqqist, tullist). Yessebgan-d tigawin amek i d-ten-tetturaren 

yiwudam, amagay d aṣaḍ ara ynadin ɣef lixṣaṣ, yezmer ad yili d taɣawsa takmamt, 

send ad yeffeɣ ad inadi fell-as neɣ ad ticeggeɛ umazan, anermas ad yesfaydi si tɣawsa-

nni maca amagay yezmer ad yaɣ win ara tiɛiwnen neɣ ad d-yaf ugur. 

 

-  

-  

-  

- Asaḍ: fella-s i tebna teḥkayt, d win ixedmen tigawt. 

- Amazan: D win ad icegɛen aṣaḍ akken ad d-yawi taɣawsa. 

- Taɣawsa: Dayen yettnadi waṣaḍ. 

- Anermas: D win ad yesfayden seg tɣawsa. 

- amellal: D win ad iɛiwnen aṣaḍ deg tifin n tɣawsa. 

- Amnamer: D win ad d-yasen mgal aṣaḍ deg tifin n tɣawsa. 

2. Asaḍ 

2.1. Tabadut n uwadem 

Awadem d aferdis agejdan di tmacahut, s-yes ileḥḥun ineḍruyen. Muḥend Akli 

Salḥi yenna-d: « Awadem d aferdis agejdan di tesleḍt n tsiwelt, am netta am tigawt am 

tkerrist am wakud d wadeg».
40

 

                                                
40

 Muḥend Akli Salhi, Op.Cit, p.38. 

  Amazan    Taɣawsa  Anermas  

Amenamer Asaḍ  Amallal 

Iwudam rennun-d tahuski, ttakken azal d unamek i uḍris amullis n tsekla, imi 

nutni i d ul n tmacahut, aneggaru-agi mebla iwudam d axxam mebla imezdaɣ. Ayɣer 

bḍu ger imeɣri d uwadem yeqwa? 

Seg usteqsi ad d-negzu d akken awadem yetturar tamelilt tameqrant di teḥkayt 

acku ur d-yettas ara d aɛeqqa n lkaɣeḍ kan imi yettḥaz-it ugar n tɣuri-nni, aya yettaǧa 

imeɣri ad yettekki deg usinareyu n tudert n waṣaḍ, awadem ijebbed lwelha i 

yimeɣriyen acku ijebbed ul, am wakken yetturar s yiḥulfan-nsen. 

Yella-d umgired gar uwadem d wemdan, imi ur myeɛdalen ara, ilaq ad nẓer d 

akken awadem mačči d amdan. 

a-Amdan:  

D win yeddren, yesɛa tilelli yezmer ad yexdeɛ, ad ibeddel tikti, deg yiwet n 

teswiɛt yesseqdac allaɣ-is di tilawt, wa ad yexdem akken yebɣa . 

b-Awadem:  

D win i d-ixleq umaru, yettban-d am wakken yesɛa tilelli, maca deg tidet d 

amaru i t-yeseddayen awadem, yettidir kan mi ara d-ḥekkun tamacahut. 

 Muḥend Akli Salḥi ula d netta yessemgared gar sin iferdisen-a yenna-d: « Ur 

issefk ara ad isseɛdel yiwen gar uwadem akked umdan, awadem ittili kan deg uḍris, 

tudert-is teqqen ɣer tin n uḍris, tbeddu s wawalen imezwaru n teḥkayt, tkeffu s taggara 

n tɣuri n teḥkayt, akken ad yili uwadem am netta am umsawal d umsiwel. Issefk ad yili 

uḍris, ma yella d amdan yettidir di tilawt ur yeḥwaǧ ara aḍris akken ad yili».
41

 

Awadem ad t-id-naf yebḍa ɣef sin wannawen: 

- Awadem agejdan: D win i ɣef tebedd teḥkayt, netta i yseddayen ineḍruyen, fell-as i 

yettḍewwir usentel agejdan. 

- Awadem anadday: D netta i yessenernayen tigawin, yessekcam-it-id umaru mi ara t-

yeḥwaǧ kan, zemren ad ilin mgal awadem agejdan neɣ yid-s. 

                                                
41

 Muḥend Akli Salḥi,Asegzawal ameẓẓyan n tsekla,Ed  l'odyssée, tizi uzzu, 2017, p38 

2.2. Tabadut n wasaḍ 

Asaḍ d awadem agejdan deg tmacahut fell-as i ɣef tebna teḥkayt yeḍran, yettili 

dima d bu lxir, d bu niya, yal tiklt irebbaḥ ɣer taggara, ay-agi deg tmucuha n zik, ma d 

tid  tura yemgarad wasaḍ amek d-yettili.  

Yettili daɣen d bu tebɣest d tidet sumata yesɛa akk tulmisin yelhan, ula d tugna-

s gement-id d win yesɛan tafekka d tbiɛa yelhan, d argaz neɣ d tameṭṭut allaɣ-is d 

lɛenṣar n tmusniwin, d netta i iferrun tilufa di tmucuha, akken ad d-yawweḍ ɣer tifrat 

llan iwudam yettɛawan, llan wid i yettaf zdat-s s tiḥerci-ines d lefhama-s i temsal 

yettaweḍ. Akken i d-nufa ɣer Ɛebd Ḥamid Burayu: « Aṣaḍ d awadem agejdan i 

yettɛeddayen ɣef tɣawsa-is taferkant akken ad yuɣal d agensas n tmetti, iwakken ad 

asen-d-yeffek tamuɣli-is, wa ad asen-yuɣal d amedya».
42

 

Edward Morgan Forster yenna-d: « Aṣaḍ deg tmacahut yezmer ad yefhem 

imeɣri tudert-is s lekmal, i d-as-d-yettak umaru, imi tudert-is tuselligt d tudert-is 

tanegdudt (tamatut) tezmer ad d-tesken yal tamsalt».
43

 

Tamawt: Nezmer ad d-naf di kra n tmucuha yettili-d uwadem agejdan d netta i d aṣaḍ 

s timad-is. 

2.3. Tamuɣli n kra n yinegmayen ɣef wasaḍ  

Vladimir Propp yenna-d: «Asaḍ  d awadem i d-yettbanen srid deg tigawin i 

yemcebbalen i yweɛren, neɣ tid yesɛan lixṣaṣ, fell-as i teddawar tigawt tagejdant, d 

netta ara ad tixdmen ugar»
44

 . Mikhaïl Bakhtine yenna-d: «Aṣaḍ mačči kan d tamuɣli , 

maca yella wayen yettxemim yefɣen i tidmi n umyaru, aṣaḍ yella wanda yettili d ilelli 

ɣef umaru».
45

 

                                                
42

 :15, ص1998بد الحميد بورايو، البطل الملحمي و البطلة الضحية في الادب الشفوي الجزائري، ديوان المطبوعات الجامعية, الجزائر, ع 

 .البطل الملحمي شخصية تتجاوز بعدها الفردي لتصبح ممثلة للجماعة و حاملة لقيمها و طموحاتها»

43
 Edward Morgan Forster, Aspects of the novel, Edward Arnold 8co, London, 1927, p46. «But people in a 

novel can be understood completely by , if the novelist wishes, their inner as their outer life can be exposed». 

44
 Vladimir Propp, Op.Cit, p48. «Le héros est le personnage qui subit directement l'action de l'agresseur au 

moment de la complication, ou qui ressent le manque, c'est celui qui part à la recherche». 
45

 Mikhaïl Bakhtine, La poétique de Dostoïevski, traduit du russe par Isabelle Kolitcheff, Paris, Ed du seuil, 

1970, p34-35. 

Algirdas Julien Greimas yenna-d:«Asaḍ d tawuri i yexddem di tmacahut i tid-

yessebganen, iwakken ad yesseḥlu ineḍruyen akken iwata, wa ad d-yawweḍ ɣer yiswi-

is, mačči d isem-is neɣ d tanefsit-is i tid-yssebganen».
46

  

2.4. Tamellilt n wasaḍ  

Asaḍ deg tmacahut taqbaylit yetturar timlelliyin yugten, d azamul n trebga d 

usiweḍ n tmusniwin i wegdud d tmetti taqbaylit. Ger temleliyin-agi ad d-naf: 

 Asaḍ fell-as i tebna teḥkayt, daɣen fell-as i ddawarent tedyanin n tmacahut. 

 Tallit-is tuɛer imi asaḍ deg tmacahut tudert-is qessiḥt (dagujil, d igellil) ur yesɛi kra, 

maca yesɛa tiktiwin. 

 Asaḍ yettsellik, yettɛawan yiwen, yettnadi ad yawi taɣawsa iweɛren i tifin, md 

(ilemẓi i d-yewwin tajeǧǧigt n wuraɣ deg yimi n waɣzen). 

  Asaḍ sumata isseɛu iɛewwiqen dimdanen neɣ dayen nniḍen, s wakka ad nnernin 

ineḍruyen. 

 Asaḍ yesɛa allaɣ yemgarad ɣef wiyiḍ s tigzi d leḥraca, tabɣest d tzemmar. 

 Asaḍ yesɛa win ara t-iɛawnen, yesɛa iswi yettaweḍ ɣur-s, maca deg tmucuha n 

leqbayel yettili-d wallal d amɣar azemni, d tawkilt. 

 Asaḍ deg tmacahut akken bɣun ilin ineḍruyen yettas-d d tasarut i tifrat i tifin n ugur. 

2.5. Tulmisin n wasaḍ deg tmucuha n leqbayel  

Akken neẓra asaḍ d awadem agejdan deg tmacahut, mebla netta ur tezmir ara 

ad tili, ur tettnerni ara tmacahut-nni, d netta i d-ssebganen taɣsa d tidin n teḥkayt-nni, 

asaḍ yesɛa tulmisin tigejdanin i t-id-issebganen. Ad d-neɛreḍ ad d-nefk akk tulmisin n 

waṣaḍ deg tmucuha n leqbayel akken aten-tissinen imeɣriyen d inelmaden d 

yemsefliden:  

 Asaḍ tanefsit-is tejhed, d abɣas. 

 Yetteḥemmil seg wul-is. 

                                                
46

 Algirdas Julien Greimas, Op.Cit, p172. «Le héros n'est pas défini par sa psychologie , mais par sa fonction 

dans le récit, il est un actant  engagé dans la quête de l'objet de valeur». 

 Yesɛa tirmit. 

 Tiḥerci d tḥila ur ten-isɛi ara. 

 D win ḥemmlen akk medden acku yettɛawan yal win ara d-yemlal zsat-s. 

 D amdan yelhan, yettḥezib, d afeḥli. 

 Asaḍ icud ɣer ugama. 

 Yettsebbil tudert-is akken ad yawweḍ ɣer lebɣi-s. 

 Yettban-d s wudem umaru. 

 Yesɛa taɣema d tmenza icudden ɣur-s. 

 Asaḍ yessikil si temnaḍt ɣer tayeḍ iwakken ad yaweḍ ɣer tɣawsa. 

 Aṣaḍ ixeddem ayen yellan d awezɣi. 

Tamawt: Nger tamawt ɣas akken asaḍ yetturar tamlilt s wazal-is deg tmacahut 

taqbaylit, tulmisin-is yal yiwet amek i tga, telha neɣ dirit maca d yiwen n iswi i  ten-

yezdin. 

2.6. Amgired gar wasaḍ d uwadem agejdan  

Awadem agejdan, yettili-d deg ungalen akken d tullisin, ixeddem kan ayen 

yezmer ad yexdem umdan deg tilawt, asaḍ yettili-d deg tmucuha, deg teqsiḍin n ddin, 

timucuha neɣ deg tumgisin qqaren-as asaḍ acku ayen yezmer ad yexdem ur d as-

yezmir ara menwala (berra i tilawt). Awadem agejdan tabadut-id d taɣessant, fell-as i 

yebna ugur s-yes i nezmer ad neḍfer tigawin n ungal neɣ tullist seg tazwara ar taggara. 

Asaḍ deg tmacahut tamlellet-is tettban-d deg tazwara, yettnerni akken ad 

yawweḍ s iswi, yerna yessaweḍ s iswi, igellu-d s tifrat, md (agellid yewweḍ ɣer 

tjeǧǧigt n wuraɣ, agellid yuɣen yelli-s n tgeldunt).  

Taggrayt 

Γer taggara n yixef-agi wis kraḍ, nemmeslay-d ɣef tbadut n tmacahut d 

tulmisin-is (tanfalit n tazwara d taggara, tutlayt, akud, adeg, iwudam, tigawin, aglam d 

uɣanib), syin ɣur-s nemmeslay-d ɣef tegnatin n tmenna, nesseḍfer-itt-id s twuriwin n 

tmacahut (tawuri n uselmed, n usugen, n unecraḥ d tuksa ɣef wul, asgunfu, tametla d 

twuri n trebga), nerna nehder-d ɣef leṣnaf-is (timucuha n waɣzen, n warrac, n teḍsa, d 

tid n tesreḍt), nerna-d isental-is (tagmat, tigujelt, tikerkas, takdit…), s yin akin nuɣal 

ɣer tɣessa n tmacahut, nessegra-tt-id s waṣaḍ d uwadem agejdan, nefka-d tamuɣli n 

kra n yinagmayen ɣef waṣaḍ d temlilt-is, syin akin nɛedda ɣer tulmisin-is deg tmucuha 

n leqbayel. 

Deg yixef-agi wis ukkuẓ, ad d-nemmeslay ɣef waṣaḍ s telqayt, neẓra asaḍ yesɛa 

azal meqqren deg tmacahut imi fell-as i tezzint tigawin, d netta i yeseddayen 

ineḍruyen, ɣer taggara yettaweḍ ɣer yiswi neɣ ɣer lebɣi-is. 

Ihi deg yixef-agi wis ukkuẓ ad neɛreḍ ad d-nwali amek ara nexdem tasleḍt n 

waṣaḍ ilmend n tarrayt n Phillipe Hamon. Deg twegga ad yili deg-s: 

✔ Isem amaẓlay.  

✔ Agisem. 

✔ Aglam. 

→Tafekka. 

→Iselsa. 

→Tasnimant. 

→Tameddurt. 

Deg tigawt ad yili deg-s:  

→ Tamlilt tasiwlant n wasaḍ. 

→ Tamlilt tamsagant 

Deg uẓayar ad nẓar deg-s: 

→ Azal-is deg ullis. 

1. Tasleḍt tasnazmulit n wasaḍ i semmus n tmucuha  ilmend n uzenziγ n 

Philippe Hamon d uzenziγ n yimigan n A .J. Gerimas 

1.1.  Asaḍ  « Tif aggur » di Tamacahut Tif aggur :  

 Tawegga 

Ad d-naf deg-s kraḍ n yiferdisen: isem amaẓlay, agisem, aglam (tafekka, iselsa, 

tasnimant, tameddurt). 

❖ Isem amaẓlay: tasaḍt ur d-ttwabder ara yisem-is anaṣli deg tmacahut-a. 

❖ Agisem: Ɣas akken ur d-ttwabder ara ara yisem-is maca yettwabder-d ugisem-is 

“Tif ayyur”. 

❖ Anamek n yisem-a Tif ayyur : d isem unti dayen icbḥen aṭas, iceɛlen, d aserwes n 

thuski n tmeṭṭut i wayyur. 

❖ Aglam n wasaḍ  Tif ayyur  di tmacahut Tif ayyur 

⮚ Tafekka: Deg tmacahut-a tettwaglem-d Tif ayyur s tfekka yufraren d zzin-is 

yettqudduren d sser, ay-agi iban-d deg tenfalit i d-yellan di tmacahut-a: « Yefka-as 

Rebbi deg ṣṣifa, ur d as-icuḥ, teqqar-as i yiṭij ḍil-d neɣ ad d-ḍilleɣ ». ; « Ma teffeɣ ɣer 

tala ula digḍaḍ ṭṭafaren-tt-id, teddun yid-s cennun-as ». 

- Acebbub-is : yettwaglm-d d awraɣ d aɣezfan, d win yeččuren, ay-agi iban-d deg 

tenfalit: « Acebbub-is d amzur almi d ammas, d awraɣ am dheb, yeččur amzun d 

akbal… ». 

- Allen-is : ttwagelment-d d timeqranin, d tizegzawin, ay-agi iban-d deg tenfalit: 

« Tilemẓit allen-is d timeqqranin amzun d ifer n uzemmur, d tizegzawin am yigenni, 

fell-asent lecfaṛ d zreb… ». 

- Lqed-is : d taɣezfant, d taččurant, ay-agi iban-d deg tenfalit: « Lqed-is d taɣzalt n 

ṣṣeḥra, d taččurant d taɣezfant am ujeggu i ɣef ibedd uxxam… ». 

- Aksum-is : d amellal, ay-agi iban-d deg tenfalit: « D tamellalt am udfel, teṣfa am 

lemri ma temmuqleḍ ɣer wudem-is ad twaliḍ iman-ik deg cbaḥa i d-as-yefka Rebbi 

ayyur deg igenni nettat deg lqaɛa…». 

⮚ Iselsa: Deg tmacahut-a iselsa n Tif ayyur, ttwaglmen-d ilmend n waya: D leḥrir d 

lfuḍa, d umendil, lfeṭṭa, axelxal d tfunart. Ayagi iban-d deg tenfalit: « Tettlusu leḥrir d 

lfuḍa yettiriqen, d umendil ɣef thuya-is, d tfunart m tezrurin ». Ma deg tenfalit nniḍen: 

« ... abrid-is ɣer tala axelxal deg uḍar-is lfeṭṭa deg umgareḍ-is ». 

⮚ Tasnimant: Deg tmacahut-a Tif ayyur tettwaglem-d ṭṭbiɛa-s s wudem yelhan : d 

meskint, ḥninet d tambuddit, teɛya, tettxemmim. Ayagi iban-d deg tenfaliyin-a: 

« Taqcict meskint d nniya, ur teẓri ara d yemma-s i siɛemde akken ad tt-yawi 

wasif… ». 

« Taqcict-nni teffeɣ ɣer ɣur-s…. tɣaḍ-itt dɣa tsekcem-itt, tečča, teswa arnu mi tɛedda 

ad truḥ tefka-as ayen nniḍen n lxir ».  

« Tefka-as-d ayen tesɛa d lxir ur tcuḥ ara…». 

« Tettxemmim aṭas, teɛya seg yiɣeblan d lemḥayen n ddunit tebɣa ad testaɛfu 

cwiṭ… ». 

⮚ Tameddurt: Deg tmacahu-agi tameddurt n Tif ayyur tban-d  tennaɛtab aṭas, ur d-

tekkir ara am tizya-s tɣunza-tt yemma-s, tḥeqer-itt dayen i tt-yeǧǧan ad tidir temẓi-is 

mebla tilelli, imi tettasem fell-as aṭas, ay-agi yettban-d deg tenfalit-a:  

« Taqcict imir tettimɣur, ttimɣurent tismin deg ul n yemma-s ».  

Xas akken tecbeḥ ula d yemma-s maca ur teqbil ara ad tt-tif yelli-s , tewweḍ almi ur 

tezmir ara ad teffer tismin-is  

« Yemma-s tgguma ad tfer tismin-is…tugar tilawin di ṣṣifa, ma d tura ttun-tt akk 

medden ». tessawed almi tebγa ad tt-tneγ 

« Ilaq ad as-bruɣ ɣer wasif ad truḥ ad t-yeddem ». 

  Deg unerni n yineḍruyen di tmacahut-a Tif ayyur, tameddurt n taggara tusa-d 

mgal tazwara, tufa win i d as-ixedmen lxir, tuɣal tettidir tudert yelhan, di lehna d 

talwit d tumert, tettunefk-as tlelli mebla tilisa imi teɣli-d d yiwen urgaz yerra-as tizi, 

ayen id-isbgnen aya deg tmacahut-a:« Msefhamen watmanen-nni gar-asen taqcict-ni 

ad t-yaɣ gma-tsen ameqqran ». 

 « Ɛeddan wussan, taqcict tettidir di lxir d rbaḥ ameqqran».  

« Terwa ussan ḥlawen ur tt-ixuṣ kra, mkul lxir yuger fell-as ». 

« Ma d taqcict-nni tuɣal armi d taddart-nni i tella, tettidir ɣer urgaz-is di lehna d talwit 

tesɛa taqcict d uqcic ». 

 Tiggawin  

❖ Tamellilt tasiwlant: Aferdis-agi yettak-d isallen n tigawin i ixeddem waṣaḍ deg 

tmacahut, d tamlelt i yetturar deg-s, ay-agi ad tid-nwali ilmend n yisallen i d-yellan ɣef 

waṣaḍ. Ihi ad neɛreḍ ad d-nefk tamlilt tasiwlant i tasaḍt Tif ayyur deg tmacahut-a: 

- Di tazawara Tif ayyur ur dewwi ara s lexbar acu yeddawaren fell-as imi d nniya kan 

ur teɛlim ara d akken yemma-s tkerh-itt limer tettaf ur ttetẓar ara ad tt-tkes deg ddunit 

acku tettasem fell-as imi ttetif di cbaḥa daya-gi i yeǧǧan yemma-s tekka-as zdeffir n 

uɛrur-is, txdem-as tikerkas d tḥila. ay-agi iban-d deg tenfalit: 

« Tilemẓit-nni ur dewwi arak s lexbar ɣef wayen i tt-yettrajun ».  

« Taqcict meskint d nniya ur teẓri ara d yemma-s i siɛemden akken ad t-yawi 

wasif… ». 

- Tilemẓit-nni tesɛa tabɣest d ṣṣber i tt-yeǧǧan ad ɛeddi wa ad teslek seg iɛewwiqen n 

yemma-s, ay-agi iban-d deg tenfalit: 

« Ma d taqcict-nni meskint rrif yettak-itt i rrif, tiɣmart tettak-itt i tayeḍ armi tewweḍ 

ɣer yiwen n umkan… teṭṭef deg yiwen n usɣar almi tewweḍ ɣer rrif teffeɣ-d seg-s ». 

- Tif ayyur, tesɛa tazmert, teqwa tḥemmel ad texdem lecɣal n wexxam, ur tettɛdaz ara, 

mačči d tafnyalt, ay-agi iban-d deg tenfalit:  

« Tekker imaren tebda leqdic, tessared leḥwal, tefreḍ, tessared iqbac, tekkes usawen, 

xersum tbarez-d akk axxam, teqɛed kra yellan…thegga imensi… ». 

- Tesɛa asirem, ur tqeṭṭaɛ ara layas, tbed ɣer urgaz-is armi d taggara, ɣas akken 

yewwet-itt maɣruḍt, teffeɣ i leɛqel-is maca mi duki ur tsemmaḥ ara deg urgaz d 

wexxam-is. ay-agi iban-d deg tenfalit: 

« Taqcict-nni tukid, yerna ziɣ tesla-d iwayen i ttmeslayent acku ur temmut ara… ». 

« Tameddit n wass mi duɣalen yergazen-nni ufan-d taqcict-nni tucbiḥt tuki-d ferḥen 

mačči d kra… ». 

❖ Tamellilt tamsagant: Am wakken i d-nemmeslay deg uḥric n teẓri, Phillipe 

Hamon yuɣal almi d azenziɣ n Greimas iwakken ad d-beyyen tamelilt tamsagant n 

waṣaḍ d yiwudam nniḍen. 

 

Azenziɣ n yimigan n tmacahut "Tif ayyur". 

 

 

 

 
 
 Tismin n yemma-s 

seg cbaḥa-is 

 Lehna+ tudert 

yelhan 

 Zwaǧ n Tif ayyur  

Kraḍ n watmaten Tif ayyur Tamattart  

 Yemma-s 

Taseḥart 

✔ Asaḍ: Tif ayyur fell-as i tebna teḥkayt-a, d nettat akk i ixedmen tigawin imi tettnadi 

ɣef lehna d tumert akken ad teffeɣ seg tudert mgal yiman-is. 

✔ Amazan: Ayen yeǧǧan tif ayyur akken ad t-nadi ɣef talwit d tismin n yemma-s ɣef 

cbaḥa-is d temḥeqranit i tt-teḥqer. 

✔ Taɣawsa: ayen iɣef tettnadi tif ayyur d lehna d tudert yelhan. 

✔ Anermas: tif ayyur tewweḍ ɣer lebɣi-is, tezweǧ d urgaz-nni i tt-iɛawnen. 

✔ Amallal: tif ayyur tessaweḍ ɣer yiswi-is s kraḍ n watmaten-nni i tt-iɛawnen. 

✔ Amnammer: tif ayyur deg tmacahut-a d yemma-s i d tamattart i d as-yusan d 

aɛewwiq. 

 Aẓayar 

Nufa-d belli deg tazwara n tmacahut-a Tif ayyur:  

- D awadem anadday, tigawin akk texdem-itent yemma-s, ayagi yettban-d deg 

tenfaliyin-a: 

« Theyya-as-d yiwet n tḥilet, tewwi yelli-s ɣer wasif… » 

« Yemma-s asmi tgar afus-is ad teṭṭef takurt-nni tɛemmed, tserḥas teɣli er lqaɛa… » 

- Deg unerni n tigawin almi d taggara tuɣal d awadem agejdan d taṣaḍt acku tewweḍ 

ɣer wayen tebɣa : 

« Taqcict-nni mi tɛellaq taxatemt-ni deg uḍaḍ-is teɣli teṣraɛ ». 

❖ Azal-is deg ullis:  

Aṣaḍ Tif ayyur deg tmacahut-a tessaweḍ-aɣ-d izen dakken amdan ur ilaq ara ad 

idir s tismin, imi yir tismin neqqent ttawint ɣer yir iberdan, yewwi-d ɣef yal amdan ad 

yesɛu taflest deg yiman-is, ad igger lxir ɣer wul-is akken i d-tella deg lemtel n zik 

"ɛaned ur ḥetted". 

1.2. Tasaḍt « tislit n lebḥer » di Tamacahut Tislit lebḥer 

 Tawegga          

  Deg uswir-a, am wakken negra-d anaḍ ɣef yismawen yellan deg tmacahut-a d 

uglam-nsen. 

Isem amaẓlay: Deg tmacahut-a Tislit n lebḥar, tasaḍt ur d-yettwabder ara yisem-is 

aḥeqqani. 

Agisem: Deg uferdis, yettunefk-d isali ɣef yisem n tasaḍt daxel n tmacahut-a ilmend n 

ṣṣifa-sd ugama anda tettidir, yettwabder-d agisem-is Tislit n lebḥar. 

Anamek n yisem-a Tislit n lebḥer: D isem unti, tameṭṭut i icebḥen am teslit, 

tettwasemma akka imi nnefṣ deg tfekka-is d islem, nnefṣ nniḍen d amdan tettidir deg 

waman ur tettmeslay ara tutlayt n umdan. 

Aglam n tasaḍt Tislit n lebḥer:  

⮚ Tafekka: deg tmacahut-a tettwaglem-d  Tislit n lebḥer dakken tafekka-is mačči am 

tin n umdan, tcuba ɣer yislem, tufrar, zzin-is d amqennin, ay-agi iban-d deg tenfalit: 

« Tamecṭuḥt gar-asent, tfaz akk ɣef yessetma-s aladɣa di cbaḥa, tin yernan ɣur-s 

amzun d tacemmaɛt… ».  

« Lǧessa-is maci am umdan, tesɛa ajeḥlum n uḥawtiw… » 

- Udem-is : d amellal, ayagi iban-d deg tenfalit-a: 

« udem-is d amellal, yettfeǧǧiǧ am yetri n yiḍ ». 

- Acebbub-is : d amzur, d ameqqran, ay-agi iban-d deg tenfalit-a:  

« Yettbeddil tiɣmi, mi ara daxel n waman yettili d aḥenni mi ara ad d-tali ɣer nnig 

waman ad tefru acebbub-is, wa ad tettɣenni, ad tcewwiq s ṣṣut-is aḥlawan, s yin ad 

yekkaw kan ad yuɣal d awraɣ ». 

- Ṣṣut-is : d aḥninan, ay-agi iban-d deg tenfalit: 

« Tessefraw s taɣect-is taḥninant, yezzuzunen, lemwaj ad as-kkatent inzi… ». Ad 

teqqar:  

A yillel, a yillel-inu 

Kečči i d baba-inu, kečč i d yemma-inu 

Ulayɣer ttrugguleɣ am yemdanen. 

- Tiddi-is : d tareqqaqt d tawezlant. 

- Allen-is : d timeqranin, ayagi iban-d deg tenfalit-a:  

« Allen-is d timeqqranin d tizegzawin am tegnawt n tefsut, tettceṛcuṛ seg-sent leḥnana 

d tmella ». 

- Leḥnak-is : d izewwaɣen, ay-agi iban-d deg tenfalit-a:  

« Tiwjatin-is d timzwiɣin ». 

❖ Iselsa: Deg tmacahut-a ur d-yettwabder ara aṭas ɣef yiselsa n tasaḍt, ahat imi 

yettunefk-as wazal i tama n tfekka s tuget akter n wayen nniḍen, maca wahhan-d kan 

ɣef wayen tɛellaq n yesɣunen, ay-agi iban-d deg tenfalit-a:  

« Tḥemmel ad tɛelleq lwiz d lmerjan d uɛeqquc ». 

❖ Tasnimant: Tislit n lebḥer tettwaglem-d d akken :  

- Teḥrec, teẓwar, d tumɛint, tamezrit, terẓen, ay-agi iban-d deg tenfalit-a:  

« ... tessexdam tafexrurt-is, tegger iman-is deg yal tamsalt » 

« Tewhem acu-t umdan-agi yettidren deg lbḥer, tebɣa ad t-ẓer amek iga ». 

-Tesɛa lḥir ɣer tɣawsiwin, ay-agi iban-d deg tenfaliyin-a:  

« Tislit-nni irekb-itt lḥir, tenna-as » 

« Arju ma yella win ara menɛeɣ seg lmut ». 

- Yal tamsalt tettili-d d tamɛiwent, tḥemmel ad tfek afus n tallelt i wiyaḍ, ay-agi iban-d 

deg tenfaliyin-a:  

« Teṭṭef-it-id deg ufus-is tjebed-it-id ɣer cceṭ n lebḥer ». 

« Tanmirt-im imi iyi-d-smenɛeḍ seg lmut ». 

- D tin yettarran ɣer wul-is, yettɣiḍ-itt lḥal, tzeɛɛef, tettbeddil ṭbiɛa-is, ay-agi iban-d 

deg tenfalit:  

« Dɣa tesla-as-d teslit-nni n lebḥer, tezɛef, iɣaḍ-itt lḥal, tenna-as: amek d nekk i as-d-

yerran rruḥ… tajmilt yerra-tt i teqcict-ina ». 

- D tin itteklen ɣef yiman-is, ur tesɛi ara tugdi, ay-agi iban-d deg tenfalit-a: 

« Yiwen n wass, tislit teṭṭef abrid-is ɣer tewkilt-nni, abrid meeqer d amecwar, aṭas n 

yiɣersiwen i d-mmuger… maca tezmer tewweḍ ɣer wadeg-nni ». 

- Tesɛa tizemmar d usirem, ay-agi iban-d deg tenfalit-a: 

« Awid kan ad uɣaleɣ d amdan, ad mmeslayeɣ d ṣṣelṭan”.  “Imir tefraḥ, yuɣal-itt-id 

usirem… ». 

- Tezga yečča-tt imeṭṭi, ur tufi ara lehna deg tudert-is, ay-agi iban-d deg tenfaliyin-a:  

« Tislit n leḥer aɣbel-is yettnerni aladɣa imi d-tqerreb tmeɣra n ṣṣelṭan d teqcict-nni ». 

« Temmuɣben aṭas, teḥzen imi iḍarren tesɛa maca ur tettmeslay ara ». 

- D tin ttɣiḍin yemdanen, tesɛa tassa ḥninet, ay-agi iban-d deg tenfalit: 

« Tqerreb ɣur-s twellah ad tewwet, tergagi-d tassa-s, iɣaḍ-itt, tenna-as: awi-d kan ad 

yili ɣas yuɣ tayeḍ maɛlic ». 

- Tettwali iman-is ur tesɛi ara zhar imi ur tezwiǧ ara d ṣṣelṭan, terra-tt kan i 

yimeṭṭawen, ay-agi iban-d deg tenfalit-a:  

« Dɣa tserreḥ i ujenwi-nni ɣer lqaɛa, tettru almi yekkaw yeẓri-is…». 

- Tislit n lebḥer tesḥassef, tandem ɣef wayen texdem: 

« Tuɣal-d ɣer waman akken ad tidir d yessetma-s d yemma-s maca ur tezmir… ».  

« Teḥṣel ger yigenni d tmurt, kullec ifut-itt, ur terbiḥ tawacult-is, ur terbiḥ ṣṣelṭan ». 

« Tebɣa ad tuɣal d amdan ur tezmir ara…».  

« Ur as-d-tegri ara tudert deg ddunit almi i tt-id-ufan medden temmut ». 

❖ Tameddurt: Tislit n lebḥer d yiwet n tlemẓit yettidiren d twacult-is (baba-s, 

yemma-s d semmus n yessetma-s) deg lqaɛ n lebḥer. Ayagi iban-d deg tenfalit-a: 

« Zik-nni deg lqaɛ n lebḥer yettidir yiwen n ṣṣelṭan yesɛa 06 n teḥdayin, d 

tislatin…ttemcabint ɣer yiselman deg lebḥer ». 

- D tameẓẓyant deg yessetma-s, ay-agi iban-d deg tenfalit-a: 

« Tamecṭuḥt ger-asent, tfaz akk ɣef yessetma-s ». 

- Tislit n lebḥer tettnadi ad tefhem ugar ɣef wayen yellan deg ugama, aladɣa wid 

yettidiren deg lber, yečča-tt wul-is ad tẓer amek mmugen yemdanen ur nelli am nettat, 

ayagi iban-d deg tenfalitiyin-agi : 

« Tewhem acu-t umdan-agi yettidiren deg lber ». 

« Yal ass tettali-d ɣer nnig n nawaman, tebɣa ad tẓer amdan-agi… » 

- Iɛejeb-as ṣṣelṭan, tebɣa ad tidir yid-s maca temmuger-d aṭas n iɛewwiqen deg tudert-

is, ur d-as-ǧǧin ara ad taweḍ ɣer lebɣi-is (ur tzwiǧ ara d ṣṣelṭan), ay-agi iban-d deg 

tenfalit: 

« Tislit-nni n lebḥer iɛejb-as mliḥ ṣṣelṭan, maca ur yezmir ara ad yehder yid-s imi 

yeṣraɛ ».  

« Awi-d kan ad yili ɣas yuɣ tayeḍ maɛlic… » 

« Aladɣa imi d-tqerreb tmeɣra n ṣṣelṭand teqcicr-nni ». 

- Tasaḍt tislit n lebḥer tɛac aṭas deg tudert-is wer lebɣi-is, txeddem akk tizemmer-is 

akken ad taweḍ ṣṣelṭan, tbeddel ula d tafekka-is maca uguren ṭṭafaren-tt, tufa-d iman-is 

ger tselbi d ndama, teqqim d tawḥidt almi temmut. Ay-agi iban-d deg tenfalit-a: 

« Teqqim ɣef cceṭ n lebḥer ur as-degri ara tudert deg ddunit almi i tt-idufan medden 

temmut ». 

 Tiggawin   

❖ Tamellilt tasiwlant: Tislit n lebḥer d nettat i d tasaḍt deg tmacahut-a fell-as i 

dawwaren-t tigawin d nettat i yseddawen ineḍruyen seg tazwara almi d taggara, 

aneggaru-a ɣas akken ur yessefraḥ ara imi ur tewwiḍ ara tasaḍt (tislit n lebḥar) iswi-is 

(ṣṣelṭan). Ger tigawin i texdem deg tmacahut-a ad d-naf: 

- Tefka afus n tallelt i ṣṣelṭan imi yeɣraq deg lebḥer, imi tislit-nni temneɛ-it-id seg 

lmut : 

« Dɣa tezder ɣer lqaɛ n lebḥer tufa yiwen n yilemẓi, iban fell-as d ṣṣelṭan, teṭṭef-it-id 

deg ufus-is, tjebed-it-idɣer cceṭ n lebḥer ». 

- Tislit n lebḥer, ṭṭfent-tt tismin imi ur tt-yeɛqil ara ṣṣelṭan, yenwa d Mɣiɣda i t-id-

iselken seg lmut, ay-agi iban-d deg tenfalit-a: 

« Amek? d nekk i as-d-yerran rruḥ rriɣ-t-id ɣer tudert, tajmilt yerra-tt i teqcict ». 

- Truḥ ɣer tewkilt akken ad derr iman-is am umdan yettmeslayen, yesɛan iḍarren:  

« Tella yiwet n tewkilt deg leɛmaq n lebḥer, d tin am d-yafen tifrat maca yuɛar ubrid 

ɣer dinna…». 

« Ih, a yelli! tella yiwet n tɣawsa, ad am-d-fkeɣ yiwen n usafar d dwa…ssut ad tesɛuḍ 

iḍarren ». 

- Tislit n lebḥer teswa asafar-nni akken ad temlil d ṣṣelṭan maca tirga teffeɣ-as mxalfa 

ur tezmir ara ad temmeslay yid-s ɣas akken tuɣal tesɛa iḍarren am umdan, ay-agi iban-

d deg tenfalit-a: 

« Tuli-d ɣer nnig waman dɣa teswa asafar-nni teɣli, tenzef …iɛeddad ṣṣelṭan yufa-tt-

id… acu kan tislit-nni ur tezmir ara ad temmeslay yid-s… ». 

- I tikelt nniḍen tessawel tasaḍt (tislit n lebḥer) i yessetma-s, teḥka-asent ayen yeḍran 

yid-s teɛawed tceyyeɛ-itent ɣer tseḥḥart-nni wwint-as-d ajenwi, ad t-neɣ ṣṣelṭan, ay-

agi iban-d deg tenfalit-a: 

« Tawkilt-nni tefka-asen-t-d ajenwi d ameqqran, d aqeṭɛan, fkemt-as-t ilaq ad t-neɣ 

ṣṣelṭan-nni… ». 

- Tislit-nni ur tebɣi ara ad t-neɣ ṣṣelṭan acku tḥemmel-it ɣas aken tewwi-t tayeḍ 

(Mɣiɣda), tesḥassef aṭas, imi ur tewwiḍ ara ɣer lebɣi-is, ay-agi iban-d deg tenfalit:“... 

« Waqila ur tneqqeɣ ara, ur zmireɣ iɣaḍ-itt ». 

« Dɣa tserreḥ i ujenwi-nni ɣer lqaɛa tettru…Tenna deg ul-is: awi-d kan ad yili ɣas yuɣ 

tayeḍ maɛlic…». 

- Γer taggara, tasaḍt (tislit n lebḥer), ur tewwiḍ ara ɣer wayen tebɣa aladɣa tayri-s ɣer 

taggara ur tessefraḥ ara, dɣa tuɣal ɣer twacult-is akken ad tidir yid-sen ur tezmir ara 

imi tuɣal am umdan d awezɣi ad tidir daxel n waman, kullec ifut-itt, almi temmut ɣef 

cceṭ n lebḥer, ay-agi iban-d deg tenfalit-a:  

« tislit-nni n yillel tuɣal ɣer waman akken ad tidir d yessetma-s, d yemma-s maca ur 

tezmir ara… ur as-d-yegri ara tudert deg ddunit… ».  

❖ Tamellilt tamsagant: 

Azenziɣ n yimigan n tmacahut “Tislit n lebḥer”. 

 

 

 

 

✔ Asaḍ: Tislit n lebḥer i d-yellan d taṣaḍt deg tmacahut-agi, d nettat i yessawḍen ad 

tesbed ineḍruyen d tigawin, acku tebɣa sselṭantexdem akk ayen iwumi tezmer akken 

ad taweḍ. 

✔ Amazan: Tislit n lebḥer d lebɣi-is d leḥmala i tḥemmel ṣṣelṭan, i tt-yeǧǧan ad tnadi 

fell-as. 

✔ Taɣawsa: Iwakken tessaweḍ teslit n lebḥer ɣer ṣṣelṭan truh tbeddel iman-is s usafar 

n tewkilt. 

✔ Anermas:Tislit n lebḥer seg wayen akk i texdem akken ad taweḍ ɣer ṣṣelṭan, 

teffeɣ-as mgal targit-is. 

✔ Amallal: Tislit n leḥer deg tmacahut-a ɛawnent-tt yessetma-s akked tewkilt. 

✔ Amnemmer: Ma d tina i d as-d-yellan d aɛwiq i teslit n lebḥer d Mɣiɣda. 

 

 

 

 D lebɣi-is  i ṣṣelṭan  Abeddel  i tfekka-is 

s usafar. 

 Ur tewwiḍ ara ɣer 

lebɣi-is (ur tezwiǧ 

ara d ṣṣelṭan) 

yessetma-s akked 

tewkilt 

Tislit n lebḥer Mɣiɣda 

 Aẓayar 

 Di tmacahut-a Tislit n lebḥer, nufa-d d akken tislit n lebḥer d nettat i dawadem 

agejdan si tazwara almi d taggara acku d nettat i ixedmen tigawina, akken daɣen fell-

as i d-ḍrant. 

- Deg tazwara: « Dɣa tislit-nni tettali-d ɣer nnig waman…tebɣa ad tẓer amdan-agi… » 

- Deg tlemmast: « Yiwen n wass teṭṭef abrid-is ɣer tewkilt-nni… ». 

- Deg taggara: « Tqerreb ɣur-s twehha, ad tewwet…tergaga-d tasas iɣaḍ-itt… » 

Azal-is deg ullis: 

 Tasaḍt Tislit n lebḥer deg tmacahut-a, tefkad tamsirt, tettweṣṣi amdan ad 

iḥemed Rebbi wa ad ticekker, imi ilaq akken i d ak-id-yefka Rebbi ad teqimmeḍ akken 

ama d argaz ama d tameṭṭut ur ilaq ara ad nbeddel iman-nneɣ, amdan ad yeqqim d 

amdan, aɣersiw ad yeqqim d aɣersiw. 

 

1.3. Asaḍ  « Σli »di tmacahut tagmatt 

 Tawegga 

❖ Isem amaẓlay: Deg tmacahut-a “Tagmatt” aṣaḍ yettwabder-d yisem-is Ɛli. 

❖ Anamek n yisem-a: D isem amalay, mgaraden inumak-is seg tutlayt ɣer tayeḍ, 

maca deg tutlayt tamaziɣt anamek-is d anafella, d unnig, dwin iwumi ɛlay ccan, 

imaziɣen ttakken isem-a iwakken ad d-yekker urgaz-nni di lhiba ɛlayen d leder 

wessiɛen d trugza yellan s wazal-is. 

❖ Aglam n wasaḍ ‘’Σli’’: 

⮚ Tafekka: Deg tmacahut-a Ɛli ur d-ttwaglem ara tfekka-is s waṭas, anager lqed-is d 

wudem-is, anda i d aɣ-d-iban d akken asaḍ yesɛa lqed ɛlayen d wudem aɣezfan. iban-d 

waya seg tenfalit n tmacahut-a “Tagmatt”:  

« Ɛli d aɣezfan amzun d lsas i yeṭṭfen ajeggu alemmas… ». 

« Ula d udem-is tettban-d deg-s trugza imi yesɛa lqed teɣzi… ». 

⮚ Iselsa: Asaḍ (Ɛli) deg tmacahut-a tettwaglem-d iselsa-is am netta am wayeḍ 

yettlusu tacacit d ubernus amellal, ur llin d wid icebḥen ugar, ur llin diriten, imi d 

aẓawali yettnadi awah a Rebbi ad iles kan. Iban-d waya deg tenfalit-a: 

« Ɛli d argaz ur yelli ddaw medden, ur yelli nnig medden, d llebsa-is i t-id-ibegnen, 

yezga s tcacit d ubernus amellal, ur yellin s taḍuḍt yelhan, akka i d llebsa n ugellil… ». 

« Medden akk ttɛayaren-t ɣef lebsa-is, netta yeqqar abernus ɣef tuyat-iw, tacacit nnig 

uqerruy-iw, tta-gi d lebsa n lejdud ɣas akken ur telli d tin ibazen… ». 

⮚ Tasnimant: Deg tmacahut-a seg wayen neɣra deg-s nefhem-d belli asaḍ d win 

yesɛan ṭṭbiɛa lɛali, imi d bab n nniya s waṭas, iteddu s wul-is akk ɣer medden, ur 

yeḥemmil ara timḥeqranit d lbaṭṭel ama fell-as ama ɣef wiyaḍ, d win yesɛa ṣṣber d 

aḥnin. 

- Nnif d trugza, ad d-nefhem aya seg tenfaliyin-a: 

« Ḥekkun-d zik…Ɛli d bab n nniya… ». 

« …maca Ɛli ur yebɣi ara tamḥeqranit-nni i yḍerrun ama i netta ama i tmeṭṭut-is… ». 

« Yeddem, yesres deg rray-is yenna-as: d lmuḥal ad nečč aɣrum n cwal d ddel… ». 

« Yenna Ɛli d wawal-is: tamurt n Rebbi akk tettak-d aɣrum ad fɣeɣ ad nadiɣ ahat ad 

afeɣ amur-iw ɣur Rebbi… ». 

⮚ Tameddurt: Ɛli deg tmacahut, yedder tudert qessiḥen, tuɛer deg tazwara, acku d 

igellil dagujil d aẓawali dayen kan, yesɛa 04 n warraw-is d tmeṭṭut-is, tudert-nni 

tessaweḍ-it armi ur yufi talqimt i warraw-is, yella ixeddem tafellaḥt ɣur gma-s am 

wakken d ddel, ay-agi iban-d deg tenfaliyin-a:  

« Ḥekkun-d zik…, Ɛli d Muḥend, d igujilen d igellilen ». 

« Ma d Ɛli d Faḍma uɣalen xedmen ɣur Muḥend d Zineb ». 

« Ɛli ixeddem tafellaḥt, Faḍma txeddem lecɣal n uxxam i Zineb, dacu kan xeddmen 

axeddim n ddel … sseqdacen-ten amzun d aklan… ». 

« Yal tameddit mi ara uɣalen tettḥqer-iten, tettdeggir-asen aɣrum d yirden ɣer iḍarren-

nsen… ». 

« A wetma nekk qqaren-iyi Ɛli, nekk d igellil anda ruḥeɣ ur ttafeɣ ara axeddim, rnu 

sɛiɣ tawacult, xedmeɣ ɣer gma nekk d tmeṭṭut-iw maca ḥeqren-nneɣ aṭas mačči 

drus… ». 

  Maca ɣer taggara n teḥkayt-a, tbeddel tagnit n tudert n Ɛli imi yewwet wul-is 

ɣef lbaṭel-nni yeṭntaq wawal-is ɣef tudert n lehna, ibeddel tamuɣli ad iruḥ ad inadi 

aɣrum-is anda iwata, yuɣal yewweḍ acu yenna: « Tudert lehna ».  Iban-d waya deg 

tenfaliyin:  

« Yenna Ɛli: A Faḍma nekk ur qbileɣ rray-agi, ad xedmeɣ tawi ». 

« Ɛli …iruḥ ɣer tudrin nniḍen ahat ad yaf lebɣi n wul-is… ». 

« Yenna Ɛli: D Rebbi i d aɣ-d-irezqen, yekfa ixeddim ɣer gma d tmeṭṭut-is… ». 

« Igellil-nni yuɣal amzun d ṣṣelṭan… ». 

 Tiggawin  

❖ Tamellilt tasiwlat n wasaḍ “Ɛli”: Ɛli ɣas akken d awadem yesɛan nniya ur yeḥric 

ara am gma-s, maca tirrugza-nni, yesɛa d lebɣi n wul-is ssawḍent ɣer wayen imenna. 

Akken neẓra yakan Ɛli yedder tudert mbiɣir lebɣi-is di tazwara maca yebɣa ad tt-

ibeddel yesɛa asirem ad iɛic xir, imi yettmuqul yir tudert-nni i yeɛac ɣer gma-s ur d as-

dewwi ara lehna acku gma-s Muḥend ikecmit leɣrur n ccer, ihi Ɛli yexdem aṭas n 

temsali yesnernayen tudert-nni, aṭas n tɣawsiwin i yesɛedda, d Ɛli i yessawḍen ad 

yekkes taɛkemt n ddel ɣef yiri-s d twacult-is, xas akken d gma-s i d-yufa d ugur, ur 

yebɣi ara ad yili yesɛa ccer am netta, daɣen yesseɣleb ɣef ukukru-is di tlemmast n 

lɣaba, iban-d waya: 

« Nekk lebɣi-iw d tudert n lehna mebla cwal, d wučči n leḥlal». 

« Iteddu, iteddu almi yekcem deg yiwet n teẓgi…netta yexleɛ acu i yḍerrun… ». 

« Yeqqim ɣer yiwen n useklu, lxuf deg ul-isc ttexmam deg leɛqel-is, maca lxuf-is 

iɣelbiten usirem-is… ». 

  Ɛli ɣas akken ɛeddan wussan berriken fell-as maca mi yessaweḍ ibeddel ɣer 

wayen yebɣa yuɣal yerbaḥ aṭas, imi igufa agerruj di tlemmast n teẓgi, yuɣal d bab n 

cci, ihi Ɛli ur yefka ara afus di gma-s Muḥend mi d as-iruḥ lxir-is yerra smaḥ ɣer wul-

is, iɛeql-it d gemma-s, ijemeɛ-it akken ad ɛacen di talwit : 

« Nekk a gemma Muḥend ur ttakeɣ afus deg-k, d mmi-d n baba d yemma, amkan ansi 

i d-ɛeddaɣ ara tɛeddiḍ, ayen ččiɣ ara teččeḍ, rbeḥ i rebḥeɣ ara trebḥeḍ yidi… ». 

« Akken i tella a gemma Muḥend, ma yif-ik gma-k lḥert kker s ufras d telqim, ma yif-

ik gma-k tameṭṭut xdem neɣ qqim ». 

« Ɛli d Faḍma d Muḥend uɣalen ttidiren akken di lehna d rbeḥ ». 

❖ Tamellilt tamsagant 

Azenziɣ n yimigan n tmacahut “Tagmat” 

 

 

 

 

 

✔ Asaḍ: Maɣet tmacahut-agi "Tagmatt" asaḍ d Ɛli d netta i yettbeddilen tudert-is 

qerriḥen ɣer tudert yelhan. 

✔ Amazan: D tigellelt i yeǧǧan Ɛli ad ibeddel tudert-is. 

✔ Taɣawsa: Ɛli yettnadi ad yaf tudert imenna, i yessaram.Ɛli d tawacult-is sfaydined 

seg tɣawsa-nni, uɣalen d imerkantiyen, sɛan adrim d cci. 

✔ Amallal: Xduǧa d tmeṭṭut n Ɛli i d as-d-yusan d imallalen i Ɛli deg tifin n tɣawsa 

(tudert tamesbaɣurt). 

✔ Amnamar: Gemma-s n Ɛli d tameṭṭut i as-yellan d imnamaren i Ɛli. 

 Aẓayar 

Deg tmacahut n tegmat asaḍ Ɛli yella d agejdan seg tazwara almi d taggara n 

tigawin. Ger wayen i d-yessebganen aya: 

   
D Tigellilt d 

tmuḥeqranit gma-s 

   

Tudert yelhan 

 
 

Yuɣal d amesbaɣur 
 

 

 

Gma-s d tmeṭṭut-is 

 

Tameṭṭut-is. 

Xduǧa 

 

 

Ɛli 

- Deg tazwara: « Ɛli yeddem iman-is yeffeɣ akk seg taddart-nsen iruḥ ɣer tudrin 

nniḍen, ahat ad yaf lebɣi n wul-is ». 

- Deg tlemmast: « Iruḥ ixdem akkeni d as-tenna Xeduǧa, yeldi tawwurt tamezwarut, 

yufa lwiz d wuraɣ d wedrim… ». 

- Deg taggara: « Ɛli d Faḍma d Muḥend uɣalen ttidiren akken deg lhna d rbeḥ ». 

❖ Azal-is deg ullis: 

 Asaḍ deg tmacahut-agi (Σli) iwehha-d ɣef aṭas n temsirin, yal yiwet s wazal-is, 

amedya kra n win yedren d igelli, ad d-yass wass ad yuɣal d amerkanti, yal targit 

tetteffeɣ ɣer tafat, yettfaka ṭṭlam, akken i d-nnan wat zik "Aṭas i yettrun sbaḥ, tameddit 

ḍsan". 

Ma d tamsirt nniḍen ibgen-d wasaḍ (Ɛli) tadukli n tagmatt imi Ɛli ur yefki ara 

afus di gma-s, ibedd yid-s deg tegnit n lfarḥ d tegnit n lqarḥ, akken i d-yenna yenzi 

"Nniya tugar tiḥerci". 

1.4. Asaḍ «  Asalas » di Tamacahut Adrar aberkan 

 Tawegga 

❖ Isem amaẓlay: Asaḍ deg tmacahut-a yesɛa isem i t-yessemgarden ɣef yiwudam 

nniḍen ilmend n twuri-ines, wagi d “Asalas”. 

❖ Anamek-is: D isem amalay, d aqbur, tsemmint yimaziɣen s tuget, yusa-d seg 

umyag amaziɣ “Sles” lmeɛna-s ḥudd, sellek. Md: Asalas n tmurt, Argaz d asalas, 

tameṭṭut d ajeggu alemmas. Seg yisem-a ad d-negzu anamek-is deg idles amaziɣ, 

yettuɣal ɣer uzamul: 

- Tabɣest. 

- Lsas yeṭṭfen axxam. 

- Ljehd. 

- Tirugza. 

❖ Agisem: Di tmacahut-a aṣaḍ ur d-yettwabder ara ugisem-is. 

❖ Aglam: 

⮚ Tafekka: Asalas, yettwaglem-d d akken d win yesɛan teɣzi d taččart : « Yefka-as 

Rebbi deg lqed, d aɣezfan, d aččuran, aksum-is d acaɛnan ». 

- Tamart-is : tsebseb d taberkant, iban-d waya deg: « Tettban-d lhiba-is deg tamart-is 

timibrikt ».  

- Taɣect-is : d tazurat, iban-d waya deg: « Taɣect-is d tazurant tettara ṣṣut am 

temkḥelt ». 

⮚ Iselsa: Ulac kra n yisallen i d-yettwabdren ɣef iselsa n usalas. 

⮚ Tasnimant:  

- Asalas d win yesɛan lhiba d tissas, ay-agi yettwabder-d di tmacahut-a, Adrar 

aberkan. 

« Yesɛa lhiba d yiles aẓidan ». 

- Asalas iseɛɛu lḥir i temsal n tudert: 

« Asalas irekeb-it lḥir yebɣa ad iẓar dacu i yellan deffir n texxamt-nni n zǧaǧ… ». 

« Asalas mi d-yeffeɣ deg texxamt-nni yewhem deg tudert-nni n berra… ». 

- Asalas deg tmacahut-a yettwaglem-d d akken ur yesɛi ara ṭṭbiɛa imi d-yekker ddaw 

lɛezza n baba-s ireffu ɣef yal taɣawsa, ilaq d rray-is kan ara yɛeddin.  

« Idegger-as tazerbit-is n tẓallit, tamɣert-nni terfa, temmuqel-it-id s usḥiseb… ». 

- Asalas d win yettxemmimen alma yessaweḍ ɣer yiswi-is, yettnadi ad yefhem : 

« Yeqqim ɣef wannar n tewwurt yettxemmim ɣef wawal-nni… ». 

- Ur iḥemmel ara win ara tiḥazen neɣ ad tiqerḥen s yir imeslayen. 

- Asalas d win i yessexdamen tiḥerci d tḥila d tkerkas. 

« Asalas imi d bu tḥila ». 

« Idegger-as tirgit yeqden daxel n terwint-nni ». 

- Asalas ɣas akken d bu tḥila maca yesɛa asirem deg ul-is. 

« Asalas yefraḥ, yuɣal-it-id usirem imi yewweḍ ɣer taddart n Ṣṣanṭas ». 

- D win ixedmen lxir i yemdanen d yiɣersiwen: 

« Deg ubrid-is aṭas iwumi yexdem lxir… ». 

« Asalas yexdem lxir i weṭṭuf…». 

« Asalas yella yexdem lxir i sin yizmawen… ». 

⮚ Tameddurt n wasaḍ “Asalas”: Asalas d win i d-yekkren di lɛezza d rbaḥ imi d 

mmi-s n ugellid, yettidir tudert tamsbaɣurt ɣef tezyiwin-is, yesseḥbibir ɣef usalas, 

yeksas ula d tufɣa ɣer berra : 

« Zik-nni, ttalsen-d ɣef yiwen n sselṭan, yesɛa mmi-s iḥemmel-it aṭas iwumi ysemma 

Asalas ». 

- Asalas ḥaca netta i yeɛa baba-s, d awḥid n waytmas, daya i t-yeǧǧan iḥemmel-it aṭas 

almi i as-yebna taxxamt n zǧaǧ. 

« Ur yebɣi ara ad yurar d warrac, yettɛuzzut, iger-it di texxam n zǧaǧ…». 

- Asalas ula d učči-is yufrar am uksum d weɣrum n yirden d mkul ṣṣenf n yiguma : 

« Yetteceggiɛ-as taklit, tettawi-as učči yufraren am uɣrum ur nesɛi iqcar, d uksum ur 

nesɛi iɣes… ». 

- Γas akken Asalas yger-it baba-s deg iciwi n lɛezza, maca ula d yemma-s tella ɣer 

yidis-is : 

« Dɣa truḥ yemma-s tewwi-as-tt-id ». 

- Asalas yesɛa tagmert anda iruḥ ad t-yawi yid-s : 

« Yeḥbes ɣer yiwet n temda akken ad tessew tegmert-is ». 

  Deg taggara n tmacahut-a tban-d tayri di tmeddurt n usalas, imi yebɣa Ṣṣanṭas, 

yennuɣ fell-as almi tuɣal d zwaǧ-is : 

« Yiwet n tikelt tɛdda Ṣṣanṭas ɣer tala iwala-tt usalas yewhem deg zzin-is ». 

« Ṣṣanṭas tikelt-a tɛawen-it ». 

« Γer taggara n tmacahut Asalas yewweḍ ɣer wayen imenna, yuɣ Ṣṣanṭas, yuɣal ɣer 

taddart-is… ». 

 Tiggawin 

❖ Tamellilt tasiwlant n wasaḍ “Asalas”: Aṣaḍ iwakken yeṣṣawed ɣer yiswi-is deg 

tmacahut-a Adrar aberkan iɛedda-d ɣef waṭas n tigawin gar-asent: 

- Asalas yerẓa asalu yeffeɣ-d seg texxamt n zǧaǧ ɣer wannar akken ad d-yessekfel 

tudert n berra i texxamt-nni. 

« Yebɣa ad iẓer dacu i yellan deffir n texxamt-nni n zǧaǧ, dɣa yewwet-itt s iɣes-nni ». 

- Deg tufɣa-nni i d-yeffeɣ akken, ibeddel adeg, yemlal-d yiwet n temɣart ur yessin ara 

yakan, ay-agi iban-d deg tenfalit:  

« Iteddu adrar yettak-it i wayeḍ, armi i d-imuger yiwet n tala dɣa yeḥbes ɣur-s ad 

isew… ». 

« Asalas mi d-yeffeɣ deg texxamt-nni yewhem di tudert-nni… ». 

« Dɣa ideggar-as tazebit-nni n tẓallit… ». 

- Asalas deg tuɣalin-is ɣer uxxam, yeqqim yettxemmim ɣef wawal-nni i d as-d-tenna 

temɣart-nni, iban-d waya deg: 

« Asalas yeṭṭef abrid-is ɣer uxxam, yeqqim ɣef wemnar n tewwurt, yettxemmim ɣef 

wawal i d as-d-tenna… ». 

- Asaḍ deg tmacahut yessexdem tiḥila iwakken ad as-d-tmel Malḥa anda i d-tezga 

Ṣṣanṭas : 

« Iḍegger tirgit yeqden daxel n terwint-nni ». 

- Uqbel ad yali wass Asalas yeffeɣ seg uxxam iwakken ad d-inadi ɣef taddart n 

Ṣṣanṭas : 

« Azekka-nni uqbel tafrara n yiṭij yeṭṭef abrid-is ɣer wadeg-nni, ihi yeḥbes ɣer yiwet n 

temda akken ad tessew tegmart-is… ». 

- Deg unadi ɣef taddart n Ṣṣanṭas, yemlal-d aṭas n wannawen n yemdanen, isteqsay-

iten : 

« Yufa-d yiwet n taddart akk d imellalen, yenna-asen…, daɣen ikemmel abrid-is yufa-

d taddart nniḍen akk d iwraɣen…almi yewweḍ ɣer taddart taneggarut, yufa imezdaɣ-is 

d izewwaɣen… ». 

- Deg unadi-nni i yettnadi ɣef Ṣṣanṭas di taggara yewweḍ ɣer taddart-is : 

« Asalas yefraḥ, yuɣalit-id usirem mi yewweḍ ɣer taddart n Ṣṣanṭas ». 

- Asalas yesḥassef imi ur yufi ara Ṣṣanṭas acku teggan ayyur, tettnker ayyur, yuɣal 

almi d taddart-is, iɛedda wayyur yuɣal armi d Ṣṣenṭas : 

« Netta yuɣal ɣer taddart-is… ». 

« Yezri waggur, yuɣal-d usalas armi d taddart n Ṣṣanṭas… ». 

- Tikelt-a yemlal d Ṣṣanṭas tɛeǧeb-as, yessuter-itt i zwaǧ : 

« Yiwet n tikelt tɛedda-d Ṣṣanṭas Ṣṣanṭas ɣer tala dɣa yemmesla yid-s… ». 

- Ihi, Asalas iruḥ ɣer baba-s n Ṣṣanṭas iḍeleb-itt iyelli-s i zwaǧ, maca yefka-as-d kra n 

tewtilin akken ad ten-yexdem. Iwakken yessaweḍ ɣer tifrat, yessawel i weṭṭuf ferzen-

as lebqul-nni, dɣa yessawel i yizmawen ččan-as lǧefna-nni n seksu d izimer : 

« Asalas yexdem lxir i weṭṭuf fkan-as-d cceɛra naan-as: melmi i d aɣ-teḥwaǧeḍ grit ɣer 

tmest ad d-nazzel d igelfan ». 

« Asalas yella yexdem lxir deg sin yizmawen … fkan-as-d cceɛra naan-as: Ger-itt ɣer 

test ad d-naweḍ…” 

- Γer taggara Asalas yessaweḍ ifren-d yelli-s n ṣṣelṭan ger mya n tlawin sufella n 

tegmert :  

« Asalas iwehha ɣer tegmart-nni i yesquḍuren, yenna-as: d tagi a sidi sselṭan 

nenɣiyi… ». 

- Mi d-yefren yelli-s n Ṣṣelṭan, yuɣ-itt, yewwi-tt ɣer uxxam-is, yexdem tameɣra, ɛaxen 

di lehna d talwit :  

« Yuɣal ɣer taddart-is yexdem tameɣra n sebɛa wussan d sebɛa wuḍan, s ccan-is d 

mmi-s n ṣṣelṭan ». 

❖ Tamellilt tamsagant: 

Azenziɣ n yimigan n tmacahut “ Adrar aberkan” 

 

 

 

 

 

 

  D awal n Malḥa  Ṣṣanṭas 

Yelli-s n ugellid 

aṛumi 

 
 

 Zwaǧ n usalas d 

Ṣṣanṭas. 
 

 

  Baba-s n 

Ṣṣanṭas. 

Aweṭṭuf 

Izmawen 

Ṣṣanṭas 

 Asalas 

✔ Asaḍ: Deg tmacahut-a aṣaḍ "Asalas" d netta i yesnernayen togawin n teḥkayt-a imi 

yettnadi ɣef Ṣṣanṭas yelli-s n ugellid aṛumi. 

✔ Amazan: Asalas i t-yeǧǧan ad inadi ɣef Ṣṣanṭas d awal-ni i d as-tenna Malḥa 

"amzun tuɣeḍ yellis n ugellid aṛumi. 

✔ Taɣawsa: Asalas deg tmacahut-a iban-aɣ-d yettnadi ad iẓzar anita id Ṣṣanṭas. 

✔ Anermas: Asalas xas akken iɛedda-d deg aṭas n tigawin maca yessaweḍ ɣer zwaǧ-

is d ṣṣanṭas. 

✔ Amallal: Ad d-naf Asalas akken ilḥaq ɣer yeswi-is deg tmacahut iɛawen-it uweṭṭuf 

dyizmawen d Ṣṣanṭas. 

✔ Amnemer: Asalas ur tiɛawen ara baba-s n Ṣṣanṭas yesɛedda-t deg aṭas n wuguren. 

 Aẓayar 

Di tmacahut-a awadem Asalas, d agejdan si tazwara almi d taggara acku fell-as 

i dawwaren ineḍeruyen akked tigawin. Ayen i d-isbegnen ay-agi: 

➔ Deg tazwara: 

« Asalas mi d-yeffeɣ deg texxamt-nni yewhem deg tudert-nni n berra… ». 

➔ Deg tlemmast: 

« Azekka-nni uqbel tafrara n yiṭij yeṭṭef abrid-is ɣer wadeg-nni… ». 

« Asalas imi d bu tḥila idegger-as tirgit yeqden daxel n terwint-nni… ». 

➔ Deg taggara: 

« Asalas iwehha ɣer tegmart-nni yesequḍuren, yenna-asi sselṭan: D tagi a sidi sselṭan 

neɣ nɣiyi… ». 

❖ Azal-is deg ullis: 

 Asaḍ (Asalas) deg tmacahut-a yesɛa azal lqayen, yefka-d tamsirt i d-issegzan 

win yebɣan kra yezmer ad t-yawweḍ, ɣas akken ad imagger deg ubrid-is uguren d 

yiɛewwiqen maca ayen yellan d awezɣi ad t-yerr d tidet, d tilawt. Ihi Asalas yewweḍ 

ɣer lebɣi-is (yuɣ Ṣṣanṭas) ɣas akken imuger-d imnemmaren deg tudert-is. Akken i d-

yeqqar yenzi afransis: "Si tu veux tu peux"→ Ma tebɣiḍ tzemreḍ. 

1.5. Tasaḍt « Weltma-s n bu yedmimen » di Tamacahut Bu yedmimen 

 Tawegga  

 Isem amaẓlay: Asaḍ deg tmacahut ur d-yettwabder ara yisem-is anaṣli. 

❖ Agisem: Aṣaḍ iban-d belli d wetma-s tameqqrant n bu yedmimen, imi d nettat i t-

id-irebban deg umkan n yemma-s. 

❖ Aglam:  

⮚ Tafekka: deg tmacahut-a tasaḍt ur d-twaglem ara tfekka-is s waṭas, anagar 

aɛebbuḍ-is i d yettwagelmen, iɣef d-yella isalli fell-as dakken aɛebbuḍ-is d ameqqran s 

tadist. 

« Ihi akken kan almi yebda yettimɣur uɛebbuḍ n weltma-s ».. 

⮚ Iselsa: ulac d acu i d-yettwabdren ɣef yiselsa n taṣaḍt-a. 

⮚ Tasnimant: taṣaḍt ( weltema-s n bu yedmimen), d tameṭṭut i yeddmen tugna lɛali 

deg tmacahut-a, d tameṭṭut yelhan. 

- Tḥemmel gma-s, tettbuddu-as lxir, tedda ɣef zwaǧ-is tewwi-ased tameṭṭut yellan d 

anṣib-is : 

« Ilaq ad tzewǧeḍ, ad ferḥeɣ s wexxam-ik ». 

- D nniya ur tesɛi ara tiḥila : 

« Meskint tenwa tḥemmel-itt tmeṭṭut n gma-s... ». 

« Argaz yesla i tmeɣbunt n Rebbi ». 

- D tin yettagden, tesḥissif : 

« Tameṭṭut-nni tugad ulac acu ara taxdem ». 

« Tenna-as: Ad dduɣ axir ma uɣaleɣ d imensi i lewḥuc ». 

⮚ Tameddurt: Taṣaḍt tedder d tagujilt, d netta i d taneḍbart n uxxam, trebba-d gma-s 

s lḥif d lmizirya : 

« Ḥekkun-d zik ɣef sin n watmaten (gma-s d weltma-s) d igujilen, d taqcict-agi i d-

irebban gma-s ». 

- D tameqqrant deg twacult-is. 

- Tettidir netta d gma-s d tmeṭṭut n gma-s : 

« Aseggas-nni amenzu amzun d tisetmatin, yal yiwet tbedd ɣer lxir n tayeḍ ». 

« Ma d talwest-is, texdem-as taḥbult n tmellalin n tyaziḍt ». 

« Tenwa tḥemmel-itt tmeṭṭut n gma-s ». 

- Tasaḍt deg tmacahut-a (wetlma-s n bu yedmimen yella-d gma-s mgal-is imi yettak 

tameẓẓuɣt i tmeṭṭut-is, weltma-s yerra-tt di rrif : 

« Tameṭṭut-nni tebɣa ad t-ssufeɣ talwest-is deg uxxam, texdem-as taḥbult n tmellalin n 

yizerman… ». 

« Argaz-nni yuɣ awal i tmeṭṭut ». 

- Tasaḍt-a yuɣ-itt yiwen n urgaz i tt-iselken seg lmut, ibeddel-as tudert-is ɣer wayen 

issefraḥen : 

« Iyan ad tedduḍ ɣer uxxam, ad teddariḍ seg lewḥuc, iyan ad tennejmaɛeḍ ar azekka 

sbaḥ ad d-iferreǧ Rebbi... ». 

« Zrin wussan d yiseggasen, argaz-nni yuɣal yuɣ-itt sɛan-d aqcic... ». 

 Tiggawin 

❖ Tamellilt tasiwlant n wasaḍ (Weltma-s n bu yedmimen): Tasaḍt deg tmacahut-a 

turar tamlilt tameqqrant s wazal-is, seg waya ad d-nini belli tamelilt n taṣaḍt-a 

temgarad ɣef tin n yiwudam nniḍen, xas akken aṭas n wuguren i d-mmuger maca 

tessaweḍ ɣer yiswi-is. Ger tigawin-a ad d-naf: 

- Weltma-s n bu yedmimen tezweǧ-a i gma-s, tewwi-ased tameṭṭut i tebɣa :  

« Syin akin tzewǧ-as, tewwi-ased tameṭṭut tecbaḥ, d tin i tessen… ». 

- Taṣaḍt iḍegger-itt gma-s ɣer teẓgi, tufa-d iman-is ger lewḥuc n lɣaba, yefka-as-d 

Rebbi anejbar i tt-iselken seg taluft-nni, dɣa tedda yid-s :  

« Ad dduɣ axirma uɣaleɣ d imensi i lewḥuc… ». 

« Dɣa tedda tmeɣbunt n Rebbi meskint… ». 

« gemma yefka afus dgi, nekk i t-id-irebban, yuɣal-iyi d aɛdaw, yefka-yi i lewḥuc 

… ». 

- Tesfaq mmi-s iwakken ad tuɣal ɣer taddart-is acku tcedha gma-s d rriḥa n uxxam-

nsen : 

« Aziɣen aqcic-nni d yemma-s i tisḥercen akken ad ruḥen ɣer taddart-is… ». 

« Azekka-nni kren-d ruḥen, taddart tettak-itt i tayeḍ, armi tewweḍ ɣer taddart-is, 

tewweḍ ɣer uxxam-nsen… ». 

- Daɣen terra iman-is d tamattart akken ur tiɛeqqel ara gma-s d tmeṭṭut-is : 

« Tewweḍ ɣer uxxam-nsen teqqar: Ah al mumnin! ma ur tesnusum ara inebgi n 

Rebbi ». 

- Syin akin wetma-s n bu yedmimen, yessuter-as mmi-s ad d-ales taḥkayt, yessawalen 

i tidet mgal lbaṭel yeḍran d yemma-sdeg ussan yezrin : 

« Asmi i d-yeḥres mmi-s tebda tḥekku-d, teddem-d tayemmust n yizerman-nni i d as-t-

sečč tmeṭṭut n gma-s... » . 

« Teqqar-as: A bu yedmimen a mmi i yeḍran deg ixef n yemma-k ! ». 

- Akken kan i d-ḥekku taqsiḍt-nni d imeslayen i d-teqqar, teḍra-d tamut yessewhamen, 

tekcem-iten tugdi imi gma-s d tmeṭṭut-is tebda tettjbad-iten tmurt :  

« Nettat akken kan d-ḥekku, gma-s d tmeṭṭut-is tettawi-ten lqaɛa armi wḍen ɣer 

tuyat… ». 

- Γer taggara, taṣaḍt tewweḍ ɣer lebɣi-is yuɣal-ased ttsaṛ, tban-d tidet iɣummen lbaṭel : 

« Tenna-as: Imi ɛeqleɣ-k kečč d gma d win i d-rebbeɣ a mmi-s n baba d yemma, ma d 

tameṭṭut-ik ad as-kemleɣ 70 qqima di tmurt… ». 

❖ Tamellilt tamsagant: 

Azenziɣ n yimigan n tmacahut “Bu yedmimen”. 

 

✔  

✔  

✔  

 Lbaṭel   Ad d-ssekfel n tidet   
Tewweḍ ɣer lebɣi-

is. 

Ttsaṛ. 

Lmut n tmeṭṭut n 

gma-s 

 

D yiwen urgaz (ccix 

n lǧameɛ) 

Weltema-s n bu 

yedmimen  

 
 

Gma-s d tmeṭṭut-is 

✔ Asaḍ: Deg tmacahut-a asaḍ nufa-d d weltma-s n bu yedmimen, d nettat iɣef 

ḍewrent tigawin tigejdanin, d nettat i yewten ɣef leḥq-is. 

✔ Amazan: D lbaṭṭel i d-isneṭqen wetma-s n bu yedmimen ɣef leḥq-is. 

✔ Taɣawsa: Ayen iɣef tettnadi wetma-s n nu yedmimen deg tmacahut-a d askfel n 

tidet, tebɣa ad d-iban leḥq-is. 

✔ Anermas: Weltma-s n bu yedmimen deg tmacahut-a yessaweḍ-itt lḥal ɣer tidet-is , 

tuɣal-as-d tugna-is yelhan. 

✔ Amallal: Weltma-s n bu yedmimen yella-d yid-s yiwen n urgaz i ybedden yid-s 

armi d taggara. 

✔ Amnamar: Wid i d-yellan i tasaḍt deg tmacahut-a wer imɛiwan d gma-s d tmeṭṭut-

is. 

 Aẓayar 

Deg tmacahut-a « Weltma-s n Bu yedmimen » di tazwara d awadem anadday, 

skud nleḥḥu di tɣuri ualen akk ineḍruyen ttezzin fell-as, tuɣal d nettat i yxedmen 

tigawin, ɣer taggara tban-d d nettat i d taṣaḍt acku tewweḍ ɣer lebɣi-is (terra-d ttṣaṛ, 

tban-d tidet tuɣal nettat d gma-s am zik). Ay-agi iban-d deg tenfaliyin: 

➔ Deg tazwara n tmacahut: 

« Dɣa argaz-nni yuɣ awal i tmeṭṭut-is, yerja almi sdeffir n yimensi… ». 

« Dɣa ihi nettat ixedem-as tiḥilet, iɛellaq acinug d uzedduz ɣer ṭejra iwakken ad 

yeqqim ṣṣut-nni ». 

➔ Deg taggara n tmacahut: 

« Teddem tayemmust n yizereman-nni i d as-t-sečč tmeṭṭut n gma-s ». 

❖ Azal-is deg ullis:  

Bu yedmimen yefka-d tugna belli tawalit akken tebɣu tili zzayet ɣef imawlan 

aladɣa timetti taqbaylit, maca taṣaḍt (weltma-s n bu yedmimen) deg tmacahut-a tefka-

d tamsirt sakken atmaten ur ilaq ara ad fken afus deg twellit, yewwi-d ɣef yal amdan 

ad yeḥrez assaɣen n twacult. Akken d-yenna si Muḥ u Mḥend: "Yir tagmatt am kalitus 

mebɛid i terra tili". 

Taggrayt 

Deg taggara n yixef-agi, neṣṣaweḍ nexdem taseleḍt tasenazmulit ilmend n 

uzenziγ asnazmuli n Phillipe Hamon i semmus n tmucuha i d-negmer seg temnaḍt nat 

Mlikec, d azenziγ ireṣṣan γef kraḍ n yiswiren : tawegga, tigawin d uẓayar, yal aswir 

yuddes s yiferdisen-is imanen, Deg twegga neṣṣaweḍ nbeyyen-d isemawen imaẓlayen 

n yal asaḍ, anda i d-nufa llan wasaḍen  i wumi ittunefk yisem  amaẓlay am wasaḍ «  

Σli »  di tmacuhut Tagmatt d « Usalas » deg tmacahut Adrar aberkan, rnu nbeyyen-d 

agisem, MD ; tasaḍt « Tislit n lbeḥer » di tmacahut Tislit n lbeḥer d « Tif ayyur » deg 

temacahut Tif ayyur .Ihi,  akken  yezmer ad yilli d aṣaḍ i yezmer ad yilli d tasaḍt, 

yettas-d  d awtem neγ tawtemt,akken daγen neglem-d tifekkiwin n waṣaḍen ideg d-

nbeyyen kra n yiferdisen am udem ( d aherawan, d aγzefan ), daγen allen (d 

timqqeranin,tizegzawin, tibarkanin ), tiddi ( d aγezfan, d awezlan, d aččuran), acebbub 

( d amzur, d awerraγ), aksum (d acamllal), tamart (d taberkant , d taččurant). 

Syin akkin nbeyyen-d tasnimant-nsen nufa-d aṣṣaden-a tuget deg-sen tbiεa-nsen 

telha (nniya,tiḥerci ,lḥennana),ma d tameddurt-nsen yal yiwen  amek i d-yedder tudert-

is deg teḥkayet ,wa ṛezaget wa ziḍet.  

Deg tiggawin neṣṣaweḍ nbeyyen-d tamlillet tasiwlant n yal aṣad ,yexdem ugar 

n tiggawin i t-yeǧǧan ad yawweḍ γer wayen yebγa ,d temlillet tamsagant ilmend 

uzenziγ amsagan n Grimas ,nbeyyen-d yal awadem acu n wadeg yeṭṭef ,ihi aṣad deg 

tmucuha i d-ngmer  deg wannar yurrar tamlillet-is akken iwata daya i t-yeǧǧan 

yettaweḍ isewi-s deg yal tamacahut ,ḥaca deg teḥkayet n Tislit n lbeḥer  tasaḍt  ur 

tesfayed ara s taγwesa-nni (ur tezewiǧ ara d ṣṣelṭan ,temmut). 

Deg uẓayar nbeyyen-d asaḍ d anadday neγ d agejdan , d wazal-is deg ullis imi 

asaḍ yettili-d  deg taggara n temacahut d izen s temsirin yemgaraden  neγ d asrag i 

yettwelihen amdan  γer ttbut d wayen yelhan.  

 S lmendad n tesleḍt tasnazmulit γef wasaḍ deg wammud n temucuha n AT 

mlikec s tallelt n tarrayt n Philippe Hamon d Gerimas, teban-d tugna n wasaḍ di 

temucuha-agi, teṭṭef amkan agejdan d lbeni asiwlan d uzamuli , asaḍ yettwabna s 

lmendad n waṭas i yinneḍruyen d wassaγen d yiwudam nniḍen i yettkin deg usenarni 

deg tesiwlt n temacahut. Azmul d uzamul d twuriwin i yekseb wasaḍ mmalen-d azal 

asenazmuli i tekseb temacahut.  

Ilmend n  unekmer iγef nsedda  tezrawt-nnteγ γef  wasaḍ di tmacahut taqbaylit, 

nufa-d  iɛedda tilas n  uwademmd asiwlan   imi yuɣal  d azamul  i yessawaḍen azalen 

nniḍen icudden ama ɣer yedles, ɣer tmetti d tesnakta,  ayagi yeǧǧa-aγ ad d-nerr γef  

kraḍ n yisteqsiyen: Amek i d-tesbgan  tesnazmulit merra inumak n wudem n waṣad 

deg wammud n tmucuha i d- negmer seg wannar? D acu-ten yizamalen d yizamulen i 

yeqqnen γer waṣaḍ n wammud-nneɣ ? D wamek i yennerna wasaḍ deg uḍris ? 

 Nessaweḍ nerra-d ɣef tmukrist-a i d-nefka, anida nufa tasnazmulit d nettat kan 

i izemren ad d-tsebgen asaḍ acku txeddem azal i yal taγawsa ixeddem wasaḍ,temlaya-

aγ-d isallen akk i yerzan asaḍ i yelaq ad nissin s terrayt n Phillipe Hamon i yexdemen 

γef uwadem iwakken ad negzu ugar γef wasaḍ, d yizamulen.. 

Si tesleḍt n wasaḍ deg wammud n tmucuha n lεrec At Mlikec, nexdem tasleḍt 

tasnazmulit ilmend n Philippe Hamon, neṣṣaweḍ nefrez ayen yerzan  twegga-nsen, 

tiggawin xeddmen d uẓayar-nsen; nufa yal asaḍ yemgara-d γef wayeḍ. Tawegga n 

waṣaḍen-agi i nesleḍ ilmend n yiferdisen-a : isem amaẓlay MD ; « Σli », « Asalas » d 

ugisem MD ; « Tif ayyur » , «  Tislit n lbeḥer », « Weltma-s n bu yedmimen » , d 

uglam si tama n tefekka d iselsa ,tasnimant akked  temeddurt n yal asaḍ , ttewaglmen-

d akk s wudem yelhan icbeḥen ,MD ; tasaḍt « Tif ayyur » allen-is d timeqqranin /asaḍ 

« Σli » iselsa-s tacacit d ubernus amellal / tasaḍt «  Weltma-s n bu yedmimen » d niya / 

« Tislit n lebḥer » tettidir deg lqaε n yillel.  

 Ma nemuqqel γer yizamulen i d-sebynen azal d wadeg n wasaḍ  deg teḥkayt, 

ad naf yal yiwen s wacu i d-yufrar γef wayeḍ,  MD : tasaḍt  « Tif ayyur » d azamul n 

cbaḥa d tehuski, asaḍ « Σli » di temacahut n tegmatt d azamul n ṣṣeber, asaḍ 

« Asalas » deg temacahut adrar aberkan d azamul n teḥrci ,ula d iwehhiyen d 

tesnimant-is  d ayen ara yeǧǧen aγ-d-iban wasaḍ akken iwata ; syin akin nufa yal asaḍ 

amek i d-yella unerni-is deg yal tmacahut yenarna s tiggawin, yella win yellan d 

awadem aḥerfi, maca simmal nleḥḥu di tγuri yettuγal d asaḍ MD : tasaḍt « Tif ayuur » 

di tazwara tella d tanaddayt acku tufa-d yemma-s teḥeqqri-tt ,tekreh-itt γer taggara 

tasaḍt tuγal d tagejdant acku tettidir di telelli d tudert yelhan, daγen asaḍ « Σli » deg 

temacahut n tegmatt di tazwara yella d azawali yuγal d amerkanti, seg tama nniḍen  

yella win si tazwara d asaḍ acku fell-as akk iḍerrunt tiggawin si tazwara n tmacahut 

almi d taggara MD : « Asalas » deg temacahut n udrar aberkan yella-d d asaḍ acku 

fella-s i tezzin ineḍruyen si tazwara armi d taggara n teḥkayt. 

Deg taggara n tesleḍt i naxdem nessaweḍ γer turdiwin i d-nefka, nufa aṣaḍen n 

tmucuha i d-negmer ddan d unagraw i d-yeskanayen azalen n yidles d tmetti MD; deg 

temacahut n « Tgmatt » d tamesirt yettwlihen γer tedukli ger watmaten, ma deg 

teḥkayt n « Teslit lbeḥer » d izen i yemdanen di temetti belli amdan akken i t-id-yefka  

Rebbi ara yeqqim ur yettbeddil ara tafka-s ad yeqnaε s tikci Rebbi, akken nufa 

tulmisin n waṣaḍen-agi d tid ijemԑen gar tid n tfekka  d ṭbiԑa MD ; asaḍ « Σli » tanfsit-

is teǧǧhed, d abγas d tafka-s d tuntimt, « Asalas » d afeḥli yettḥezib,yessikel si 

temnaḍt γer tayeḍ armi yewweḍ yiswi-is (Ṣṣantaṣ) d ayen i ten-yeǧǧan ad mgaraden 

gar iwudam nniḍen, asaḍ ixeddem ayen yellan d awezγi ,deγn yesεa taγema d temnza 

icudden γur-s.  

 

            Ma yella d igemmaḍ uγur nessaweḍ deg tezrawt-nnteγ, asaḍ deg tmucuha i d-

negmer yemgara-d s waṭas γef yiwudam nniḍen,akken i nessaweḍ nbeyyen-d belli 

asaḍ yetturar tamelillet s wazal-is, yettaweḍ γer trennawt s temsirt n tterbga di taggara, 

Daγen nufa-d tugett n wasaḍen n tmucuha-a i yellan sεan isemawen d nutni i yuγalen d 

izewal d isemawen n temacahut ( asaḍ yessaweḍ almi yewwi isem n tmacahut ). 

 

             Sumata, asentel-a « Tasleḍt tasnazmulit n wasaḍ deg temucuha lqebayel at 

mlikec d amedya » d asentel amaynut nessaram ad illin wid ara yexdemen tizrawin 

ugar fella-s. 

Tamacahut 01: Tif ayyur 

  

 Amacahu, win i d-yennan ahu ad yaf lhu, tamacahut-iw ad telhu, ad tiɣzif 

amzun d asaru. 

Ḥekkun-d zik ɣef yiwet n tmeṭṭut icebḥen aṭas, d tin yufraren deg zzin ger 

tlawin n taddart-nni, ttawin-tt-id d lemtel deg taddart. Yeffeɣ wawal fella-s ula ɣer 

tuddar-nniḍen, ihi tamṭṭut ikecm-itt leɣrur, tuɣal deg ussan n tziri tettfeɣ-d berra tkena 

iman-is ɣur-s ɣer tezri-nni, almi d yiwen wass deg ussan n Rebbi terfed ad trew, yal 

tamddit akken ad d-yeffeɣ wayyur ad tt-ttemeslay, teqqar-as: “ttemyifaɣ nekk yidek ay 

ayyur”. Ma d kem kifkif-nneɣ ma dayen yellan deg uɛebbuḍ-im yuger-ikem, yugar-iyi 

deg zzin, yal ass akken armi terba, dɣa teǧǧa-d yiwet n teqcict yefka-as Rebbi deg 

ṣṣifa ur sicuḥ, teqqar-as i yiṭij ḍil-d neɣ ad d-ḍileɣ lqed-is d taγzalt n ṣṣeḥra, d 

taččurant d taγzefant am ujeggu i γef ibedd uxxam,tilmzit-a allen-is d timeqqranin 

amzun d ifer n uzemmur, d tizegzawin am igenni fella-asent lecfur d zreb, ma d 

acebub-is d amzur almi d ammas , d awerraγ am dheb, yeččur amzun d akbal, 

ttamellalt am udfel teṣfa am lmri ma temmuqleḍ γer udem-is ad twaliḍ iman-ik deg 

cbaḥa i d-as-yefka rebbi ayyur deg igenni nettat deg lqaεa, tḥemmel ad tles ayen 

yelhan tettlusu leḥrir d lfuḍa yettiriqen ,d umrnddil γef tuyat-is d tfunart m tezrurin. 

Taqcict imir tettimɣur kan ttimɣurent tismin deg ul n yemma-s, asmi tewweḍ 

teqcict-nni d tilemẓit, lɛerc merra yettmeslay fell-as, terḥaten ṣṣifa-s mačči d kra, ma 

teffeɣ ɣer tala ula digḍaḍ ṭṭafaren-tt-id, teddun yid-s cennun-as, tturaren yid-s amzun 

akken d yiwet-nsen nettat akken kan abrid-is γer tala axelxal deg uḍar-is lfeṭṭa deg 

umgareḍ-is. Ma d yemma-s teguma ad teffar tismin-is, nettat akk i yellan tugar tilawin 

di ṣṣifa ma d tura ttun-tt akk medden, tuɣal yiwen ur tt-id-yettbder g awal ḥaca ɣef 

yelli-s, teqqim imi tettxemmim amek ad as-texdem, yezzi ciṭṭan ɣef uqerruy-is tenna-

as: “ilaq ad as-bruɣ ɣer wasif, ad truḥ, ad t-yeddem, yiwen ur d as-yeqqar dnekk, win i 

d-yesseqsan ad as-iniɣ tecceḍ yewwi-tt wasif, ula d baba-s ad yamen. Dɣa syin akin 

tehga-as-d yiwet n tḥilet, tewwi yelli-s ɣer wasif, tenna-as:  

- ad nruḥ ad nessumec i yiṭij anernu ad d-nessired taḍuḍt anẓeḍ abernus. 

Dɣa ruḥent, wwin-t akk ayen ilaqen i leqdic-nsent, tilemẓit-nni ur dewwi arak 

lexbar ɣef wayen i tt-yettrajun armi wwḍen-t ɣer dinna yemma-s tewwi-tt armi d rrif n 

wasif dɣa asif-nni iḥmel mačči d kra, yettawid ula d iẓra, tɛedda tenna-as yemma-s i 

yelli-s: 

- Fkiyi-d  ayelli takurt n lxiḍ-nni. 

yelli-s teddem-as-d takurt-nni ad as-tt-id-ffek, yemma-s asmi tefka afus-is ad teṭṭef 

takurt-nni tɛemmed, tserḥas teɣli ɣer lqaɛa tegrareb ɣer wasif, tenna-as yemma-s: 

- ɣiwel ayelli ḍefr-itt ṭṭefi-tt-id awwi-tt-id . 

Tenna-as tlemẓit-nni: 

- Amek ara ad tt-idawiɣ. 

Yemma-s terra-as-d: 

- Ur teẓrid ara d kem i d as-yebran, ihi awi-tt-id kem. 

Taqcict meskint d nniya ur tezri ara d yemma-s i d as-iɛemden akken ad tt-yawwi 

wasif, teḍfer takurt-nni ɣer waman dɣa yewwi-tt wasif, qelben-tt-id ikefkufen amzun d 

tiferkit neɣ d ifer. 

Tamddit mi d-yekcem wergaz-is terra iman-is am wakken teḥzen, tettru ɣef 

yelli-s iruḥen. Ma d taqcict-nni meskint rrif yettak-itt i rrif, tiɣmert tettara-tt-id i tayeḍ 

armi tewweḍ ɣer yiwen n umkan anda d-zzin yesɣaren i wasif-nni teṭṭfed deg yiwen n 

usɣar armi i d-tewweḍ ɣer rrif teffeɣ-d syes, dɣa teqqim ɣer yiwen n ucruf teskew 

iman-is ɣer yiṭij, dɣa yersed yeẓri-is ɣer duxxan i d-ittefɣen zdeffir n yiwet n tiɣilt, 

tɛedda tettxemmim, tettmeslay d yiman-is, tenna-as: 

- “Amkan-ina ar da-tawḍeɣ, ma yella ufiɣ deg-s imdanen ad zedɣeɣ yid-sen, ma ufiɣ 

deg-s lewḥuc ad yeččen”. 

Akken tejba deg tiɣilt-nni tewala yiwen n lbarj d amecṭuḥ, tekcem ɣer daxel 

tufa wid izedɣen deg-s akken ifɣen, yerna yettban d axxam n yergazen, iqbac-nsen n 

lmakla qqimen akken ur iraden ara , usawen ur kkisen ara, iban ulac tamṭṭut, tekker 

imaren tebda leqdic, tessersed leḥwal, tferḍed neɣ tered  ddaw n umecraw, tessared 

iqbac, icetiḍen, tekkes usawen xersum tbarez-d akk axxam, teqɛed kra yellan. Almi d 

tameddit thegga imensi, teɛya tebɣa ad testeɛfu cwiṭ, syin akin akin taswiɛt kan ha-tan 

wḍen-d tlata n yergazen i yzedɣen dinna ufan-d axxam iqɛed, iqbac iraden, imensi 

yewwa ihegga, wahmen dacu d lxelq-agi i d-ikcmen axxam-nsen iqeɛd-asen lḥala, 

nudan imi fell-as almi ttufan nnan-as: 

- “dacu-kem a lxelq-agi, dacu i kem-id-yewwin  ɣur-neɣ”. 

Taqcict teḥka-asen-d tadyant-is amek teḍra, seg tazwara almi d taggara. 

Irgazen-nni ferḥen syes mačči d kra, meqqar atan yefka-asen-d rebbi anwa ara asen-

irfden axxam, nettat daɣen ad tili ddaw leɛnaya-nsen. Ihi msefhamen watmaten-nni 

gar-asen, taqcict-nni ad tt-yaɣ gma-tsen ameqqran. ɛeddan wussan taqcict tettidir di 

lxir d rbaḥ d ameqqran, teṛwa ussan ḥlawen ur ttixus  kra mkul lxir yugar fell-as, armi 

d yiwen wass deg ussan n Rebbi yemma-s n teqcict-nni yewweḍ-itt lexbar n yelli-s 

mazal-itt teddar, yerna tettidir di lxir ameqqran, tufa awal anect-a ur yessefraḥ ara 

maḍi maḍi, ilaq ad tawwi lexbar iseḥḥan ma d tidet  yelli-s teddar arnu terbaḥ, amek 

ara texdem? tɛedda tceyyaɛ yiwet n setut akken ad as-d-awwi lexbar-is, setut-nni truḥ 

ɣur-s, terra iman-is am akken d tamsebridt tbedd-as ɣef tewwurt tessutur-as tin n 

Rebbi, taqcict-nni mi teffeɣ ɣer ɣur-s tewala-tt-id akken kan tɣad-itt dɣa tsekcem-itt, 

tečča, teswa arnu mi tɛedda ad truḥ tefka-as ayen ndin n lxir. Mi d uɣal setut-nni, 

tewweḍ ɣer uxxam n tina i tt-icegɛen akken tenna-as:  

- “ayen i d-ay-d-tenniḍ d tidet, ufiɣ-tt teddar, tegarrez mkul lxir yugar fell-as. 

tɛedda yemma-s n teqcict-nni terra-as-d i setut tenna-as: 

- “Imi i tt-id-ufiḍ anda tella d nekk ara yerzun ɣur-s, aɣbel deg-i”. 

Truḥ imir ɣer yiwet n tseḥḥart, txdem-as-d taxatemt win ttiɛlqen ad yewwet maɣruḍt 

(maɣruḍt-agi d tiṭ lqayen yettas-d d ɣelluy n yiḍes am win yemmuten ur yemmut ur 

yeddir, ur d-ttekkar bab-is alma yekkes-as yiwen taxatemt-nni). Truḥ yemma-s ɣur-s 

terra iman-is d tamsebridt tessutur tin n rebbi, mi d-teffeɣ ɣur-s teqcict-nni ur teɛqil 

ara d yemma-s imi acḥal i yezrin d iseggasen tbeddel ṣṣifa-s , ahat ibexs-itt Rebbi ef 

wayen txeddem. 

          Dɣa akken i d-nenna taqcict-nni meskint d nniya ul-is ḥnin, tefka-as-d deg 

wayen tesɛa d lxir ur tcuḥ ara, yemma-s ɣer taggara mi tezdi lqed-is ad truḥ tefka-as 

taxatemt-nni tenna-as: 

- “A yelli kem tefkid-iyi akk anect-a n lxir, nekk haca tagi isɛiɣ ɛleq-itt deg ufus-im 

tuklaleḍ”. 

Dɣa truḥ, ma d taqcict-nni mi tɛllaq taxatemt-nni deg uḍaḍ-is teɣli teṣreɛ, atan 

ihi tameddit n wass mi d-wḍen yergazen-nni ufan-tt-id teɣli di lqaɛa  rwan ahuz deg-s 

tugi ad tekker, wahmen i yeḍran. Mi fɣen ǧǧan-tt tegarrez, ger teswiɛt d tayeḍ tbeddel 

fell-as, ɣlin imaren s imeṭṭawen, ttrun fell-as nwan temmut tɣaditen mačči d kra, dɣa 

qqimen mcawaren, taqcict i d asen-ixdmen akk yal lxir d lmuḥal ad tefken i wbeɛɛuc 

ad tt-yečč, dɣa syin akin ɛezmen xedmen-as-d asenduq n zeǧaǧ ad tt-rren ɣer daxel-is i 

wakken ad teqqim dinna ad t-ttwalin i lebda, tuɣ akken i yella lḥal xedmen akken , 

sersen asenduq-nni deg yiwet n taxxamt i yellan deg lberǧ ufella. Ihi akken i d-yefka 

Rebbi ussan yal tanzayt ttɛeddin neɣ ttarran ɣur-s akken ad tt-id-walin, tamddit daɣen 

mi ara d uɣalen ad rren ɣur-s ad tt-id-walin, sɛan asirem lmier ad tuɣal akken tella, yal 

ass akken ixedmen, dɣa atmaten-nni qqimen akken almi zrin yiseggasen, uɣalen 

zewǧen i tlata, ihi weṣṣan akk tilawin-nsen ad kecment akk tixxamin n wuxxam ala 

yiwet d taxxamt n lberj, akken kan, zrin wussan, tilawin-nni ikecmi-tent ccek d acu 

yellan deg texxamt nni? akka i ttmeslayent gar-asent, yečča-tent wul-nsent bɣant ad 

zrent acu yellan dinna, snat deg-sent nnant i tmeqqrant: 

- “Tasarut n taxxamt-nni attan ɣer wergaz-im ilaq d kem ara tt-id-yawwin”. 

Azekka-nni uqbel ad yeffeɣ urgaz uɣur tella tsarut, tamṭṭut terra lwelha-is anida 

i tt-yeffer. Mi fɣen kan, nutenti rrnan-t cwiṭ ɛeddant wwint-d tasarut-nni ulint ɣer 

texxamt-nni anda i ffren sser acḥal n wussan, lddint tawwurt walant udem n teqcict 

xelɛent dacu akk i d zzin-nni i tesɛa, ɣas akken taqcict-nni yewwet-itt meɣruḍt maca 

sser d nuṛṛ yettcarcur deg wudem-is, Mi d uɣalent ɣer leɛqel-nsent tenṭaq yiwet tenna-

as: 

- “Nekk menneɣ ad ččeɣ seksu ara d-fetlen ifassen-is”. 

Tayeḍ tenna-as: 

- “Nekk menneɣ ad  ččeɣ timsemnin ad meslent ifassen-is”. 

Ma d tamṭṭut n umeqqran-nni tusem terḥa deg-s tḥulfa iman-is s lixṣaṣ mi tt-id-yerna d 

takna fell-as, dɣa tenna-as: 

- “Nekk mennaɣ wi yerran afus-is d aɣenǧa, ad ɛemreɣ iɣiɣden ad siɣeɣ lkanun, ma 

ttafk-as ad tt-degreɣ i wgudu ad zzin fell-as yemɛac, ma d taxatemt-a ur tɛawed ad 

teqqen”. 

Dɣa temmaɣ teksas taxatemt-nni, taqcict, nni tukid, yerna ziɣ tesla-d iwayen i 

ttmeslayent acku ur temmut ara. Tenṭaq ɣur-sent tenna-asent: 

- “Ma d tin yebɣan seksu, ad as-tid-fetleɣ tura, ma d tin yebγan timsemnin ad ten-

tidmesleɣ tura” .Temmuqel ɣer tinna nniḍen tenna-as: 

- “Tebɣiḍ-iyi ccer d Rebbi ara m-wekleɣ”. 

Tameddit n wass mi d uɣalen yergazen-nni ufan-d taqcict-nni tucbiḥt tukid, ferḥen 

maci d kra, dɣa ḥkan-d i tlawin-nsen taqsiṭ  n teqcict-nni tucbiḥt d wayen i ten-yeǧǧan 

jemɛent deg usenqud n zeǧaǧ. Ma d tameṭṭut n umeqqran-nni akken twala tucbiḥt-nni 

tukid yerna tesla-d i wayen i denna dɣa terwel, teẓra d ayen tfukas-d ulac dacu i d-as-

d-yegran deg uxxam-nni. Ma d yemma-s n teqcict-nni akken tɛedda ad tuɣal s axxam-

is tufa asif-nni yeḥmel akken truḥ ad tezger tecceḍ yedda uḍar-is, yewwi-tt wasif 

mebla tuɣalin. Ma d taqcict-nni tuɣal-d armi d taddart-nni i tella, tettidir ɣer wergaz-is 

di lehna d talwit, tesɛa taqcict d uqcic. 

 Tamacahut-iw lwad lwad  

 Ḥkiɣ-tt-id i warraw n lejwad 

 Cwaṭṭen ad ten-yexzu Rebbi 

 ma d nekkni ad aɣ-yeɛfu Rebbi. 

Tamacahut tis 02: Tislit n lebḥar 

 Amacahu, win i d-yennan ahu ad yaf lhu, tamacahut-iw ad telhu, ad tiɣzif 

amzun d asaru. 

 Zik-nni deg lqeɛ n lebḥer yettidir yiwen n sselṭan yesɛa 06 n teḥdayin mxalafent 

ɣef tiyiḍ, d tislatin n lebḥar  ttemcabint i yiselman yettidiren deg lebḥar tamcṭṭuḥet 

deg-sent tefaz γef yestma-s di teḥerci d cebḥa amzun d tacmaεt n leḥara tesexdam 

lεeql-is teggar iman-is deg yal tamsalt , teǧǧesa-s mačči am wemdan tesεa ajḥlum n 

uḥawtiw, d tarqaqt d tawzlant udem-is d amellal yettfeǧǧiǧ am yitri n yiḍ amzur-is d 

ameqqran, yettbeddil tiγmi mi ara tilli d axel n waman yettili d aḥenni mi ara d-talli 

nnig waman ad tferru acekuḥ-is  , ad tt-cewiq s ṣṣut-is aḥelawan ackuḥ-is mi ara 

yettkaw yettuγal d awerraγ. Allen-is d timeqqranin d tizegzawin am tgenwt n tefsut, 

tettcarcur deg-sent lḥennana d tmella, tiwjatin-is d timizwiγin, tḥemmel ad tεlaq lwiz d 

uεequc d lmureǧǧan . Ihi tislatin tḥekku-asent-d yemma-tsent ɣef umdan yettidiren deg 

lbar, tewhem acu-t umdan-agi yettidir deg lber, tebɣa ad tẓer amek iga. Dɣa tislit-nni n 

lebḥar yal ass tettali-d  nnig n waman, tebɣa ad tẓer amdan-agi, tettnadi akka d wakka, 

texẓer ɣer usammer ɣer umalu ma yella kra ad twali,teqqim γef teblaḍt tettmuqul ma 

yellan win ad d-iεeddin tettγenni,tesfraw lmwajji ad as-d-kkatent inzi ad teqqar :  

                                         Ay illel Ay illel-innu  

                                         Kečč d baba-innu kečč d yemma-innu 

                                         Ula ayγer ttrugulen yemdanen. 

Ger teswiɛt d tayeḍ twala lbabur d ameqqran yewwid aṭas n lɣaci s daxel-is ileḥḥu 

sufella n waman-nni, lhedda kan akka yewwet-d waḍu d ameqqran ihuz lbabur-nni, 

yewwit aka yerẓa-t-id, tewwet-d lmuja meqqert tqelleb lbabur-ni yeɣreq, yezzer, 

wwin-t waman, imdanen akk mmuten. Tislit-nni irekb-itt lḥir tenna-as: 

- “Arju ma yella win ara menɛeɣ seg lmut”. 

Dɣa tezzer ɣer tleqqaɛt n lebḥer tufa yiwen n yilemẓi, iban fell-as d sselṭan, teṭṭef-it-id 

deg ufus-is tjebd-it-id ɣer cceṭ n lebḥar. Tislit-nni n lebḥar iɛejb-as mliḥ sselṭan maca 

sselṭan-nni ur yezmir ara ad yehder imi yeṣreɛ, nettat daɣen ur tettmeslay ara tameslayt 

n yemdanen imi tettmeslay kan tamslayt n iselman , tislit n yilel tettraju d axel n 

waman akken ad d-yekker sselṭan-nni ma yeguma ad d-yaki. Ger teswiɛt d tayeḍ twala 

imdanen ttawin ttarran ttnadin ɣef sselṭan-nni, syin akin tettazal-d ɣur-s yiwet n 

tucbiḥt, akken kan i tewala teger ɣur-s s lferḥ terna-as Asidi sselṭan aqli da, sselṭan 

yesla-d i yisem-is yekker-d ɣur-s yenwa d nettat it-id-yesmenɛen, imiren yceker-itt 

aṭas, yenna-as: 

- “tanmirt-im imi iyi-d-smenɛeḍ seg lmut!” 

Dɣa tesla-as-d teslit-nni n lebḥer, tezɛef, iɣad-itt lḥal tenna-as: 

- “Amek? D nekk i as-d-yerran rruḥ rriɣ-t-id ɣer tudert, tajmilt yerra-tt i teqcict-

ina. 

Tislit n yilel teqqim tettru, teɛweq amek ara texdem, ad truḥ ɣer sselṭan ad 

tenṭaq ur tezmir ara, ur tesɛi ara tamselayt am yemdanen, ad teqqim iɣad-itt lḥal. 

Sselṭan yeṭṭef afus i teqcict-nni iwumi qqaren Mɣiɣda yewwi-tt s axxam-is. 

Tislit n yilel teṭṭef abrid-is tekcem ɣer daxel n waman, tewweḍ ar umkan anda tettidir, 

teḥka-asent, tenna-asent: 

- “Amek ara xedmeɣ tura?” 

Teḥka-as i yemma-s, terra-as-d yemma-s: 

- “Tella yiwet n tɣawsa kan ara kmiselken”. 

Tella yiwet n tewkilt deg leɛmeq n lebḥar, d tin ara am d-yafen tifrat, maca 

yuɛar ubrid ɣer dinna. tenna-as teslit n lebḥar: 

- “Maɛlic, awid kan anda ara d affaγ tifrat akken ad mlileɣ d sselṭan, ad mmeslay-aɣ 

yides. Ad as-iniɣ akk ayen yellan, ad as-inniɣ tidet d akken d nek i ki-di-selken seg 

lmut a sidi sselṭan”. 

 

Yiwen wass, tislit--nni teṭṭef abrid-is ɣer tewkilt-nni, abrid meqqar d amecwar, 

aṭas n yiɣersiwen i d-mmuger deg ubrid-is ssewḥacen maca tezmer tewweḍ ɣer 

wadeg-nni anda tettidir tewkilt-nni, dɣa tekcem s axxam-is tufat temmeslay yides. 

Tenna-as tewkilt-nni: 

- “Acu i kem-id-yewwin akka ɣuri? yak d lxir! 

Terra-as teslit-nni: 

- “ahh a tawkilt! qesdeɣ-kem-id ɣef yiwet n tɣawsa ad ayi-d-affeḍ tifrat, amek 

ara ffeɣ sselṭan yettidiren deg lbar? 

Terra-as-d tewkil-nni: 

- “Ih a yelli! tella yiwet n tɣawsa. Ad am-d-fkeɣ yiwen n usafar d ddewa, esww-

it ad tesɛuḍ iḍarren, dacu kan ur tettuɣal-ḍ ara am zik ur tettɛawaḍeḍ ara ad 

kecmmeḍ aman”. 

Tislit n yilel teqbel, tenna-as: 

- “Awwi-d kan ad uɣaleɣ d amdan akken ad mmeslayeɣ d sselṭan”. 

Tuli-d  nnig waman, dɣa teswa asafar-nni teɣli, tenzef, iɛedda-d sselṭan yufa-tt-id 

tenzef deg temmurt yewhem deg-s, di ṣṣifa-s almi i d-tuki tufa-d iman-is ger ifassen n 

sselṭan, imir tefraḥ, yuɣal-itt-id usirem, d acu kan tislit-nni ur tezmir ara ad temmeslay 

yid-s, tesḥassef aṭas acku tamselayt-is mačči am tin n yemdanen. Armi d yiwen wass, 

tewala sselṭan yeqqim taqcict-ni yettmeslay yid-s akken ad yezweǧ yid-s, tislit-nni n 

lebḥar aɣbel-is yettzad aladɣa imi d-teqerreb tmeɣra n sselṭan d teqcict-nni, 

temmuɣben aṭas, teḥzen imi iḍarren tesɛa maca ur tettmeslay ara. 

 Yiwet n tikelt, teqqim kan tessawel i yessetma-s ulint-d  nnig waman teḥka-

asent taluft i as-yeḍran d leɣben i deg tella. Dɣa yessetma-s-nni uɣalent ruḥent ɣer 

tewkilt-nni ulsent-as tadyant yeḍran d weltma-tsent, tawkilt-nni tefka-asen-t-d ajenwi 

d ameqqran d aqeṭɛan, fkemt-as-t ilaq ad tenneγ-it sselṭan-ni. 

Tislit n yilel teṭṭef abrid-is ɣer uxxam n sselṭan, tewwi yid-s ajenwi-nni dɣa 

tnuda ɣef sselṭan, tufa-t deg texxamt-is yeṭṭes, tqerreb ɣur-s twehha ad tewwet, 

tergagi-d tasas, iɣaḍ-itt, tenna-as:  

- “Waqila ur tneqqeɣ ara, ur zmireɣ ara, iɣaḍiyi”. 

Dɣa tserreḥ i ujenwi-nni ɣer lqaɛa, tettru almi kan dayen yekkaw yeẓri-is. Tenna deg 

ul-is: 

- “Awwi-d kan ad yili ɣas yuɣ tayeḍ maɛlic”. 

Γer taggara tislit-nni n yilel tuɣal-d ɣer waman akken ad tidir d yessetma-s d 

yemma-s maca ur tezmir ara acku tuɣal d amdan maca ur tettemeslay ara, teḥsel ger 

yigenni d temmurt, kullec ifut-itt, ur terbiḥ tawacult-is , ur terbiḥ sselṭan. Teqqim ɣef 

yir n lebḥar ur d as-d-tegri ara tudert deg ddunit almi id tt-id-ufan medden temmut imi 

tebɣa ad tuɣal d amdan ur tezmir ara . 

 Tamacahut-iw lwad lwad  

 Ḥkiɣ-tt-id i warraw n lejwad 

 Cwaṭṭen ad ten-yexzu Rebbi 

 ma d nekkni ad aɣ-yeɛfu Rebbi. 

Tamacahut tis 03: Tagmatt 

Amacahu, win i d-yennan ahu ad yaf lhu, tamacahut-iw ad telhu, ad tiɣzif 

amzun d asaru. 

 Ḥekken-d zik ɣef sin n watmaten (Ɛli d Muḥend), d igujilen d igellilen, Ɛli  d 

bab n nniya d ucbiḥ d aγzefan amzun d lsas i yeṭṭfen iγef yebna wexxam , ula d udem-

is tettban-d deg-s trugza imi yesεa teγzi, ma d Muḥend tezga tḥerci deg-s am uccen. 

 Yiwen n wass deg ussan n Rebbi, zewǧen. Ɛli yuɣ Faḍma d tameṭṭut yellan d 

tucbiḥt d tuḥrict ula d nettat d nniya d ayen kan, ma d Muḥend yuɣ Zineb d yelli-s n 

sselṭan, d tamarkantit, sɛan aṭas n cci, imi yeḥrec yerra-t sselṭan-nni d aqerru n kra n 

yiɣewdan, ixdem-as tafellaḥt-is. Ma d Ɛli meskin mazal-it d igellil d argaz ur yelli 

ddaw medden ur yelli nnig medden , d lbsa-is i t-id-ibynen ,yezga s tcacit d ubernus 

amellal ur yellin s taḍuḍt yelhan ,aka i d lebsa n ugellil,  medden akk tteεayaren-t γef 

lbesa-is netta yeqqar abernus γef tuyat-iw , tacacit nnig uqerruy-iw tag-i d lbessa n 

ljdud γas akken ur telli d tin ifazen  , yessefraḥ-it-id Rebbi s warraw-is, yesɛa 04 n 

warrac. 

Akken kan zrin wussan sselṭan yemmut, yuɣal akk lxir-nni i yelli-s maca d 

Muḥend  i yxedmen akk ayen yellan. Ma d Ɛli  d Faḍma uɣalen xeddmen ɣur-s 

Muḥend d Zineb. 

Ɛli ixeddem tafellaḥt, Faḍma txeddem cɣel n uxxam i Zineb, d acu kan 

xeddmen axeddim n ddel imi nutni d umerkantiyen ikecmiten leɣrur d zzux, 

sseqdacen-ten amzun d aklan, yal tameddit mi ara d-uɣalen tetteḥqar-iten, tettdeggir-

asen aɣrum d yirden ɣer iḍarren-nsen mačči ɣer ufus neɣ deg uceqquf i d asen-tettak. 

Akken kan yal ass d acu ara ad asen-texdem maca Faḍma meskint iḥetem-itt lwaqt ad 

terr tasusmi i yili-s ad tewwet tablaḍt i wul-is, teqqar-as ɣef warraw-is ad iɛeddi akk 

lbaṭel-a maca Ɛli ur yebɣi ara tamḥeqranit -nni i yḍerrun ama i netta ama i tmeṭṭut-is, 

dɣa yeddem yesres deg rray-is yenna-as: 

- “D lmuḥal ad nečč aɣrum n cwal d ddel”. 

Iruḥ ɣer tmeṭṭut-is yenna-as: 

- “A Faḍma! Nekk ur qbileɣ rray-agi ilaq ad xedmeɣ tawil”. 

Terra-as: 

- “Dacu ara nexdem a Ɛli? Ma iruḥeɣ waya ur yelli wamek ad ččen warraw-

nneɣ”. 

Yenna-as: 

- “Tamurt n Rebbi akk tettak-d aɣrum ad fɣeɣ ad nadiɣ ahat ad affeɣ amur-iw 

ɣur Rebbi”. 

Ɛli yeddem iman-is yeffeɣ akk i taddart-nsen, iruḥ ɣer tudrin nniḍen ahat ad yaf lebɣi 

n wul-is. Iteddu, iteddu almi yekcem deg yiwet n teẓgi, yenna-as: 

- “Arju ad qqimeɣ ad steɛfuɣ”. 

Yeqqim ɣer yiwen n useklu, akken cwiṭ kan iwala yiwet n tmeṭṭut dinna, netta yexleɛ 

acu ara d-yawin tameṭṭut ɣer teẓgi, yebɣa ad iwali acu i yeḍerrun, yekker i tebeɛ-itt, 

nettat tetteddu, netta yetabeɛ deg-s armi i t-id-wala  teḥbes ɣur-s tenna-as: 

- “Iwacu iyi-d-tabaɛeḍ a gma, ɛni iɛerq-ak ubrid?” 

Yerra-as: 

- “Ala! Ur yiɛriq ara ubrid”. 

tenna-as: 

- “Ihi dacu tettnadi-ḍ dagi?” 

Yerra-as: 

- “Tidet kan a wetma nekk qqaren-iyi Ɛli usiɣ-d ttenadiɣ ad xedmeɣ axeddim n 

lehna, nekk d igellil anda ruḥeɣ ur ttafeɣ ara axeddim, arnu sɛiɣ tawacult, 

xedmeɣ ɣer gma nekk d tmeṭṭut-iw maca ḥeqqren-neɣ aṭas mačči drus”. 

tameṭṭut-nni qqarna-s Xeduǧa yenṭaq ɣur-s Ɛli yenna-as: 

- “Dacu i txedmeḍ dagi?” 

Terra-as: 

- “Nekk ttidireɣ dagi, nekk d yemma lɣula”. 

terna-as: 

- “Tura asmi i d-iyi-d-ulseḍ taqsiḍt-ik d nekk ara k-iɛiwnen deg taddart-a yiwen 

ur yezmir ad kiɛiwen”. 

Yerra-as Ɛli: 

- “Xas a wetma ahat limer ad ayi-d-tafeḍ ixeddim anda ara xedmeɣ”. 

Tenna-as xeduǧa: 

- “Muqqel! sled mliḥ dacu ara k-iniɣ”. 

yerra-as: 

- “Yirbaḥ!” 

Tenna-as Xeduǧa: 

- “Ha-tan nesɛa axxam dagi d axxam-nneɣ, yella deg-s  lkenz, nettɛasa fell-as 

nekk d yemma lɣula. Ruḥ ɣer dinna kcem ad tafeḍ azal n 04 tewwura yal yiwet 

dacu itesɛa, kečč ldi taggurt tamezwarut, ayen tufiḍ awi seg-s ayen tebɣiḍ, ilaq 

ad tawiḍ lxir-nni ad tefɣeḍ uqbel ad lḥeq yemma lɣula, ur tqebbel ara”. 

Dɣa Ɛli yenna-as: 

- “Ih! ad xedmeɣ akken i d-ay-itenniḍ”. 

Iruḥ ixdem akken i d-as-tenna Xeduǧa, yeldi tawwurt tamezwarut, yufa lwiz d wuraɣ d 

udrim, yeddem ayen yebɣa, azal ara yidir syes. Yerwel iruḥ uqbel ad d-tuɣal lɣula, 

yuɣal almi d axxam-is ɣer twacult-is yessawel i Faḍma, yeqqar: 

- “Azul a Fa! Iwiɣ-d ayen yessefraḥen. Azel a Fa! win yeṭṭfen deg Rebbi ur 

iɣelli”. 

Nettat tefraḥ imi d-yuɣal urgaz-is, tenna-as: 

- “Ɛeslama-k ay argaz alḥamdullah imi d- tuɣaleḍ bxir”. 

Yenna-as: 

- “Ih! uɣaleɣ-d arnu wwiɣ-d lxir yidi”. 

Tenna-as: 

- “Alxir ncallah!” 

Dɣa yemmaɣ ɣer uɛebbun-id yeddem-d acu i d-yewwi, tameṭṭut-is Faḍma tewhem ansi 

i d-yekka rbaḥ-agi. Ɛli yeḥka-ased akk amek yessaweḍ ɣer lxir-nni, yenna-as: 

- “D Rebbi iɣdirzqen”. 

Dɣa lfarḥ yuɣal-d ɣer imeɣban-nni, yenna-as Ɛli: 

- “Dayen yekfa ixeddim ɣer gma d tmeṭṭut-is”. 

Tenṭaq Faḍma ɣer Ɛli tenna-as: 

- “Ay argaz, ilaq adrim-agi i d-tewwiḍ ad t-nessebded ad yuɣal d cci ameqqran” 

Yerra-as Ɛli: 

- “D awal iggerzen, ihi ad nexdem tafellaḥt, ad aɣaɣ ayla ad ten-zreɛ, ad nesnerni 

lxir-agi”. 

Ɛli iruḥ yuɣ ayla, yexdem akken yebɣa, cwiṭ cwiṭ yesnerna ayla-s, ibeddel akk taddart 

yuɣal yettidir di talwit d rbaḥ. 

 Zrin wussan, zrin yiseggasen, Ɛli d twacult-is ur d-banen ara, gma-s Muḥend 

yebda yettnadi fell-as ayɣer ur d-iban ara lexbar-nsen. 

Yenna-as i Zineb: 

- “Nekk azekka ad ruḥeɣ ad waliɣ anda yerra gma-nni”. 

Terra-as: 

- “Ruḥ ihi ad twali-ḍ ma mazal yettidir”. 

Ihi azekka-nni kan yekker-d sbaḥ iruḥ ɣer taddart-nsen, mi yewweḍ ɣer uxxam n Ɛli 

yufa-t yeɣlaq, dɣa yewhem dayen kan, isteqsa lǧiran fell-as, naan-as: 

- “Ɛli d ayen iruḥ si taddart-a, yuɣ akal ibeddel tudert”. 

Muḥend ikcem-it unsis ilaq ad iruḥ ad iwali s wallen-is, amek gemma-s yellan 

d igellil yuɣal am sselṭan. Asmi yewweḍ ɣer uxxam n Ɛli ur yufi d acu ara ad d-yinni 

si lxelɛa. 

Yuɣal-d Muḥend ɣer uxxam-is, yenna-as i Zineb: 

- “Gemma-nni igellil yuɣal amzun d sselṭan”. 

tenna-as: 

- “D lmuḥal! Winna ad yuɣal d sselṭan”. 

yenna-as: 

- “D tidet imdenniɣ, d allen-iw i ywalan aya”. 

Tenna-as Zineb: 

- “Muqqel d acu ara kiniɣ, ilaq ad truḥeḍ ama d gma-k ad twali-ḍ amek i d-yeɣli 

rbaḥ-agi fell-as”. 

terna-as: 

- “Ruḥ amzun d tirzaf ɣur-s, steqsi amek i d-yewwi adrim-nni?” 

Muḥend iruḥ ɣer gemma-s, Ɛli yefraḥ imi i d-yerza ɣur-s gemma-s imi Ɛli ḥenin d 

nniya yessekcem-it ɣer uxxam-is, yefraḥ yes, Muḥend nnig wul kan i d as-yefreḥ acku 

seg tmeṭṭut-is i yuɣal akken d bu tḥila. Akken kan hedren, hedren armi i t-isteqsa 

Muḥend yenna-as: 

- “a gma! Amek i tessawḍeḍ tbeddel fell-ak tegnit, tuɣaleḍ d amekanti deg cci-

ik?” 

Dɣa Ɛli yumen-it yeḥka-ased akk amek i yessaweḍ ɣer rbaḥ-nni. Muḥend akken kan 

yewweḍ ɣer tmeṭṭut-is yenna-as tidet amek yessaweḍ ɣer rbaḥ-nni. Zineb kecment-tt 

tismin ɣer wallaɣ-is, yekcem leḥsed ɣer wul-is tenna-as: 

- “Ihi ula d kečč ruḥ xdem akken yexdem gma-k, uma d nekkni ad nesɛu ugar-

nsen”. 

Yerra-as Muḥend: 

- “Nekkni nesɛa, i wacu ara ḥesdeɣ gemma!” 

Tenna-as: 

- “Debbaṛ i uqerruy-ik awwi-d ugar n wayen i d-yewwi am gemma-k”. 

Ihi Muḥend iruḥ ɣer teẓgi-nni ad yexdem akken yexdem gemma-s, asmi yewweḍ ɣer 

din yerja deg yidis n useklu, dɣa iwala tameṭṭut-nni, itabaɛ deg-s akken ad at-id-

mmeslay am Ɛli, amecwar kan, teḥbes ɣur-s tenna-as: 

- “Iwacu itetabaɛed dgi?” 

Yenna-as: 

- “Ala! bɣiɣ kan ad ẓreɣ acu txeddem tmeṭṭut deg tlemmast n teẓgi”. 

Tenna-as: 

- “Nekk d agi id amkan-iw, i kečč acu i k-id-yewwin ɣur-neɣ?” 

Yenna-as: 

- “Nekk d igellil yerra iman-is d amattar ur yesɛi ara ula d aɣrum ad t-yečč”. 

Xeduǧa akken i t-wella akken iɣaḍ-itt tenna-as: 

- “D nekk ara ad k-iɛiwnen, anagar nekk ur yezmir ḥedd ad akiɛiwen, maca ilaq 

ad tawiḍ ɣef wawal-iw, ad k-cegɛeɣ ṛɣer yiwen n uxxam ad tafeḍ ayen tebɣiḍ 

maca mi tewḍeḍ leddi taggurt tamezwarut ayen tufiḍ awwi-t truḥeḍ uqbel ad 

lḥaq yemma lɣula”. 

Yenna-as: 

- “Yirbaḥ! ad ruḥeɣ”. 



Ammud 

99 

 

Iruḥ almi d axxam-nni yewweḍ yekcem ɣer d axel yeldi tawwurt tamezwarut 

yifa irden d temẓin, yenna deg ul-is: 

- “awah! Nekk dacu ara xedmeɣ s yirden d temẓin”. 

Dɣa iɛawed yeledi ula d tawwurt tis snat yufa-tt teččur d dheb d lfeṭṭa, dɣa yeččur 

tacekkart yessers-it ɣer yiri n tewwurt, yenna daɣen: 

- “Awah! ad rnuɣ ad ldiɣ tawwurt tis 03 ahat ad afeɣ axir”. 

Iɛedda yeldi-t yufa idrimen d lwiz yenna-as: 

- “Awah! mačči akk dayen  ara ǧǧeɣ dagi”. 

Dɣa yeddem-d tacekkart yeččur-itt akk deg wayen yebɣa neɣ ugar, asmi iruḥ ad yeffaɣ 

ad yawwi akk lxir-nni teleḥq-d yemma lɣula, terfa fell-as d ayen kan tenna-as: 

- “Teẓriḍ win ara d-yawḍen ɣer d agi, ɣer lxir-iw ur yettsellik ara, Muḥend di 

tazwara yekukra seg-s maca win iḥercen yeḥrec, ixdem tiḥilet irwel-d seg-s ger 

yiccer d uksum maca yewwi-d ifassen-is d ilmawen, ur d-yegli  s udrim wala s 

lwiz-nni. Muḥend yuɣal-d ɣer Zineb ifassen-is d ilmawen yenna-as: 

- “Akken kan i d-refdeɣ aṭas, teṭṭef-iyi-d yemma lɣula”. 

Tenna-as: 

- “Amek Ɛli yewwi-d rbaḥ s ufus-is, kečč teṭṭef-ik-id lɣula?” 

Yenna-as: 

- “A tameṭṭut limer ur ḥriceɣ ara ahat teččayi, gemma Ɛli yewwi-d akken acku 

netta iger tawant i wallen-is d uɛebbuḍ-is, ma d nekkeni ugint ad rwunt wallen-

nneɣ  adrim”. 

Terra-as: 

- “Ihi asmi d awal-agi, akka i yella lḥal nekk ur ḥwaǧeɣ ara argaz am kečč deg 

ddunit-iw, ffeɣ sya-agi felli ur k-ttwalint ara wallen-iw, uɣal ɣer taddart-ik ihi , 

uɣal ɣer tudert n tawant”. 

Yenna-as: 

- “Xzu cciṭṭan a tameṭṭut!” 

Terra-as: 

- “Nniɣ-ak ffeɣ seg wayla-iw, d lxir-iw”. 

Muḥend tessufeɣ-it Zineb i lexir-is, yeɛwaq anida ara iruḥ, imi ur yelli ara d 

bab  cci ur yesɛi awal deg-s, ul yeqqar-as ruḥ ɣer gemma-k, ul yeqqar-as ad yeqqim di 

berra, maca awal n medden ur yesɛi tilisa, awah! yugar-it wul-nni i yeqqaren ruḥ ɣer 

gemma-k. Yeddem, yesres deg rray-is, iɛedda iger asurif ɣer gemma-s, akken yewweḍ 

ɣer uxxam-is yeldi-as-d tawwurt Ɛli yefraḥ s Muḥend imi yerza ɣur-s lameɛna mačči 

am tikkelt-nni, tikelt-a yuɣal-d amzun d amattar. Yenna-as Ɛli: 

- “Mreḥba s gemma, kcem axxam d axxam-ik, acu yellan? Acu yeḍran a Muḥend 

a gemma?” 

Yenṭaq Muḥend: 

- “A gemma Ɛli d acu ara d-hedreɣ,d acu ara ǧǧeɣ, targit teffeγ-iyi mxalfa, ayen 

lliɣ, ayen sɛiɣ iruḥ. Tameṭṭut-iw tenna-yi-d d ayen ur tesɛiḍ amdiq gar-neɣ imi 

ur d as-d-wwiɣ ara lxir am lxir i  d-tewwiḍ, xedmeɣ akken txdmeḍ kečč maca 

nekk tufa-iyi-id lɣula s tḥilet i d-selkeɣ. Imi ulac tawant deg ulawen ihi a 

gemma Ɛli nekk assa aqli ula d aɣrum ur tufiɣ ad teččaɣ, ma yella wamek ara 

xedmeɣ ɣur-k d axeddam am akken i d ak-xedmeɣ nekk iḍelli, a gemma Ɛli 

suref-iyi adrim iɣum iẓri-iw”. 

Yenna-as Ɛli: 

- “Nekk a gemma ur ttakeɣ afus deg-k d mmi-s n baba d yemma, amkan ansi i d-

ɛeddaɣ ara d t-ɛeddiḍ, ayen ččiɣ ara teččeḍ, rbaḥ i rebḥeɣ ara trebḥeḍ yidi, 

tanezduɣt i zedɣeɣ ara tzedɣ-ḍ, ad nexdem di lxir-a nekk yid-k ad nesnerni deg-

s anili d lwaḥid”. 

Tenṭaq Faḍma: 

- “Ih a gemma Muḥend! Lxir n Rebbi, amdan ur tigezzem ara, illi-k ɣur-neɣ 

amzun seg-neɣ”. 

Yerra-asen Muḥend: 

- “Dacu i d ul-agi i d awen-yefka Rebbi, iḍelli nekk txedmem ɣur-i amzun d 

aklan, ass-a  kunwi terram-iyi seg-wen”. 

Yenṭaq Ɛli: 

- “Akka i tella a gemma Muḥend, ma yif-ik gma-k leḥrt kker s afras d telqim, ma 

yif-ik gma-k tameṭṭut xdem neɣ qqim”. 

 Ɛli d Faḍma d Muḥend uɣalen ttidiren akken di lehna d rbaḥ, Faḍma tzweǧ-as i 

Muḥend yuɣal amzun d sselṭan, ma d Zineb yewweḍ-iten-id lexbar d akken temmut s 

yir aṭṭan”. 

Tamacahut-iw lwad lwad  

 Ḥkiɣ-tt-id i warraw n lejwad 

 Cwaṭṭen ad ten-yexzu Rebbi 

 ma d nekkni ad aɣ-yeɛfu Rebbi. 

Tamacahut tis 04: Adrar aberkan 

 Amacahu, win i d-yennan ahu ad yaf lhu, tamacahut-iw ad telhu, ad tiɣzif 

amzun d asaru. 

 Zik-nni ttalsen-d ɣef yiwen n sselṭan yesɛa mmi-s iḥemmel-it aṭas iwumu 

yesmma asalas yefka-as rebbi deg lqed ,d aγezfan d aččuran aksum-is d acaεnan , 

tettban-d lhiba-is deg tamart-is timibrrikt ,baba-s ur yebɣi ara ad yurar d warrac, 

yettɛuzzut, yeger-it di texxamt n zǧaǧ, yal ass yettceggiɛ-as taklit tettawi-as učči 

yufraren am uɣrum ur nesɛi iqcer, d uksum ur nesɛi iɣes , asalas yettwasen s taγect-is 

d tazurant tettara ṣṣut am temkḥelt , yesεa lhiba d iles aẓiḍan.  

 Yiwen n wass taklit teɣleḍ  tewwi-as aksum yesɛan iɣes, Asalas irkeb-it lḥir 

yebɣa ad iẓer dacu i yellan deffir n texxamt-nni n zǧaǧ, dɣa yewwet-itt s iɣes-nni, kan 

akka iwala agraw n warrac tturaren, syin akin yuzzel ɣer baba-s yenna-as: 

- “Dwa i d aḥemmel i d ay-it-ḥemmeled?”. 

Yerra-as: 

- “Imi ɛzizeḍ fell-i i d-k-xedmeɣ akka”. 

Asalas mi d-yeffeɣ deg texxamt-nni yewhem deg tudert-nni n barra, dɣa yehmel, I 

teddu, iteddu adrar yettak-it i wayeḍ armi d-yemmuger yiwet n tala dɣa yeḥbes ɣur-s 

ad yessew aman maca yufa-d yiwet n temɣart tettẓalla, tesres lqec-is dinna, netta 

yenna-as: 

- “Kkes lqec-im sya-agi akken ad sweɣ”! 

Nettat ur d as-derri ara awal, dɣa I d-yegger-as tazarbit n tẓallit. Tamɣart-nni terfa, 

temmuqel-it-id s usḥissef tenna-as: 

- “Ihuh! amzun tuɣeḍ yelli-s n sselṭan ugellid uṛumi”. 

Asalas yeṭṭef abrid-is ɣer uxxam, yeqqim ɣef wemnaṛ n tewwurt yettexemmim ɣef 

wawal-nni i d-as-d-tenna, imi netta d win ɛzizen ur iḥemmel ara yir awal, yesseɣli-d 

aṭṭan fell-as yenna-as i yemma-s: 

- “Ad ay-id-tawiḍ tin ara d-yeswen tarwint yefka-as ccerṭ d malḥa ara tt-id-

ygen”. 

Dɣa truḥ yemma-s tewwi-as-tt-id, Asalas imi d bu tḥila, iḍ-yegger-as tirgett yeqden d 

axel n terwint-nni. Malḥa teddem tiflewt ad d-kkes tirgett-nni yenṭaq usalas ɣur-s:  

- “Xati! Xati! s ufus-im.”  

Akken kan tesres afus-is yeṭṭef-as-t yenna-as usalas:  

- “Tura ad ayi-d-inniḍ anda id tezga yellis n sselṭan ugellid aṛumi”. 

Malḥa temla-as-d abrid anda tella. 

 Azekka-nni uqbel tafrara n yiṭij yeṭṭef abrid-is ɣer wadeg-nni, ihi yeḥbes ɣer 

yiwet n temda akken ad tessew tegmart-is maca tezzar, tečča-tt lqaɛa. Dɣa yettedu 

armi yufa yiwet n taddart akk d imellalen yenna-asen: 

- “Ayɣer mellulit akk akka”. 

Rran-as-d: 

- “Nekkeni i yesnen ṣṣanṭaṣ yelli-s n ugellid uṛumi, amek ur nettuɣal ara d 

imellalen”. 

Daɣen ikemmel abrid-is yufa taddart-nniḍen akk d iwraɣen yenna-asen: 

- “Ayɣer werraɣ-it akk akka!” 

Rran-as-d:  

- “Nekkni d lǧiran ṣṣantaṣ yelli-s n ugellid uṛumi, amek ur nettuɣal ara d i 

wraɣen!” 

Almi yewweḍ ɣer taddart taneggarut, yufa imezdaɣ-is d izewwaɣen, yenna-asen: 

- “Ayɣer akka tuɣalem d izewwaɣen akk aka!” 

Rran-as-d: 

- “Nekkni n taddart n ṣṣantaṣ yelli-s n ugellid uṛumi”. 

Asalas yefraḥ yuɣal-it-id usirem imi yewweḍ ɣer taddart n ṣṣantaṣ, maca ur tt-

id-yufi ara acku teggan ayyur tettenkar ayyur, netta yuɣal ɣer taddart-is, deg ubrid-is 

aṭas iwumi yexdem lxir. Yezri wayyur yuɣal-d usalas almi d taddart n ṣṣantaṣ. 

Yiwet n tikelt tɛedda-d ṣṣantaṣ.ɣer tala iwala-tt usalas ywehem deg zzin-is,d  ayyur 

iwumi zzin yetran, dɣa yemmeslay yid-s, iḍelb-itt i zwaǧ.  

Terra-as: 

- “Ma tebɣiḍ-iyi ruḥ-d ɣer baba.” 

Iruḥ usalas ɣer sselṭan, dɣa yefka-as-d kra n ccuruḍt ad iwali ma yezmer-asent: 

Yeskcem-it ɣer teɛrict yefka-as-d lǧefna teččur d isufar iquranen (leɛdes, lubyan, 

irden, lḥemmeṣ, timẓin d yibawen). yessensas tafat akken ad ten-yefren, Asalas yella 

yxdem lxir i weṭṭuf fkan-as-d cɛar nnan-as: 

- “Melmi i d-aɣ-taḥwaǧ-ḍ xedem-it  ɣer tmest ad d-nazzel d igulfa.” 

Dɣa Asalas yexdem akken, yuzzel-d uweṭṭuf fell-as mačči d kra iferz-as akk lebqul-

nni, dɣa azekka-nni sbaḥ yekker-d sselṭan ɣur-s yewhem, yenna-as: 

- “Mazal yiwet.” 

Yerra-as: 

- “Dacu-tt?” 

Ad k-d-fkeɣ tarbut n seksu d izimer ma teččiḍ-t ad taɣeḍ yelli. asalas yella yexdem lxir 

deg sin yizmawen mi ten-yufa ttennaɣen, yefra-ten, fkan-as-d ceɛra, nnan-as: 

- “Gri-tt ɣer tmest ad d-nawweḍ”. 

Mi yeqqim ɣer yizimer-nni d seksu, yexdem akken i d as-d-nnan. ihi ataya iban-d ččan 

kullec, gelan ula s uyeddid n waman. Sselṭan asmi iwala akken yerna-as-d ccerṭ wis  

kraḍ 03 yenna-as i usalas: 

- “Ad d-ɛeddint 99 n tlawin s ufella n uɛewdiw, tis 100 d yelli ma tɛeqled-tt ad tt-

taɣeḍ”.  

Ṣṣantaṣ tikelt-a tɛawn-it tenna-as: 

- “Ad d-rekbeɣ s ufella n tegmert yesquḍuren, wa ad teddawar tezizwa sufella  n 

uqerruy-iw”. 

Asalas iwehha ɣer tegmert-nni yesquḍuren, yenna-as i sselṭan: 

- “D tagi a sidi sselṭan neɣ neγγi-iyi”. 

 Γer taggara n tmacahut Asalas yewweḍ ɣer wayen imenna, yuɣ Ṣṣantaṣ, yuɣal 

ɣer taddart-is yexdem tameɣra n sebɛa wussan d sebɛa wuḍan s ccan-is d mmi-s n 

sselṭan. 

 Tamacahut-iw lwad lwad  

 Ḥkiɣ-tt-id i warraw n lejwad 

 Cwaṭṭen ad ten-yexzu Rebbi 

 ma d nekkni ad aɣ-yeɛfu Rebbi. 

Tamacahut tis 05: Bu yedmimen 

Amacahu, win i d-yennan ahu ad yaf lhu, tamacahut-iw ad telhu, ad tiɣzif 

amzun d asaru. 

 Ḥekkun-d zik ɣef sin watmaten (wletma-s d gma-s) d igujilen, d taqcict-agi i 

yrebban gma-s imi d nettat i d tameqqrant, trebba-t almi yewweḍ d argaz d lawan-is 

izwaǧ, teqqar-as: 

- “A gemma yewweḍ-d ad txemmeḍ leqrar i lɛemr-ik, ilaq ad tzewǧed ad ferḥaɣ 

s uxxam-ik”. 

Netta yeqqar-as:  

- “Aha awltma! anef izwaǧ aqlaɣ nettɛici nekk d kemm ur d aγ-ixuṣ kra, tixer 

awletma lxalat weɛrent, Nekk ur bɣiɣ ara ad nemfaraq, trebaḍ-iyi-id almi d assa 

anemfaraq, aha awletma! nekk ur zmireɣ ara i wancta”. 

Tenna-as: 

- “A gemma ma ɛzizeɣ fell-ak xdem leqrar i uxxam-ik, nekk ala lemmut ma 

tferqaɣ, d nekk ara ad k-d-izwǧen”. 

Akken kan, armi I tt-qenneɛ-it. yenna-as: 

- “Ihi attan deg wawal-im awletma”. 

Syin akin tzewǧ-as tewwi-as-d tameṭṭut tecbaḥ, d tin i tessen. 

  Aseggas-nni amezwaru amzun d tisetmatin, yal yiwet tbedd ɣer lxir n tayeḍ, 

tislit-nni asmi i d tt-yefka useggas d asawen tuɣal iban-d wudem-is n ssaḥ, ziɣen ur 

telli d nniya, tuɣal tettsem aṭas, tuɣal txeddem tifaxtin i wetma-s n wergaz-is, tuɣal d 

setut. Armi d yiwen n wass tameṭṭut-nni tebɣa ad tessufeɣ talwest-is deg uxxam, 

texddem-as taḥbult n tmellalin n yizerman, ma d talwest-is txddem-as taḥbult n 

tmellalin n tyaziḍt, meskint tenwa tḥemmel-itt tmeṭṭut n gemma-s. Ihi akken kan armi 

yebda yettimɣur uɛebbuḍ n wetma-s imi ttefruruxen yizerman-nni deg-s, tislit-nni 

tamcumt, acu ara texdem? truḥ ɣer wergaz-is tenna-as: 

- “Wetma-k attan mačči akk d ayen ara temmuql-ḍ, attan s tadist, yella                                                       

wacu texdem mebla cwar-ik”. 

Yerra-as wergaz-is: 

- “Γurem i d-ttɛawaḍ-ḍ i wawal-agi, yexḍa lḥal, wetma d tameṭṭut yifen tilawin”. 

Tenna-as: 

- “D acu ihi i d aɛebbuḍ ihin?” 

Tettmeslay-as akken yal ass , teqqar-as awal-nni, almi d yiwen n wass tenna-as: 

- “Ahat asmi ur yi-tumineḍ ara, tameddit arju deffir n yimensi, inas awetma iyan 

raɛiyi, cedhaɣ tifetusin-im ad d-rsent deg uqerruy-iw”. 

Dɣa argaz-nni yuɣ awal i tmeṭṭut-is yerja almi deffir imensi yenna-as akken i d 

as-tenna tmeṭṭut-is, akken kan i d-yerres uqerruy-is ɣer uɛebbuḍ n wetma-s yesla i 

wḥerrek deg-s, netta immekta-d mi d as-tenna tmeṭṭut-is mi teqqreb-ḍ ɣer uɛebbuḍ-is 

ad tesleḍ i llufan d axel. Argaz yesla maca meskint  tameɣbunt n  Rebbi d timellalin-

nni i yxedmen  akken akk, d izerman-nni i yxedmen ṣṣut-nni maca netta mi yesla 

akken yumen yefka lḥaq i tmeṭṭut-is, yenna-as: 

- “A tameṭṭut ziɣ ayen i d-tenniḍ d ssaḥ, d tidet”. 

Tenna-as: 

- “Asmi i d ak-d-nniɣ ur tumineḍ ara, ihi tura mi twalaḍ s wallen-ik, tesliḍ s 

umeẓẓuɣ-ik, nekk d lmuḥal ad ɛiceɣ d tmeṭṭut am tagi deg uxxam-a, ya nettat 

ya nekk”. 

Yerra-as: 

- “Amek ara xedmeɣ? ur bɣiɣ ara medden ad sllen ad ṛwun tadṣa fell-aneɣ”. 

Tenna-as: 

- “Yeshel lḥal ad tawwi-tt ɣer teẓgi m lewḥuc”. 

Yenna-as: 

- “Amek ad awwiɣ wetma ɣer teẓgi”. 

Tenna-as: 

- “Ddu! ɣiwel! uqqebl ad zṛen medden mulac terwi fell-aneɣ”. 

Tenna-as: 

- “Awwi  yid-k taqabact, azdduz, acinug”. 

Dɣa yexdem akken i d -as-tenna tmeṭṭut-is, mi wwḍen ɣer tezgi yenna-as: 

- “Awetma qqim ɣef rrif n tejṛa-inna, nekk mi d-ɛebbaɣ isɣaren ad am-d-ssawleγ, 

mi tesliḍ i tqabact d ucinug d uzedduz ur ḥbisen ara inna-s gemma mazal-it 

yella da , ur iruḥ ara”. 

Dɣa ihi netta ixdem-as tiḥilet, iɛellaq acinug d uzedduz ɣer tejṛa iwakken ad 

yeqqim ṣṣut-nni, nettat akken kan mazal tessel i tqabact tenwa mazal gemma-s dinna, 

ziɣ netta iruḥ, yeǧǧa-tt i lewḥuc, akken kan almi i d-yeɣli yiḍ, win iɛeddan ad as-yinni: 

- “A tameṭṭut! D acu i txedmed di tlemmast n teẓgi ar lawan-agi?” 

Nettat ad as-tinni: 

- “Ɛeddi d ubrid-ik mačči d cɣel-ik, gemma atan d agi tura mi yessuli ad iɛeddi 

ad yiglu, ɛeddi d ubrid-ik”. 

Ṭṭlam iɣum igenni, tameṭṭut mazal-itt ɣef yiri n ṭṭejra, armi d-iɛedda umdan-nniḍen 

(amda-agi d ccix n lǧameɛ), i teddu ad iruḥ saxxam-is, abrid-is s teẓgi-nni, dɣa iwala 

tameṭṭut-nni yewhem acu txeddem dinna ar lawan-agi, iɛedda ɣur-s yenna-as: 

- “A tameṭṭut! ɛni thebleḍ ad teqqimeḍ d agi ar lwaqt-agi tura ad bdun lewḥuc ad 

teffɣen”. 

Terra-as: 

- “Ɛeddi d ubrid-ik gemma atan d agi”. 

Yerra-as:  

- “Anda-t gmam? ur cukkeɣ yella anwa ad yeqqimen d agi lawan-a”. 

Terra-as: 

- “Ɛni ur t-selleḍ ara i tqabact, atan sel-as i ṣṣut-a”. 

Argaz-nni yewhem yeqqim yenna-as: 

- “Arju ihi ad waliɣ gmam-agi”. 

Dɣa iruḥ yetbeɛ ṣṣut ur yufi ula d yiwen ḥaca acinug d uzedduz ɛelqen ɣer useklu 

sqerbuben, yuɣal-d yenna-as i tmeṭṭut-nni: 

- “Ur yelli gemma-m d agi, γelaq tablaḍt i wul-im ihi gemma-m iruḥ, ur yebɣi 

ara ad kem-yeglu yid-s”. 

Nettat lwehma tewwet-itt, tigecrar-is kkawent, imeslayen ɛerqen-as, d acu ara texdem 

tmeɣbunt n Rebbi?  

Yenṭaq wergaz-nni yenna-as: 

- “iyyan ad tedduḍ ɣer uxxam-iw, ad teddari-ḍ seg lewḥuc, iyyan ad tennejmaɛeḍ 

ar azekka sbaḥ Rebbi i yettferriǧen yella, ad d-uɣaleɣ alma d amkan-agi ahat ad 

d-affeɣ gemma-m. Tameṭṭut-nni ulac acu ara  texdem, dɣa tenna-as: 

- - “Ad dduɣ  axir ma uɣaleɣ d imensi i lewḥuc”. 

Dɣa tedda tmeɣbunt n Rebbi meskint, armi d sbaḥ yuɣal-d ɣer teẓgi ur d-yufi ara 

gemma-s, mi yuɣal ɣer tmeṭṭut-nni yenna-as: 

- “Sixef i yiswa Rebbi ur ufiɣ gemma-m”. 

Tenna-as: 

- “Ihi gemma yefka afus degi, nekk i tid-rebban yuɣal-iyi d aɛdaw, yefka-iyi i 

lewḥuc”. 

Syin akin rreǧan ad d-yas gemma-s d ussan ulac, dɣa iɛedda urgaz-nni itt-ijemɛen ɣer 

umɣar azemni, yulsa-s tamsalt akken tella, yefka-as-d tifrat yenna-as: 

- “awi-tt-id ad twaliɣ”. 

dɣa asmi i tt-iwala yenna-as: 

- “Tagi mačči d tadist, d izerman i yellan de uɛebbuḍ-is”. 

Dɣa nutni wahmen, daɣen yenna-as-d tifrat: 

- “Ruḥ awwi-as-d izimar i ɣef yemsel uglim tassemet, ffeka-s ad tečč, s yin akin 

ffeka-s aman ad tseww aṭas, tqelb-ḍ-tt ɣef uqerruy ad d-ruḥen deg waman”. 

Yexdem akken i d-as-yenna, tuɣal teḥla tmeṭṭut-nni. Zrin wussan d yiseggasen 

argaz-nni yuɣal yuɣ-itt, sɛan-d aqcic, aqcic-nni meẓẓi meqqar, meẓẓi meqqar. 

 Yiwen wass de ussan n Rebbi qqimen ɣer yiri n lkanun yenṭaq uqcic-nni ɣer  

yemma-s d baba-s yenna: 

- “A yemma! bɣiɣ ad issineɣ xwali. A baba! awwi-yi ɣer xwali, arrac akk ttruḥun 

ɣer lexwul-nsen”. 

Yerra-as baba-s: 

- “Ammi! yemma-s ur tesɛi ḥedd, wwiɣ-tt-id di teẓgi m lewḥuc”. 

Yenṭaq: 

- “Aha! a baba ur d-yeǧǧi ḥedd ukerruc”. 

Aziɣen aqcic d yemma-s i t-isḥercen akken ad ruḥen ɣer taddart-is, yerra-as-d baba-s: 

- “Ihi imi d-tenniḍ akka, muqel yemma-k ma tebɣa, ma tecfa i taddart-is”. 

Yenna-as uqcic-nni i yemma-s: 

- “Aha a yemma zriɣ tecfiḍ, bɣiɣ ad issineɣ xwali”. 

Tenna-as: 

- “Yirbaḥ a mmi, ad nruḥ”. 

Tameṭṭut tameɣbunt iḍ-nni ɣezzif fell-as, tḥar ad yali wass, maca akken qqaren 

“akken yebɣu yiɣzif yiḍ, laqrar-is ad yali wass”. Azekka-nni kren-d ruḥen, taddart 

tettaki-ten i tayeḍ armi tewweḍ ɣer taddart-is, tewweḍ ɣer uxxam-nsen teqqar: 

- “Ah al mumnin! ma ur tesnusum inebgi n Rebbi.” 

- “Ah al mumnin! ma ur tesnusum inebgi n Rebbi.” 

Akken kan i teqqar almi i d-as-d-teldi taggurt tmeṭṭut n gemma-s tenna-as: 

- “Ruḥ sya! nekkni ur d-nettawi iberraniyen ɣer uxxam-nneɣ”. 

Aqcic-ni yettru, yuɣ lḥal tesfhem-it akk yemma-s d acu ara yexdem, akken kan i 

tiwala urgaz-nni yettru yenna-as: 

- “Arwaḥ-t, lɛeslama-nwen”. 

Dɣa kecmen atan yewweḍ-d imensi yeqqar mmi-s: 

- “A yemma bɣiɣ ad ččeɣ, a yemma llaẓ yenɣa taɛebbut-iw”. 

teqqar-as: 

- “Ala a mmi! tura muhim nufa-d anda ara neṭṭes, yenṭaq urgaz ɣer tmeṭṭut-is 

yenna-as: 

- - “Fkasn-d ad ččen imensi”. 

Tenna-as: 

- “Arju ad d-nadiɣ aceqquf”. 

Iwacu aceqquf, aha fekas-n-d deg tqedduḥt yelhan. Tefka-asen-d tmeṭṭut imensi, 

texdem akken i d-as-d-yenna urgaz-is, syin akin mi ččan, yeqqar-as uqcic-nni: 

- “A yemma! iqerḥ-iyi usemmiḍ”. 

Tenna-as: 

- “A mmi nusa-d necreḍ tin n Rebbi, nuɣal nekcem taqaɛet”. 

Yenṭaq urgaz-nni: 

- “Ala d tidet i d-yenna yilemẓi-nni qrebi-t-id ad teḥmu teksumt-is”. 

Dɣa qerben akken cwiṭ n wakud, yenna-as uqcic: 

- “A yemma ales-iyi-d tamacahut akken nuɣ tannumi”. 

Tenna-as:  

- “A mmi nekkni d inebgawen, azekka ad nruḥ ur ilaq ara”. 

Yenṭaq urgaz-nni: 

- “Ala a wetma! Ma yella wacu i tesen-ḍ n tmucuha ɣas ales-d”. 

Tenna-as:  

- “Yirbaḥ!  

Asmi i d-tyeḥreṣ mmi-s tebda tḥekku-d, teddem-d tayemmust n yizerman-nni i d as-t-

sečč tmeṭṭut n gemma-s, nettat tella tesseɣr-iten i yiṭij. Teddem-d izerman-nni teqqar-

as: 

- “A bu yedmimen a mmi, i yeḍran deg yixef n yemma-k, almi 03 n tikal” 

Teqqar-as: 

- “Sɛiɣ gemma, rebbaɣ-t-id  armi meqqar, d win ḥemmelaɣ, nwiɣ xdem-ɣa-s 

axxam zewǧeɣ-as. Tameṭṭut-is ttakeɣ-as timellalin n tyaziḍt, nettat tettak-iyi timellalin 

n yizerman, nwiɣ-tt d wetma aziɣen nettat tebbud-yi izerman deg uɛebbuḍ-iw. A bu 

yedmimen a mmi i yeḍran deg yixef n yemma-k, fkan-iyi i lewḥuc n teẓgi”. 

Nettat akken d-ḥekku, gemma-s d tmeṭṭut-is tettawwi-ten lqaɛa, armi wḍen ɣer 

tuyat. Gma-s terrat-id tenna-as: 

- “Imi ɛeqleɣ-k kečč d gemma d win i d-rebbaɣ ammi-s n baba d yemma, ma d 

tameṭṭut-ik ad as-kemmleɣ sebɛin (70) qqima di tmurt”.  

Yenṭaq gemma-s yenna-a: 

- “A wetma d kem i yebɣan zwaǧ, nniɣam nekk lxalat weɛrent, tameṭṭut ma ur 

tenɣi ad tesseḍɛef”. 

Tamacahut-iw lwad lwad  

 Ḥkiɣ-tt-id i warraw n lejwad 

 Cwaṭṭen ad ten-yexzu Rebbi 

 ma d nekkni ad aɣ-yeɛfu Rebbi. 

Awal s 

tmaziɣt 

Awal s tefransist Aγbalu 

Sgenfayen Profitier Ḥabib Allah Mansuri ,amawal n tmaziγt tatrart 

Français/Tamaziγt 

Tiwula Période Ḥabib Allah Mansuri ,amawal n tmaziγt tatrart 

Français/Tamaziγt 

Asnamek Signifiant Ḥabib Allah Mansuri ,amawal n tmaziγt tatrart 

Français/Tamaziγt 

Asnamuk Signifier Ḥabib Allah Mansuri ,amawal n tmaziγt tatrart 

Français/Tamaziγt 

Tiflas Confiance Mulud Mεemri,amawal Tamaziγt tatrat Français-

Tamaziγt 

Tasleḍt Analyse Mulud Mεemri,amawal Tamaziγt tatrart Français-

Tamaziγt 

Taɣessa Structure Ḥabib Allah Mansuri ,amawal n tmaziγt tatrart 

Français/Tamaziγt 

Waɣzen Démon Mulud Mεemri,amawal Tamaziγt tatrart Français-

Tamaziγt 

Tawuri Fonction Mulud Mεemri,amawal Tamaziγt tatrart Français-

Tamaziγt 

Aɣbalu Source Ḥabib Allah Mansuri ,amawal n tmaziγt tatrart 

Français/Tamaziγt 

Angawi Matériel Ḥabib Allah Mansuri ,amawal n tmaziγt tatrart 

Français/Tamaziγt 

Tamselta Solidarité Ḥabib Allah Mansuri ,amawal n tmaziγt tatrart 

Français/Tamaziγt 

Amseflid Auditeur Ḥabib Allah Mansuri ,amawal n tmaziγt tatrart 

Français/Tamaziγt 

Bḍu Partage Ḥabib Allah Mansuri ,amawal n tmaziγt tatrart 

Français/Tamaziγt 

Takadit Fidélité Ḥabib Allah Mansuri ,amawal n tmaziγt tatrart 

Français/Tamaziγt 

Aklam Esclave Ḥabib Allah Mansuri ,amawal  tmaziγt tatrart 

Français/Tamaziγt 

Timant Personnel Mulud Mεemri,amawal Tamaziγt tatrart Français-

Tamaziγt 

Anya Rythme Ḥabib Allah Mansuri ,amawal  tmaziγt tatrart 

Français/Tamaziγt 

Tifaksutin Techniques Ḥabib Allah Mansuri ,amawal  tmaziγt tatrart 

Français/Tamaziγt 

Timarwit Manque Ḥabib Allah Mansuri ,amawal  tmaziγt tatrart 

Français/Tamaziγt 

            

Adgizen 

                 embrayeur Σbdelaziz Berkay,Amawal n tesnilest Lexique de 

la linguistique 

Tɣena Éthique Ḥabib Allah Mansuri ,amawal  tmaziγt tatrart 

Français/Tamaziγt 

Timenza Principes Ḥabib Allah Mansuri ,amawal  tmaziγt tatrart 

Français/Tamaziγt 

Agensas Acteur Ḥabib Allah Mansuri ,amawal  tmaziγt tatrart 

Français/Tamaziγt 

Tusligt Personnelle Ḥabib Allah Mansuri ,amawal  tmaziγt tatrart 

Français/Tamaziγt 

               

Alsawal 

              Anaphore Σbdelaziz Berkay,Amawal n tesnilest Lexique de 

la linguistique 

Inekmaren Approches Ḥabib Allah Mansuri ,amawal  tmaziγt tatrart 

Français/Tamaziγt 

Asugen Imagination Mulud Mεemri,amawal Tamaziγt tatrart Français-

Tamaziγt 

Iswi Objet Mulud Mεemri,amawal Tamaziγt tatrart Français-

Tamaziγt 

Tudba n 

wallaɣ 

Interprétant Ḥabib Allah Mansuri ,amawal  tmaziγt tatrart 

Français/Tamaziγt 

Talɣa n 

uzmul 

Représentant Ḥabib Allah Mansuri ,amawal  tmaziγt tatrart 

Français/Tamaziγt 

